
მოქმედება I

სცენა I

საცხოვრებელი ბინა კორპუსში.
საერთო და კერძო მღელვარება, რაც ჩანს მათ ქცევასა და საუბარში.

ისმის ხმა: 

გამარჯობათ! ... გამარჯობათ! ... მობრძანდით! ... მოდი! მოდი! ... გამარჯობათ! ... გნახავთ... გნახავთ... როგორ ბრძანდებით?! (უფრო მკაფიოდ:) ზურა სად არის?!... (ისევ ბუნდოვნად:) მოვლენ მოვლენ... ახლა მოვლენ... (მკაფიოდ:) სად არის?! ... მარტო ზურა შემოვიდეს! ... იმიტომ, რომ ფიზიკურად ვერ დავეტევით. ...

ზვიადის ხმა: 
შემოიყვანეთ!

ხმა:
ბატონი ჯუმბერი დასვით რა!
იქ კარგი საშუალება იყო... რა ვიცი... უკვე დაბნეულები ვართ...
უკაცრავად! ... 

ირაკლი
ისა, ბატონო ჯაბა, ერთი წუთით...

გია
სკამები არი! დაბრძანდით აგერ ა!

ხმა:
ხო... არა... აგერ... აქეთ... სკამები შეიძლება... ნიკო! ნიკო!

კოკა უხსნის ზურას:
არაუშავს ეხლა... დიდი ხნის ის ხომ არ არის, არა?!...

ზვიადი
დაგვპირდნენ, რომ წარმოადგენენ რაღაც დოკუმენტს, რომლის მიხედვითაც მტკიცდება... რომ მე ზაქარია ლაშქარაშვილს დავაბრალე კაგებეს აგენტობა. გესმით?! თუ ეს დოკუმენტი წარმოდგენილი იქნება... თუ მას დამაჯერებელი... ხასიათი ექნება... კი ბატონო! ყველანი დავრწმუნდეთ!... გავაანალიზოთ... და გამოვიტანოთ ჩვენი დასკვნა! მეტი აქ ჩვენი... არაფერი... საუბარი არ გვჭირდება!... მოიტანოს ეს დოკუმენტი... დადოს აქ, მაგიდაზე...

ხმა:
გოგა! გოგა!...

ზვიადი
ვიმსჯელოთ, რა დოკუმენტია, როგორ მტკიცდება ეს ამბავი...

ხმა:
შემოიყვანე ერთი წუთი, დამანახე!...

ზვიადი
მეტი არაფერი...

ხმა:
ორჯერ ვუთხარი შემოდი-მეთქი და...

ზვიადი
თუ მე დავაბრალე...

ხმა:
რაც შეეხება გარეთ გასვლას, რა თქმა უნდა...

ზვიადი
ახლა ამდენი სიარული და იქით-აქეთ... ჯერ არ გვჭირდება! არაფერი, კაცო!... მოიტანოს ეს დოკუმენტი, გესმის?! მობრძანდეს ზურა, დადოს ეს დოკუმენტი მაგიდაზე...

ხმა:
ბატონო ზვიად, რა ვქნათ?!

გია 
მეგობრებო! მე მინდა ვთქვა ეხლა... მაპატიეთ!...

ზვიადი
მოიყვანეთ!...

გია 
ზოგიერთი უცნობია ჩემდამი... კაცი, რომელმაც მოსკოვში დარეკა... კაცმა, რომელმაც მოსკოვში... რუს დისიდენტებს უთხრა, რომ ჩამობრძანდით, სასამართლოს... 

ზვიადი
და იყავით...

გია 
ხო! და იყავით ჩვენი მოსამართლეო და... რუს დისიდენტებს ეყოთ სინდისი და უპასუხეს, რომ...

ზვიადი
საქართველოს საქმეებში ჩვენ არ ვერევითო!...

გია 
ეს თქვენი საქმეა და არა ჩვენი! მე და ირინა ვიყავით იქანე და კიდევ პარტიიდან...

ზვიადი
რუსების მოთრევამ რაც მოგვიტანა...

გია 
ჰოდა, შემოვიდეს ის კაცი ეხლა, რომ ზურგს უკან არ ვილაპარაკოთ და გარეთაც გავალთ რა!...

ზვიადი
მობრძანდით! ზურა, გენაცვალე!... გთხოვთ!...

გია 
მო... მო... მობრძანდი აქეთ...

ზვიადი
მობრძანდი!

ირაკლი ბ
ერთ რაღაცას ეხლა... ისა რა...

ზვიადი
მათქმევინეთ ახლა ერთი სიტყვა!

შემოდის ზურა.

ირაკლი 
ნორმალური ატმოსფერო იყოს...

ზვიადი
ხოდა, ნორმალური ატმოსფერო იქნება!

ირაკლი
დაძაბულობა არ იყოს!

ზვიადი
ხო! დასვი ერთი! (ზურას:) შენ გვითხარი ჩვენ, რომ მოიტანდით რაღაც დოკუმენტს...

ხმა
დავლაგდეთ ჯერ რა!...

ზვიადი
რომლის მიხედვითაც მტკიცდება, რომ მე დავაბრალე ზაქარია ლაშქარაშვილს კაგებეს აგენტობა. გაქვთ ეს დოკუმენტი აქა?! თუ შეიძლება, მაშინ დადევით და გვაჩვენეთ, კაცო!

ზურა
რა თქმა უნდა, რატომ ნერვიულობთ?!

ზვიადი
არავინ არ ვნერვიულობთ!

ირაკლი
ერთი რაღაცა! რაც არ უნდა მოხდეს, წყნარად ვიყოთ ყველა რა!

ზვიადი
კი გენაცვალე!

ხმა:
ისე, დავჯდეთ ყველანი რა...
ნინო! სადა ხარ, ნინო?!
არღვევთ!...

ზურა გადის ოთახიდან.

ზვიადი
ჩვენ არაფერს არ ვარღვევთ!

თამრიკო კარის ზღურბლიდან:
არა?!

ხმა:
სკამები... ადგილი არის?!... ერთი, იქეთ მობრძანდი... მობრძანდით მობრძანდით!
იქ კარგი საშუალება იყო... არა არა! ... დიდ ბინაში შევხვედრილიყავით...

ზვიადი
ბევრი საუბარი ჩვენ არ გვჭირდება! დოკუმენტი განვიხილოთ! და გამოვიტანოთ ჩვენი დასკვნა! მორჩა!

ხმა:
გია, ძალიან გთხოვ!...
თქვი რა... შენ რა... რა წერია, უნდა თქვა, კაცო...

ზვიადი
არა! ჯერ... ჯერ... ილაპარაკოს!... ზურამ ილაპარაკოს!...

ხმა:
აირევა ასე სიტუაცია... ზურა, დავჯდეთ რა, რაღაცა...

ზვიადი
შეგიძლიათ, რომ წარმოადგინოთ?!

თამრიკო
რატომ ნერვიულობთ?! დავბრძანდეთ ჯერ! შემოდის ხალხი... რატომ ნერვიულობთ, კაცო?! ვერ გავიგე, რა არის სანერვიულო?!

სიჩუმე. 
შემოდიან ადამიანები. ოთახი ივსება.

შემოდის რუსი დისიდენტი.

ხმა:
სტუმარია ეს... 
ხო კარგი, დავაჯინოთ, რახან სტუმარი არი...

ირინა
დღეს ჩამოვიდა...

გია ესლამება რუს დისიდენტს და ყურში რაღაცას ჩასჩურჩულებს. 

ირაკლი
სტუმარია რა!

ხმა:
დავსხდეთ რა! გოგი! დავჯდეთ! არ გვაქვს... სკამები მეტი არ გვაქვს...

ირაკლი
კოკა, სკამი არ გაქვთ?!

ხმა:
მეზობლებს გამოვართვათ მაშინ... აქ უნდა იყოს... არი არი!...

ზურას ჩანთიდან ამოაქვს მაგნიტოფონი, იქიდან კასეტას იღებს და სხვა კასეტას დებს. 

ხმა:
გამოიტანეთ რა!...

ირაკლი
ასე რომ, თქვენ მშვიდად იყავით!

გია ეწევა
ჩვენი სანერვიულო არაფერი არ... არაა!...

ზვიადი
როგორც ყოველთვის!

გია 
ისა, ბატონო ზურა!

ირაკლი
ეს არ ნიშნავს იმას, რო... ეს არ ნიშნავს იმას, რო... თუ რამე ცუდი იქნება, შეიძლება გვეწყინოს... მარა ეგ არაუშავს... მაგით... არ...

ზვიადი
კაცო, ჩვენ ვთქვათ ჩვენი აზრი, როდესაც ჯერ გავარკვევთ სიმართლეს, რაშია საქმე...

გია 
ზურიკო, ერთი წუთით რა!

ირაკლი
ეხლა ერთი რაღაცა კიდე რა! თუ შეიძლება იყოს ისეთი ატმოსფერო... არცერთ მომენტში არ ვიჩხუბოთ და...

ზვიადი
რა გვაქვს საჩხუბარი, კაცო?! მთავარია სიმართლე გაირკვეს! და მერე ვილაპარაკოთ... მერე ვილაპარაკოთ ყველაფერი...




სცენა II

ზურა
სანამ დავიწყებდეთ ამაზე ლაპარაკს... ზვიადმა თქვა, რომ მეო, ლაშქარაშვილზეო, ესო არ მითქვამსო, ხომ?!

ზვიადი
დიახ!

ზურა
ჩვენი მხარე ამბობს...

ზვიადი
დიახ!

ზურა
რომ ეს საკითხი, რა თქმა უნდა, არის ცენტრალური... ეს საკითხი, რა თქმა უნდა, არის მთავარი...

ზვიადი
დიახ!

ზურა
ჩვენ შევიკრიბეთ იმისთვის, რომ ამაზე გაირკვეს... ეს გაირკვეს...

ზვიადი
დიახ!

ზურა
მაგრამ ჩვენ თან... ჩვენ (ამოიოხრავს.) გვგონია, რომ... რახან ჩვენ ამდენი ხალხი აქ შევიკრიბეთ... შევაწუხეთ პატივცემული „დარბაზის“ წევრები... თქვენც შეგაწუხეთ... ჩვენც შევწუხდით... ამიტომაც ბარემ, ესე იგი, რომ... ვილაპარაკოთ რაზე... ჩვენ წერილში, რომელიც გამოვაქვეყნეთ „ივერიაში“... 

ზვიადი
დიახ!

გია 
„პასქვილი“ ჯობია, დავარქვათ...

ზურა
„პასქვილი“ იყოს... ჩვენ წერილში თუ, თქვენ როგორც თქვით, „პასქვილში“... რა, კიდევ რა საკითხები არის... თქვენ მიერ...

ზვიადი
კი ბატონო!

ზურა
თქვენ მიერ უარსაყოფი...

ზვიადი
კი ბატონო!

ზურა
ან არის თუ არა...

ზვიადი
ჯერ ის თქვით! ჯერ მთავარი თქვით!

ზურა
ხო, მარა დღის წესრიგი რომ დავადგინოთ-მეთქი...

ზვიადი
კი ბატონო, ჯერ მთავარი! წარმოადგინეთ დოკუმენტი, რომლის საფუძველზეც თქვენ ამტკიცებთ, რომ მე ზაქარიას დავაბრალე!

ზურა
მაგას წარმოგიდგენთ, მარა მე მაინტერესებს, სხვა საკითხებზე ვილაპარაკოთ...

ზვიადი
სხვაზე მე გეტყვით...

გია 
სხვა საკითხი... ზვიად, მაცალე! სხვა საკითხი იქნება კიდევ, ზურა, ერთი საკითხი იქნება... ნუ, მე მინდოდა თავიდან ეს დამეწყო, მაგრამ... ალბათ, ბოლოში გადავიტანთ, რახან ზვიადიმ მთხოვა მე... ეს იქნება შენი საკითხი!

ზვიადი
ეს მერე! ამაზე მერე ვილაპარაკოთ!

გია 
ბოლოს ვილაპარაკოთ...

ზვიადი
ჯერ წარმოადგინე თქვენი დოკუმენტი!

გია 
ჯერ დავიწყოთ მაშინ ზვიადის...

ზვიადი
წარმოადგინეთ!

ზურა
სტატიის შესახებ ხომ არ გაქვთ რამე შენიშვნა?

გია 
საკმაოდ გამართულია!

ზვიადი
მე მაქვს...

გია 
იოსელიანს შეშურდებოდა, იმდენად გამართულია!

ზვიადი
მაქვს შენიშვნები, მაგრამ ჯერ... ჯერ...

ზურა
ტყუილი ხომ არ არის რამე?!

ზვიადი
ძალიან ბევრი ტყუილია! სიცრუეა! სიყალბეა...

ზურა
დაიცა! სიცრუეა?!

ზვიადი
ბევრი სიყალბეა და...

გია 
ზვიად! „სიცრუე“ კარგი გამონათქვამია...

ზვიადი
ეგ სტატია... ეგ სტატია... არის კაგებეს პროვოკაცია და ცეკასი, და აი, სახალხოდ გეუბნები, რომ შენ ხარ კაგებეშნიკი, აი, შენ!... გესმის?! შენ ხარ ცეკას დაქირავებული აგენტი! აი, ამას ვიდეოში ვამბობ! და ეხლა წარმოადგინე, სანამ დროა, ის ყველაფერი, რაც მოიტანე! გესმის?!

ზურა
შეურაცხყოფა...

ზვიადი
ხო! აი, ასე გეუბნები მე შენ ამას!

ზურა
შეურაცხყოფას მე არ ვღებულობ...

ზვიადი
აი, ასე!... ნუ მიიღებ!...

ზურა
იმიტომ, რომ...

ზვიადი
ეს ქვეყანამ იცის შენ შესახებ...

ზურა
იმიტომ, რომ შენ გჭირდება...

ზვიადი
და შენ დროზე დადევი აქ დოკუმენტი, ან მიბრძანდი აქედან!

ზურა
შენ გჭირდება... შენ გჭირდება ხმაურის ატეხვა და შენ...

ზვიადი
მიბრძანდი აქედან! თუ დოკუმენტს არ წარმოადგენ, მიბრძანდი აქედან და სხვანაირად გავარკვევთ...

ზურა
სიმართლე...

გია 
ზვიად, ერთ წუთს!...

ზვიადი
დადევი ეს დოკუმენტი, რის საფუძველზე შენ ეს ხალხი შემიყარე მე აქ! და მაბრალებ მე მაგ ამბავს! დადევი ეს დოკუმენტი აქ! ხო!...

ზურა
შენ აქ მოსამართლის ტონში ნუ ლაპარაკობ!...

ზვიადი
დადევი დოკუმენტი! და შენ ნუ შენაობ, შენ ხარ ლაწირაკი ჩემთან შედარებით!

ზურა
ლაწირაკიცა ხარ და...

ზვიადი
ჰო!

ზურა
და უარესიც!

ზვიადი
შენ შვილად მეკუთვნი... ჰო!

ირაკლი 
არ გინდა ეხლა... ეეე! დაიცადეთ!

ჯაბა 
ერთი წუთით, მეგობრებო, ერთი წუთით! დაიცა!...

ირაკლი 
შეურაცხყოფის მიყენება არ იყოსო, ხომ შევთანხმდით?!

ჯაბა 
ირაკლმა თქვა... წყნარად, თორემ ჩვენ ახლა წავალთ... აქა!... ერთი წუთი!...

გია 
ვისაც უნდა წავიდეს!

ჯაბა 
ერთი წუთი! ეხლა საქმე რაშია?!

ირაკლი 
მოვუსმინოთ ბატონ ჯაბა იოსელიანს!

ხმა:
ჯაბა ვინ არის?!...

ჯაბა  
ერთი წუთი! ერთი წუთი!

ირაკლი 
ჯაბა იოსელიანი! ვინმეს რამე არ შეეშალოს ამ კაცთან, გაიგე?!

ჯაბა 
ერთი წუთი! ირაკლი, შენი ჭირიმე!

ირაკლი 
ჯაბა იოსელიანია და ამასთან ვინმეს რამე არ შეეშალოს!

ჯაბა 
კაცო, რათ უნდა ეგ ლაპარაკი?! კაცო!

ირაკლი 
ვიღაცამ იკითხა, ვინ არის ეს კაციო და ვინ არის კი არა...

ჯაბა 
ვინცა ვარ! მე მოსული ვარ აქ იმისათვის, რომ გავიგო, რაშია საქმე! ერთი რამე...

ზვიადი
სიმართლე...

ჯაბა 
ეს თავისთავად! მხოლოდ აქ ის, რომ შენ ეს თქვი და ის თქვი, აქ ესეთი აქ არ იქნება, ის, რომ ვინ არი კაგებეშნიკი... საერთოდ, ეს უნდა მოისპოს!

ზვიადი
კი ბატონო!

ჯაბა 
ეს უნდა მოისპოს, ეს მაიმუნობა...

გია 
ბატონო ჯაბა, ეს კაცი რომ შემოვიდა - თქვა, მე მოვიტანე დოკუმენტი...

ზვიადი
დოკუმენტი დადევი, გენაცვალე!

გია 
ხოდა, ეს დოკუმენტი გვაინტერესებს ჩვენ!

ზვიადი
ხოდა, მოიტანოს!

ჯაბა
ეხლა ყველაფერს ამას ჩვენ მოვისმენთ, ვნახავთ, ოღონდ...

ზვიადი
ხო, გენაცვალე...

ჯაბა
მთავარი მიზანი აქ ის არის, რომ ეს ამბები მოისპოს საერთოდ...

ზვიადი
კი გენაცვალე!

ჯაბა 
„შენ ხარ სუკა“, „შენ ხარ...“...

ზვიადი
ხოდა, მოიტანოს ეს დოკუმენტი, გენაცვალე!

გია 
ვინც სუკაა, ის სუკა უნდა იყოს!

ჯაბა 
ხო... მაშინ უნდა დაუმტკიცო იმ სუკას და მოვჭრათ თავი!

გია 
რა თქმა უნდა! რა თქმა უნდა!

ჯაბა 
აი, ეგრეა!

ხმა:
გია, გეტყვით თქვენ მერე!...

გია 
ხოდა, ამაზე ვილაპარაკოთ!...

ჯაბა 
კი ბატონო, მარა... პირფერობას რამე არ ვართ, თორე ჩვენ ავდგებით...

გია 
როგორ გეკადრებათ! როგორ გეკადრებათ!

ჯაბა 
წავალთ...

ზვიადი
ხოდა, მოიტანოს, ჯაბა, გენაცვალე...

ჯაბა 
კი ბატონო, მოიტანოს და ყველაფერი...

ზვიადი
დადოს ეს დოკუმენტი...

ჯაბა 
რათ უნდა?! არ არის ეს საჭირო, ეხლა, „შენ ესა ხარ“, „ისა ხარ“...

ზვიადი 
ხო!... დადოს, კაცო, აბა რა... ამისთვის მოგვიყვანეს აქ და... თუ არა, მიბრძანდეს აქედან! თუ არ დადებს იმ დოკუმენტს... 

ირაკლი 
დადევი რა, შენ კიდე დოკუმენტი, რა!

ირაკლი ბ
ზვიად, აქ არის ის... არ გვინდა ისა...

ზვიადი რუს დისიდენტს:
ჩტო უ ნივო იესტ დაკუმენტ კატორიი პადტვერჟდაეტ ჩტო ია აბვინილ ლაშქარაშვილი ჩტო ონ აგენტ კაგებე. პუსტ ონ პრედსტავიტ ეტატ დაკუმენტ!

გია 
რა, რა, რატომ უთარგმნით, ზვიად, ნუ გადამრიე ეხლა! გაჩერდი რა!...

ზვიადი
არ არის აქ ის... ის... რა ქვია... აქ არი... მარტივი ყველაფერი... დადოს ის დოკუმენტი და მორჩება რა... რათ უნდა ამაზე ლაპარაკი...

გია 
ვინც ჩამოიყვანა და უთხრა, მოსამართლე შენ იყავი ჩვენიო, უთარგმნოს ახლა იმან... შენ ნუ უთარგმნი!

ზვიადი
კი ბატონო!



სცენა III


ზვიადი
კიდევ, ო, კიდევ გაძლევთ წინადადებას, მოიტანეთ ეს დოკუმენტი! დადევით! 

გია 
აგერ ვართ ჩვენ!

ხმა:
ლაშქარაშვილი... 
სკამი მოუტანე რა, გიგა, დაჯდეს! 
მეზობელს გამოართვით რა, თუ ძმა ხარ!...

ირაკლი ბ
მოუსმინეთ რა...

ზვიადი
გისმენ!

ხმა:
ერთი სკამი გამოართვით-თქო რა!

ზურა ზვიადს
ხომ არ გქონდა ლაშქარაშვილთან მტრული ურთიერთობა?

ზვიადი
არავითარი მტრული ურთიერთობა არ მქონდა! მე ლაშქარაშვილი... ესე იგი... როდესაც ციხეში იჯდა, ჩემს გარდა პატრონი არ ჰყავდა... და აი, შენ რა ხარ ლაშქარაშვილისთვის, საინტერესოა... როდის...

ჯუმბერი
რაოდენობაზე არ არის აქ ლაპარაკი, ბატონო ზვიად!

ზვიადი
როდის მიეკედლე შენ...

ჯუმბერი
აქ არის საზოგადოება... გამგეობა...

ზვიადი
მოიცა მოიცა! ლაშქარაშვილს მასწავლით თქვენ მე?! ლაშქარაშვილი როცა ციხეში იჯდა, ვინ პატრონობდა იმას?! 

ჯუმბერი
გასაგებია!

ზვიადი
ვინ პატრონობდა?! ამოიღე ხმა, რომ დგახარ მანდა! ვინ გპატრონობდათ თქვენ ციხეში, ა?! ვინ აგზავნიდა თქვენზე მასალებს საზღვარგარეთ?! ვინ ამცნობდა მთელს მსოფლიოს?!

ჯუმბერი
ყოველ შემთხვევაში, ჩემთვის ეს უცნობია...

ზვიადი
შენ არა, ხომ?! შენთვის ნაცნობი არ არი, არა?! და ლაშქარაშვილმა არ იცოდა ეს, არა?!

გია 
ზვიად, ნუ გადაგვირიე ეს კაცი!

ზვიადი
მოკლედ, წარმოგვიდგინე დოკუმენტი, გენაცვალე!

ზურა
მოკლედ, ლაშქარაშვილთან პირადი მტრობა ხომ არ გქონია?

ზვიადი
კაცო... არ არის შენი საქმე, მე ვისთან რა მქონია... დადევი დოკუმენტი!...

ზურა
აქ საზოგადოებას მოახსენე, კაცო!

ზვიადი
მე არავითარი პირადი მტრობა არ მქონია ლაშქარაშვილთან!

ზურა
ლაშქარაშვილს როგორ ახასიათებ?

ზვიადი
ძალიან კარგად ვახასიათებ! ოღონდ, შეიძლება ლაშქარაშვილმა რაიმე ინფორმაცია დაამახინჯოს, რადგან თქვენ მხარეზე არის და ტენდენციური არის... მეტი არაფერი!... არა იმიტომ, რომ ის კაგებეა ან რაღაცაა...

ზურა
გასაგებია... ლაშქარაშვილმა მოიწერა წერილი...

ზვიადი
დიახ... და რას წერს?!

გია 
ისა, ზურაბ, ჩვენ ლაშქარაშვილის წერილი არ გვაინტერესებს!

ზვიადი
დოკუმენტი! მოწმე! მოწმე!

გია 
ჩვენ გვაინტერესებს... ზვიად, მაცალე ეხლა! ჩვენ გვაინტერესებს დოკუმენტი, სადაც მტკიცდება...

ზვიადი
რომ მე დავაბრალე...

გია 
რომ ზვიადმა გადასცა... და ლაშქარაშვილმა რა დაწერა, მე სულ ფეხებზე მკიდია!

ზვიადი
არაფერი, კაცო! ლაშქარაშვილის წერილი არაა არავითარი დოკუმენტი...

ხმები:
არაა...

გია 
დოკუმენტი გვჭირდება, სადაც ზვიადიზე მტკიცდება, რომ ზვიადიმ გადასცა ინფორმაცია, რომ ლაშქარაშვილი არის სუკის აგენტი...

ზვიადი
და ვის გადავეცი, ეს პიროვნება უნდა დაასახელოს...

ზურა
რა თქმა უნდა!

ზვიადი
წაიკითხე! წაიკითხე!

ზურა
ის პიროვნება მოვა და იტყვის...

გია 
მოვიდეს მერე, სად არის?!

ზურა
მოვა...

თამრიკო 
გზაშია!

გია 
გზაშია?!

თამრიკო 
დიახ დიახ! 

გია 
ძალიან კარგი!

ზურა
ლაშქარაშვილმა მოიწერა წერილი... ძალიან გთხოვთ, აქ ხმაური არ იყოს! „ზვიადის ცოლი რომ იყო გერმანიაში...

ზვიადი
დიახ!

ირაკლი ბ
ჩუმად რა ეხლა!...

ზურა
იმას უთქვია ჩემზე, ეგ ჩეკისტი არისო, ეხლა ჩამოვა და იცოდეთო. თბილისიდანაც დაურეკიათ, მაგას არ ენდოთო, ჩეკისტი არისო.“

ზვიადი
ვინო?! ზვიადმაო?!

გია 
შენზეა ლაპარაკი.

ზვიადი
ვისთვის?! ვისთვის?!

ზურა
გავიმეორებ: „ზვიადის ცოლი რომ იყო გერმანიაში...

ზვიადი
ვის უთხრა?

ზურა
იმას უთქვია ჩემზე...

ზვიადი
ვისთვის უთქვამს?! ვისთვის?!

ზურა
ეგ ჩეკისტი არისო. ეხლა ჩამოვა და...

ზვიადი
ეს რა დოკუმენტია, კაცო! „უთქვია“...

ზურა
თბილისიდანაც დაურეკიათ, მაგას არ ენდოთ, ჩეკისტი არისო.“

ზვიადი
„დაურეკია-თ“! ვის დაურეკია?!

ზურა
დაურკია... ეს...

გია 
საკმაოდ საინტერესო დოკუმენტი ჩანს!

ზვიადი
მოიცა, მოიცა!

ზურა
ვის დაურეკია...

ზვიადი
ხო!

ზურა
აქ ეს, ამ წერილში არ წერია...

ზვიადი
არ წერია! მაშინ რა უფლებით იძახი, რომ ზვიადის დაურეკია?! რა უფლებით?!

ზურა
ეხლა მოგახსენებთ, ბატონო... რატომ ნერვიულობ?! 

ზვიადი
განაგრძეთ!

ზურა
ეხლა მოვისმინოთ...

გია 
საოცარია რა! საოცარია!

ზვიადი
„უთქვია, რომ ლაშქარაშვილი ჩეკისტია“ და „დაურეკიათ“! ვისთვის?! ვის?! რა?! როგორ?! ეს რა დოკუმენტია?!

გია 
ზაქარია ლაშქარაშვილი არის ამათი წიაღიდან ამოსროლილი პიროვნება...

ზვიადი
აკაკი ბაქრაძემ თქვას ახლა აზრი ამ საკითხზე!

აკაკი 
ჯერ ეს დოკუმენტი არ არის...

ზვიადი
ეტატ დაკუმენტ?! „ჟინა ზვიადა“...

ირაკლი 
არ უნდა თარგმნა! კაი რა, ზვიადი, რა მოგივიდა მართლა და მართლა?!

ზვიადი
ეტატ დაკუმენტ, ია ვამ სპრაშივაუ!

გია 
ზვიად, მაცალე ერთი წუთი!

ზვიადი
ეტა დაკუმენტ ილი ნეტ?!

ირაკლი ბ
არ არი, რანაირად არი?!

ზვიადი
ა?! ეტა იშო ნე დაკუმენტ! ახლა შემდეგი დოკუმენტი, კაი!

ხმა:
ზვიად! ბატონო ზვიად!

ზვიადი
შემდეგი დოკუმენტი! მეორე მოიტანე, კაი!

თამრიკო
ჯერ განვსაზღვროთ ამის იურიდიული ღირებულება...

ზვიადი
ნოლის ტოლია!

თამრიკო
არა, თქვენ განსაზღვრეთ-მეთქი, მე ეგ არ მითქვია! როგორ ითვლება ობიექტურად?

ზვიადი
დიახ!

თამრიკო
ჯერ... ჯერ...

ზვიადი
მისი ფასი ნოლის ტოლია! ნოლის ტოლია!

თამრიკო
არ უთქვია ამ ადამიანს ნოლის ტოლიაო!

ზვიადი
მე ვკითხე მას და თქვა ნოლის ტოლი არისო!

თამრიკო
ჯერ მათქმევინე, რასაც ვამბობ!

გია 
პარლამენტში ვართ თუ რა?! ნოლის ტოლი კი არ არის, ეს არის ჭუჭყი... სიბინძურე...

ზვიადი
კი!

გია 
სიბინძურე...

ზვიადი
ჭორების გამეორება!

თამრიკო
გასაგებია! ეხლა მე მათქმევინეთ, რა არი... რა თქმა უნდა, ეს ჯერ არ არის მტკიცება... მათქმევინეთ ბოლომდე...

ზვიადი
კი ბატონო!

თამრიკო
თუ არ გეშინიათ მოსმენის... ყველაფრის!... მაგრამ არ უნდა გეშინოდეთ!... ეს არ არის ჯერ, მტკიცებულება, როგორც ასეთი, ბოლომდე, მაგრამ აი, ამას სასამართლოში ქვია „ერთი კაცის მოწმობა“... მეტი პრეტენზია ამას არ აქვს! ერთი კაცი - ზაქარია ლაშქარაშვილი ამას ამბობს... რომ მის შესახებ, როცა ის ჩავიდა საფრანგეთში, მას დახვდა ასეთი ხმა: ზვიად გამსახურდიამ და მისმა მეუღლემ გაავრცელეს ასეთი რამ...

ირაკლი
ბოდიში, თამარ, მანდ „ზვიადი“ არ წერია, წერია „მისი მეუღლე“...

ზვიადი
„მეუღლე“ წერია და...

ირაკლი
„ზვიადი“ არ წერია...

ზვიადი
„უთქვია-თ“! წერია...

ირაკლი
„ზვიადი“ საერთოდ არ არის ნახსენები...

ირაკლი ბ
ამ მომენტში არ არის ნახსენები...

თამრიკო
კი ბატონო! ესე იგი, ამას აქვს, არც მეტი არც ნაკლები, ერთი კაცის მტკიცების ძალა... და თუკი თქვენ ამას დაუმატებთ იმას, რომ ზვიად გამსახურდია თავის წერილში ამბობდა, რომ ისინიო იყენებენ ჩემს წინააღმდეგ ზაქარია ლაშქარაშვილის სახელსო, შეგვიძლია ციტატის მოყვანა... მაშინ კიდევ უფრო მეტ ღირებულებას იძენს ეს დოკუმენტი... ჩვენ კი არ ვიყენებთ ზაქარია ლაშქარაშვილის სახელს, თვით ზაქარია ლაშქარაშვილი ამბობს ამას!

ირაკლი
ჩემი აზრი ასეთია, რომ მაგ ეგრეთ წოდებული დოკუმენტიდან მკაფიო აზრი ვერ გამომდინარეობს.

ხმა:
მოისმინეთ, კაცო, რა მოგივიდათ!

თამრიკო
ციტატა! ციტატა...

ზვიადი
მოვისმინოთ!

თამრიკო
მოვისმინოთ ბატონი ზვიადის წერილიდან, სადაც ის გვთხოვს, რომ თუნდაც ერთი კაცი მაინც წარმოადგინეთო, რომელთანაც მე ნათქვამი მაქვს...

ზვიადი
ობიექტური და ნეიტრალური...

თამრიკო
კი ბატონო! მე ნათქვამი მაქვს... რომ... ზაქარია ლაშქარაშვილი არის კაგებეს აგენტი...

ზვიადი
ობიექტური და ნეიტრალური!

ზურა
მანამდე... მანამდე... მე მინდა დავამატო... 

ხმა:
რა ის არის რა! რა ბავშვური ის არის! ვაცალოთ ერთმანეთს!

ზურა
მანამდე... მანამდე...

გია 
სპიკერი გვყავს ჩვენ აქა!

ზურა
ჩვენ... ჩვენ... ეხლა... ერთმანეთს ნუ შევეხებით... შეურაცხყოფას ნუ მივაყენებთ... ამას გარდა... ამას გარდა... ამას გარდა... ჩვენ დავუკავშირდით ზაქარია ლაშქარაშვილს ტელეფონით... ამ წერილში, მართლაც, არ არის ნათქვამი, რომ ზვიადიო; აქ წერია ზვიადის ცოლმა თქვაო ესო დასავლეთ გერმანიაში ყოფნისასო, თბილისიდანაც დაურეკიათო... ჩვენ დავუკავშირდით... რატომ ღელავთ, კაცო, რა საჭირო არის...

გია
ზურაბ, ჩვენ ვღელავთ თუ შენ ღელავ?! სახეზე ფერი არ გადევს!

თამრიკო
ხმა არ აუმაღლებია ზურას მთელი ამ დროის განმავლობაში, მაშინ, როცა (ზურა ჩაიცინებს.) ბატონი ზვიადი წყობიდან გამოვიდა და ისტერიკა მოაწყო!

ზურა
ესე იგი... რეპლიკებისგან თუ თავს შევიკავებთ, კარგი იქნება!



სცენა IV

ზურა
ჩვენ დავუკავშირდით ტელეფონით ზაქარია ლაშქარაშვილს... და ვკითხეთ... როგორ იყო საქმე... და... ვთხოვეთ, რომ ზაქარია... ესე იგი... დაედასტურებინა ეს ამბავი სიტყვიერად. ჩვენ გვაქვს აგრეთვე მაგნიტოფირიც... ჩანაწერია ზაქარიას ხმის... ახლა მე მინდა დავუბრუნდე იმას, რომ... რაც თქვა ჩვენმა თამრიკომ... რომ განცხადებაში, რომელიც გამოაქვეყნა ზვიადმა... წერია: კატეგორიულად მოვითხოვ, დაასახელონ თუნდაც ერთი კაცი, რომლისთვისაც მე მაქვს ნათქვამი, რომ ზაქარია ლაშქარაშვილი არის ჩეკისტი... მაგრამ სანამ ამას შევეხებოდეთ, მე მინდა თქვენი ყურადღება მივაპყრო იმ მომენტს, რომ ზაქარია ლაშქარაშვილი, კაცი, რომელიც ჩემთვის პირადად, და ბევრი აქ მყოფისათვის, არის წესიერების და პატიოსნების განსახიერება... კაცი, რომელსაც არასდროს არავისზე, თუ არა - დაასახელეთ, ან ვინმე, ან რამე - დაებრალებინოს, ან ვინმე გაეშავებინოს... ჩადის დასავლეთში და მას ხვდება ასეთი ამბავი, რომ ზვიადმა თბილისიდან, და მისმა მეუღლემ დასავლეთ გერმანიიდან, მასზე ემიგრაციას გადასცეს, რომ ის არის ვითომდა კაგებეს აგენტი...

ზვიადი
ჭორია.

ზურა
შესაძლებელია, ზვიად, ეს იყოს ჭორი... რომელიც გაავრცელა, ვთქვათ... გაავრცელა ეს ჭორი, იგივე... ვთქვათ... აგენტებმა, ხომ?! იმიტომ, რომ ზვიადი დაეპირისპირებინათ ლაშქარაშვილისთვის, ლაშქარაშვილი დაეპირისპირებინათ ზვიადისათვის... შესაძლებელია ლაშქარაშვილი წამოეგო კაგებეს გავრცელებულ ჭორს...

ზვიადი
დიახ!

ზურა
ახლა მე ესე ვსვამ საკითხს: ეს ჭორი რომ გავრცელებული არის... მე არ ვამბობ, რომ... ჯერჯერობით, გაავრცელა ეს ზვიადმა და მისმა მეუღლემ... ეს ჭორი როცა არსებობს ქართულ ემიგრაციაში, ვენდოთ ამაზე... ამ წერილს, რომელიც ჩვენ წავიკითხეთ... ლაშქარაშვილმა მოიწერაო... ამას აქვს ის ღირებულება თუ არა, რომ ესეთი ჭორი დასავლეთში მართლაც გავრცელდა, ვითომ ზვიადმა და მისმა მეუღლემ გაავრცელეს?!

ზვიადი
ბევრი ჭორები ვერცელდება.

ზურა
ბევრი ჭორები ვრცელდება, მაგრამ... ჭორი რომ მართლა გავრცელებულია, ვენდოთ თუ არა ლაშქარაშვილს? თუ - ლაშქარაშვილი არის ისეთი პიროვნება, ვთქვათ... იგივე... შეაფასეთ ეს ამბავი... თუნდაც, იგივე ზვიად გამსახურდიამ... რომ ლაშქარაშვილს შეეძლო მოეგონებინა... შეეძლო ლაშქარაშვილს ეს მოეგონებინა, ზვიად, თუ - შენ ფიქრობ, რომ... ესე იგი... მას დახვდა ეს, და ეს იყო ჭორი?

ზვიადი
შეიძლება ჭორი მიუტანეს.

ზურა
ჭორი მიუტანეს, მაგრამ თვითონ ხომ არ მოიგონებდა?! შენ როგორ ფიქრობ?!

ზვიადი
ეგ არ ვიცი. მე მაგ კითხვაზე პასუხს ვერ გაგცემ!

გია 
ზვიად, მაცალე რა! უნდა ვილაპარაკო!

ზვიადი
მე პასუხს ვაგებ ჩემს თავზე და ახლა, მე ზაქარიაზე პასუხს ვერ ვაგებ. მოიგონა, არ მოიგონა - არ ვიცი. მე ვიცი, რომ ეს არის ჭორი. და თქვენ ცილს მწამებთ საჯაროდ თქვენს ჟურნალში, ეს ვიცი მე!...

მამუკა ზურას
ჩვენ ერთმანეთს ახლა არ ვიცნობთ და არ ვიცი, შემიძლია თუ არა, ასე პირდაპირ, შენობით მოგმართო... ხომ არ იქნება აქ რაიმე ისეთი...?

ზურა მამუკას
როგორ გეკადრებათ...

მამუკა 
ნუ, აქ... ძან ისეთი... დიდებული, ლოგიკური სიტყვა იყო შენი, მაგრამ... ვუსმენდი, ვუსმენდი და ერთი რამ მაინტერესებს: ეს ყველაფერი გასაგებია, მაგრამ აქ ჩვენ გვინდა ერთი რამე, ერთი დოკუმენტი, რომ ზვიადმა გადასცა თუ არ გადასცა...

ზურა
ზვიად გამსახურდიას განცხადებიდან წავიკითხავ მე ახლა დასკვნით ნაწილს... „მე წინადადებას ვაძლევ ამ პროვოკატორებს, რომელნიც თავიანთი ანონიმური პასქვილით ამაოდ ცდილობენ თავის დამალვას, ვინაიდან მათი ვინაობა ყველასთვის ცნობილია.“ ფრჩხილებში: „ჭავჭავაძე, ჩხეიძე, მამულია...“ დაიხურა ფრჩხილი. „უახლოეს ხანში დაასახელონ თუნდაც ერთი მოწმე იმისა, რომ მე მართლაც ვუწოდე ზაქარია ლაშქარაშვილს სუკის აგენტი, წინააღმდეგ შემთხვევაში მე გავუმართავ მათ ღირსების სასამართლოს, სადაც მათ მთელი ერის წინაშე მოუწევთ პასუხის გება!“ ესე იგი... გავიმეოროთ: „დაასახელონ...

გია 
გავიგეთ! გავიგეთ! გავიგეთ...  


ზურა
„თუნდაც ერთი მოწმე იმისა...

კოკა
მთავარი მაინც ის არის... გადაცემაა მთავარი, ხომ?!

თამრიკო 
აქ რაც წერია, ისაა მთავარი!

კოკა
გადაცემაა მთავარი!

ჯუმბერი
ვაცალოთ რა! ვაცალოთ!

ირაკლი ბ
არ არის აქ არაფერი... ისა... თამრიკო!

მამუკა 
ზურა, გასაგებია! ერთს დავამატებდი მე შენს ნათქვამს... მოდი, თამრიკო, მაინც ჩვენი დამოკიდებულება ყველასთვის ნათელია... ჩემი და შენი... და ერთად დავდგეთ აგერ... იმედია, არ გამლახავ...

თამრიკო 
არა! შენ - არა!

მამუკა 
ესეთი რაღაცაა... იცით, რა? ერთი საკითხია... ზვიადიმ დასვა - თუნდაც ერთი მოწმე, რომელმაც გაიგო ზვიადის პირიდან ნათქვამი აი, ეს ფრაზა... ვინ არის ეს მოწმე? გვითხარი! (ძალიან მოკლე პაუზა.) თავისთავად ცხადია, ეს მოწმე... უნდა ითქვას... და ამასთანავე, ზვიადის გარდა, აქ ვზივართ სხვები, რომლებსაც... გვაინტერესებს არა მარტო ამ მოწმის ნათქვამი, არამედ იურიდიული ღირებულების მქონე რაიმე დოკუმენტი, რომლითაც ეს დამტკიცდება.

ზურა
ესე იგი, თქვენ გინდათ... აქ ნათქვამი არის, ზვიადის განცხადებაში, ერთი მოწმე...

ზვიადი
კი ბატონო!

ზურა
აქ არი... სამი მოწმე! რამდენი არი?! სამია, არა?!

გია 
ერთიც საკმარისი იქნება!

ზვიადი
ვინ არიან?!

ირაკლი ბ
რათ გვინდა ამდენი ლაპარაკი?! კაცი ამბობს სამი მოწმეო... რაღად გვინდა?!

თამრიკო 
ზვიადი მოითხოვს ერთს და ახლა თქვენ ნახავთ სამს!

მამუკა 
კი ბატონო!

ზურა
ახლა მე მინდა სიტყვა გადავცე ნუგზარ მგალობლიშვილს...

ზვიადი
ნუგზარი ამბობს ამას?!

ირაკლი 
არ ვიცი! ვკითხოთ, ჯერ... ჩუმად!...

ნუგზარი
არ ვიცი ეხლა... ყველასთვის ეს არის ალბათ... ცნობილი... მაგრამ... აგერ, ირაკლი, რომელმაც კარგად იცის, რომ ძალიან ბევრს ვცდილობდით, როგორმე მოგვეხერხებინა, რომ არავითარი განხეთქილება არ ყოფილიყო, როგორმე ერთად ვყოფილიყავით და... მე გეტყვით, როგორ... სულ ორ წუთს მივიპყრობ...

გია 
კი ბატონო! ოთხი იყოს!

ნუგზარი
ამის შემდეგ... ესე იგი... ჩვენ მოვახერხეთ, რომ... ესე იგი... ჩამობრძანდა... მერაბი არაა სამწუხაროდ აქ... აი, თქვენ რომ იყავით ჩვენთან... ჩვენ ვისაუბრეთ... და მეორე თუ მესამე დღეს ჩამობრძანდა ბატონი ზვიადი და ბატონი არკადი სოხუმში... ჩემთან სახლში. ესე იგი... ვიყავით... მე, ვოვა ვეკუა, თემურ ლორთქიფანიძე, არკადი მარკოზია და ბორის კაკუბავა. და ესე იგი... ჩვენ გვქონდა საუბარი. სამწუხაროდ, ეს იყო, ესე იგი... პირველი, ისეთი, არასასიამოვნო საუბარი... იმიტომ, რომ... არ ვიცი... ესე იგი... ჩემთვის... და ალბათ, სანამ სული მიდგია... დარჩება ზვიადი, როგორც...

ზვიადი
... და მე შენ გითხარი ჯონიზე ... ?!

ხმა:
ვაცალოთ! ვაცალოთ! ვაცალოთ!

ნუგზარი
მე ახლა არ მოვიგონებ არაფერს... ზვიად!... იმიტომ, რომ... არასოდეს!... თქვენ იცით ჩემი...

ზვიადი
მაშინ შენ რატომ ჩამოხვედი არკადისთან რამდენიმე დღის შემდეგ და უთხარი, რომ, თურმეო, ზვიადის უთქვიაო, რომ ლაშქარაშვილი კაგებეშნიკი არისო, უცხოეთში გაუვრცელებიაო და რაღაც ... ?!

ირაკლი
დაამთავროს! ჯერ დაამთავროს!

ნუგზარი
არა... მე ვამბობ... მე არ ვიცი...

ხმა:
მოვისმინოთ!...

ნუგზარი
მე ეგ არ ვიცი, არკადის რა უთქვია... ესე იგი... იქ, სადაც ვიყავით ჩვენ, ეს ხალხი...

ზვიადი
მე გითხარი?!

ნუგზარი
საქმე იყო ასე: ჩვენ ბევრი ვისაუბრეთ... ვისაუბრეთ ქრონიკაზე; ვცდილობდით... მერე მოხდა ასე, რომ... როდესაც დავასახელეთ რამოდენიმე კაცი, თქვენ ბრძანეთ, რომ ეს არის სუკის მიერ შეგზავნილი აგენტი...

ზვიადი
ლაშქარაშვილი!

ნუგზარი
დიახ! საფრანგეთში.

ზვიადი
არა გრცხვენია?! ესე იგი, როგორ დაეცი შენ, აი ამათ... როგორ დაეცი, რო აი, ამათ უდგები ასეთ სიბინძურეში...

ნუგზარი
ზვიად!...

ზვიადი
როგორ არა გრცხვენია! მე მრცხვენია შენ მაგივრად რა! ჩემი ყოფილი თანამებრძოლი ხარ... აი, მე მრცხვენია შენ მაგივრად ... !

ნუგზარი
მე ერთ რამეს...

ზვიადი
არკადი მარკოზიას დაგაყენებ პირზე! იმასაც გეტყვი, რომ არკადი უფრო სანდო კაცია, ვიდრე შენ!

ნუგზარი
კი ბატონო, ეს სხვა თემაა, მაგრამ...

ზვიადი
ყველამ იცის, რა კაციცაა არკადი! არკადი პირზე დაგადგება და გაგაშავებს შენ, იმიტომ, რომ არკადიც იქვე იჯდა...

ნუგზარი
კი ბატონო...

ზვიადი
და მსგავსი მე არაფერი მითქვამს!

ნუგზარი
არკადის გარდა...

ზვიადი
ხო გენაცვალე!

ნუგზარი
იქ იყო ხუთი კაცი...

ზვიადი
აი, ყველაზე სანდო იქ არი არკადი! გესმის?! და არკადი გეტყვის შენ, რომ აი, ეს არის სიცრუე! ეს არის თქვენი პირშეკრული... ეს არის სამარცხვინო!...

ნუგზარი
ეხლა ერთი რამ მინდა გთხოვოთ... მე არასოდეს... არასოდეს... შეურაცხყოფა... შეურაცხყოფა თქვენთვის არ მომიყენებია...

ზვიადი
ეს შეურაცხყოფა არ არის, ეს უბალოდ სამარცხვინოა და მეტი არაფერი! სამარცხვინო!

ირაკლი
არა, ერთი რაღაცაა, ბოდიში...

ზვიადი
საერთოდ, ლაშქარაშვილზე ლაპარაკი არის დაფუძნებული თამრიკოს გამოხტომებზე და რაღაცა...

ნუგზარი
ეხლა, თუ შეიძლება, მე დამამთავრებინეთ... მე მგონია, ესე იგი, არ გაინტერესებთ...

თამრიკო
მოწმეს თხოულობდით და კაცი ამბობს, თავისი ყურით რაც მოისმინა!

ზვიადი
მოწმე უნდა იყოს ნეიტრალური და არა თქვენი საზოგადოების წევრი, ვითომ ნეიტრალური...

ხმა:
ვაცალოთ ეხლა რა! ვაცალოთ ეხლა! ვაცალოთ! 

ზვიადი
თქვენ ხართ ყველანი ერთი ბანდი წევრი! „ბანდას“ დაგარქმევთ მე თქვენ დღეიდან! თქვენ არა ხართ საზოგადოება! თქვენ ხართ ბანდა! თქვენ არა ხართ პოლიტიკური ორგანიზაცია! თქვენ არა ხართ დისიდენტური ორგანიზაცია! აი, ასე! მე ამას გეუბნებით, და დაგიმტკიცებთ ამას!

ირაკლი ბ
ზვიად! თქვას, რა...

ზვიადი
მელა რომ თავის კუდს მოწმედ მოიყვანს, იმას მოწმე არ ეთქმის! გესმის?! შენ მოიყვანე მოწმე უცხოეთიდან, და მე დაგისახელებ ხუთ მოწმეს უცხოეთში!... მე მოგიყვან და იმ კაცის პირით გაგაშავებთ თქვენ!... გინზბურგს მოგიყვან! ზურაბაშვილს მოგიყვან! ყველას მოგიყვან, ვისაც ველაპარაკე მე უცხოეთში, და შენი კუდები რომ მოგყავს მოწმეებად, ეს მოწმეები არ არის! აი, ეს არის!... უცხოელებს მოვიყვან მე, და არკადი მარკოზიას... ის იტყვის სიმართლეს!

ნუგზარი
კი ბატონო!

ზვიადი
თუ რამეზე გვქონდა ჩვენ ლაშქარაშვილზე საუბარი!...

თამრიკო
ესე იგი, მარკოზია არ არის ბანდის წევრი, ხო?! რა კარგია!!

ზვიადი
ვინ არის ბანდა ჩვენს შორის, ამას ისტორია გაარკვევს, და მომავალი გაარკვევს! ხო!...



სცენა V


ზვიადი
თქვენი ჟურნალი… რა სიბინძურეებიც დაბეჭდა… მალე ცეკა დაგიმტკიცებთ მაგას ოფიციალურ ჟურნალად!

თამრიკო
კი ბატონო!

ზვიადი
ამის შესახებ მამულიამ ჩემი თანდასწრებით უთხრა ფოფხაძეს და მან მისცა დასტური. დავადგები პირზე მამულიას, მოიყვანეთ!

გია
ერთი წუთით! ერთი წუთით!

ნუგზარი
შეიძლება, ერთი რამე ვთქვა?!...

გია
კი ბატონო… ბრძანეთ! კიდევ ერთი რაღაცა, რა! ბატონმა ნუგზარმა…

ირაკლი
კი ბატონო, ვაცალოთ!

ნუგზარი
მე ერთი წუთი მინდა… ძალიან გული მტკივა ამ ყველაფერს რომ ვხედავ… ბევრს ვერ ვლაპარაკობ… საქმე ის არის, რომ… ათი წლის მანძილზე… ესე იგი… არ არსებობს ისეთი რამ, რომ… ვინმეს ჩემთვის… ან მე მომეთმინოს… ბატონი ზვიადის… შეურაცხყოფა… ამის ფაქტებია: ძვლები დამტვრეული… საავადმყოფოში…

ზვიადი
სოხუმში!

ნუგზარი
მხოლოდ იმიტომ, რომ…

ნუგზარი
ახლა შენ ხარ საცემი!

ნუგზარი
შეურაცხყოფა…

ზვიადი
შენ ხარ ახლა საცემი!

ნუგზარი გაიწევს ზვიადისკენ. აკავებენ.

ხმა:
არა! არა! არა!

ნუგზარი
მე რატომ უნდა მცემონ, კაცო?!

ზვიადი
იმიტომ, რომ ნამუსგარეცხილი ხარ შენ!

ჩოჩქოლი.

ხმა:
მორჩა! მორჩა!

ირაკლი
ერთი რაღაცა! ერთი რაღაცა! ერთი რაღაცა! ახლა აქ ვინც ხელს აწევს, ან იქითა მხარე, ან აქეთა მხარე; ვინც პირველი ხელს აწევს, მერე პრეტენზიას ვერ განაცხადებს.

ხმა:
აბა რა!

ირაკლი
აი, ეს იქნება! აი, ასე! ვინც პირველი აწევს… პირველი - ხელს!...

ზვიადი ირაკლის
დაჯექი რა, კაცო! ბევრს ნუ ლაპარაკობ!

ირაკლი ზვიადს. 
შენ მე ნუ მაჩერებ; და მე ვიცი, რა ვილაპარაკო და სად ვილაპარაკო!

ზვიადი
კაი; დაჯექი ახლა!

ირაკლი 
არ დავჯდები!

ზვიადი
კარგი, მაშინ დაუკარი მაგათ კვერი და… დაჯექი ეხლა!! დაჯექი და… ბანდას მიეცი ეხლა… ფრთები შეასხი!...

ჩოჩქოლი. ყველა ლაპარაკობს.

ზვიადი
ყველა მიიღებს თავისას! თავხედი ეგა! მათხოვარი ეგა! არაკაცი!

მამუკა 
მეგობრებო! ერთი წუთი, თქვენი ჭირიმე! ასეთი რაღაც ეხლა… იცი, რა…

ზვიადი
რას მორბოდა ჩემთან და მიშველე მიშველე, აფხაზები მახრჩობენო და რო ჩემი იმედი ქონდა და, ლამის მიჩოქებდა, მაშინ კარგი ვიყავი?! არა, და შენ ციხიდან რომ გამოგათრიე და რო დარბიხარ ეხლა და ჩემზე რო ჭორაობ, კარგია, არა?! ამათ… ამათ გამოგიყვანეს, არა, ციხიდან?! ამან გამოგიყვანა, არა, შენ ციხიდან?! უსინდისო შენ! თქვი, აბა, ერთი, შენი პირით: ვინ გამოგიყვანა შენ ციხიდან?! იმის არ იყოს… ის რო… ვითომ არ იცის, ვინ…

ნუგზარი
ზვიად, არ გეკადრებათ! არ გეკადრებათ ასეთ სიტყვები…

ზვიადი
ურცხვები ხართ!

ნუგზარი
დამშვიდდით!

ზვიადი
ურცხვები ხართ!

ნუგზარი
მაპატიეთ!

ზვიადი
მსოფლიო კარგად გაგიცნობთ თქვენ! ძალიან კარგად!

ნუგზარი
მაპატიეთ! მალაპარაკეთ! მე აქ ჩამოვედი იმიტომ, რომ ორი სიტყვა გითხრათ…

კოკა
დრო არ არის ჯერ?!

გია
ა?!

კოკა
დრო არ არის ჯერ?!

გია
არა, მინდა ვთქვა, მაგრამ ვინ გათქმევინებს?!

ნუგზარი
ორი სიტყვა მათქმევინეთ მე!

ირაკლი
დოკუმენტები არ მოაქვს, კაცო?!

ზვიადი
რა დოკუმენტები! ბუნებაში არ არსებობს დოკუმენტები!

თამრიკო
არ წაგიკითხეთ დოკუმენტები?! არ წაგიკითხეთ მისი ნათქვამი - ერთი მოწმე?!

ზვიადი
თქვენ ერი გაგასამართლებთ! ხალხი გაგასამართლებთ!

კოკა
ბატონო ზვიად, დაწყნარდით, თუ შეიძლება…



სცენა VI

გია
ეხლა!... ბატონო ბორის!... თქვენ რომ გამობრძანდით, პირველივე დღეს ვინც გნახათ, ერთ-ერთი თქვენი მონა-მორჩილი მე ვიყავი და უღრმესი მოწიწებით… პატივისცემით… სიყვარულით… და თუ შეიძლება, რომ ერთი რაღაც ვთქვა… ეხლა… სანამ დაიწყება… მაცალე, ზვიად! სანამ დაიწყება… განხილვა ვიღაც-ვიღაცების საქმეებისა… ჯერ ეხლა რა არის?! ქუჩიდან მოსულ კაცს შეუძლია ვინმეზე, დავუშვათ, თამარზე, ირაკლიზე, მეორე ირაკლიზე, ბატონ აკაკიზე, ირინაზე, ჩემზე, ლუკაზე… საქმის აღძვრა?! - არ შეუძლია! იმიტომ, რომ ბევრი პროვოკატორია და ბევრი მტერი გვყავს, ხომ ასეა, ბატონო ბორის?! ეხლა, მე მაინტერესებს, ზურიკო, ერთი რაღაცა… არის ხალხი… არის ხალხი… არის ხალხი… რომელიც ამტკიცებს… ამბობს… თან ისე კი არ ამბობს, ზურგსუკან… პირშიც შეუძლიათ… რომ შენ ხარ კაგებეს აგენტი! 

ხმა:
მოუსმინეთ! მოუსმინეთ! თუ შეიძლება, მოუსმინეთ!

გია 
და… რა არი, იცი, ყველაზე ამაზრზენი?! ისაა, რომ მე ეს მჯერა!... გამიგე, ზურიკო?! მე ეს მჯერა, რომ შენ ხარ კაგებეს აგენტი; იმიტო, რო… ეხლა, თამარი აქ არი… და არ ვიცი… და ალბათ, კარგია, რომ აქ არი… (თამრიკო ჩხეიძეს.) თორმეტი წელიწადია, ჩვენ ერთმანეთს ვიცნობთ, ხომ ასეა?! აი, ექსტრემიზმს რასაც ესენი ეძახიან, მარა რაც ექსტრემიზმი არ არი, არა, ეს თამარა იყო… ეს იყო… არ ვიცი, შენ რა ქენი…

თამრიკო
მე შემცვალა, არა?!

გია
არა… არ შეგცვალა… ხო, იცინე! ხო… ეხლა… ვინ ამბობს, შემიძლია დავასახელო: ეპისკოპოსი ქრისტეფორე… ყოფილი მამა ბასილი… 

ხმა:
მამა ბასილი ვინაა?!

გია
სისაურია მგონი.

ზვიადი
სისაური!

გია
ნიკუშა მჭედლიშვილი… შენი ყოფილი თანამშრომლები არიან… აქედან უნდა დაგვეწყო!

ხმა:
ის დავამთავროთ ბარემ!

გია
არა! აარაა!

მამუკა
მაშინ ერთი წუთი, მე ვიტყვი… რა ქვია… აქ, როგორც ჩანს… ესე იგი… სიტუაცია წავიდა, რომ ზვიადი ითხოვდა, დავუშვათ, მოწმეს… ერთს კაცს…

ზვიადი
დიახ!

მამუკა 
რომელიც ამას იტყოდა… და აღმოჩნდა ასეთი გარემოება, რომ… ის მოწმე არც კომპეტენტური არ არის, ანდა…

ხმა:
მოდის, გზაშია!

მამუკა 
გაუგებარი, გაურკვეველი სიტუაციაა… აქ დგება მეორე საკითხი… კოკა!

ხმა:
კოკა! კოკა!

მამუკა 
მეორე საკითხი! აქ დგება, როგორც ჩანს… მე ბატონ ბორისს არ ვიცნობ… მაგრამ… როგორც ჩანს, მაპატიეთ და, მოწმეები ცოტა ცუდი გამოთქმაა, მაგრამ ასე ამ საქმეს ნათელს ვერ მოვფენთ…

ხმა:
ჯერ არ მოგვისმენია და!...

მამუკა
არა, ვერ მოვფენთ! აქ არი... იურიდიულ დოკუმენტზე ლაპარაკი ჩვენი მხრიდან… მაგალითად, პირადად გიას მხრიდან, რაც იყო ლაპარაკი… დოკუმენტი, რომელიც პირდაპირ ბრალს დებს ზვიადს, რომ…

თამრიკო 
მგონი, აჯობებს, რომ ხვალ წავიკითხოთ…

ხმა:
ჯობია, გია ჭანტურიას მოვუსმინოთ!

მამუკა 
ერთი წუთით რა!

თამრიკო 
როგორც ჩანს…

მამუკა 
თამუნა, ერთი წუთი!... არა! არა! მაცალე ეხლა…

თამრიკო 
დაწყნარდი!

მამუკა 
ესეთი რაღაცა…

ზვიადი
შენი კუდები და ცრუ მოწმეები…

მამუკა 
ზვიად, ერთი წუთი!...

ზვიადი
არკადი მარკოზიას…

მამუკა 
ზვიად!

ზვიადი
დავაყენებ პირზე მაგ ნამუსგარეცხილს!

თამრიკო 
მაშინ მთელი საქართველო აგენტი ყოფილა!

მამუკა 
მეორე გარემოება! რო… ამ საკითხმა ნათელი არ მოიფინა… არ მოიფინა…

ხმა:
ჯერ ხომ არ დაგვიმთავრებია?!

მამუკა 
ნუ, პრინციპში უკვე დამთავრებული ამბავია რა… ახლა, რა გვაინტერესებს…

ხმა:
მამუკა! მამუკა!

მამუკა 
მეორე! შეკითხვა, რომელიც თქვენ თქვით… თავიდანვე, როცა იყო ლაპარაკი… ერთი მოწმე…

გია 
დაამთავრებინე! დაამთავრებინე, რა მოგივიდა!

მამუკა 
მე ბოდიში მოვიხადე ბატონი ბორისის წინაშე… მე, მგონი, მე ნორმალურად ვიქცევი… ერთი მოწმე, რომელიც იყო ნათქვამი ამ წერილში, და ამასთანავე, დავსვით ჩვენ მეორე საკითხი, რომ… იურიდიული დასაბუთება საქციელის, რომელიც ზვიადიმ ჩაიდინა… თუ ეს ასე არ არის, და თუ თქვენ, მოწმის გარდა, მე არ ვიცი, ზვიადი რას იზამს თქვენთან მიმართებით, ეს ლანძღვა-გინებაში გადავა თუ ფიზიკურ ურთიერთობაში… უკვე აქ დგება მეორე საკითხი; და ჩვენ, მიუხედავად იმისა, რომ არა გვაქვს ფიზიკური ნაცნობობა, თქვენ და მე, მაინტერესებს: საიდან აღიძრა ეჭვი, იურიდიული დასაბუთება ამისა, და გაგვეცი პასუხი… ამ იმაზე, უკვე, როგორც იტყვიან… მიუხედავად იმისა, რომ ზურა, მე შენ არ გიცნობ, ისმება ეს საკითხი: შენი კაცობის საკითხი… 

გია პიჯაკს იხდის.

ზურა
კაცობის საკითხი გაშიფრე; რას გულისხმობ. 

გია 
მე გავცემ რა! ხო, აი, კაცობის საკითხი იშიფრება, აი, ასე: რომ… აქ არის საკმაოდ საფუძვლიანი ეჭვები შენი კაცობის თაობაზე; სულიერებაზე მაქვს ლაპარაკი, არა ბიოლოგიურ ფაქტზე, რა თქმა უნდა… რომ… ელემენტარულად, მე მგონიხარ შენ სუკის აგენტი; მგონიხარ და დარწმუნებული ვარ!

ზვიადი
კი! იქცევი ისე და იმიტომ. 

გია 
ზვიად, მაცალე აწი, ამის დედა მოვტყან! მაცალე რა! ზურა, მისმინე ეხლა! ირაკლი, მმმალაპარაკე… თქვენ რაც გაუშვით ნომერი, ის იყო ჭუჭყი… ის იყო სიბინძურე… 

ზვიადი
სამაგიეროდ ცეკა დაუმტკიცებს!

გია 
მაცალე, ზვიად! (ზურას.) კიდევ რაღაცა მსგავსი იქნება, ზურა, და… რა არის ახლა, იცი?! კი, ირაკლიმ თქვა აქ… სწორედ ერთი რაღაც თქვა… რომ… ჩვენ პოლიტიკური მოღვაწეები ვართ… შენი გამოკლებით, რა თქმა უნდა! და ამას ადგილი არ უნდა ჰქონდესო, მარა… მე შენ გაგიხვრიტავ შუბლს!... (თითით ეხება ზურას შუბლის ცენტრს.) გესმის?!

ზურა
მესმის.

გია 
გაგიხვრიტავ შუბლს!...

მოდის კოკა, რათა ჩაერიოს.

გია 
მაცალე, კოკა!

ხმა:
არა! არა! არა! ყველაფერი წყნარად იქნება! 

თამრიკო ირონიით. 
რა თქმა უნდა!

გია ზურას. 
რატომ, იცი?! შენ ხარ სუკის აგენტი! გამიგე?! შენ წამლავ ხალხს! გამიგე?!

ზურა
გასაგებია. 

გია თითის ქნევით. 
შენ ხარ… შენ… შენ… მე დაგიმტკიცებ შენ!...

ხმა:
უკვე დამტკიცებულია! უკვე დიდი ხნის დამტკიცებულია! აბა რა! 

ზურა იცინის.

ხმა:
ფაქტები უთხარი, გია! ფაქტები უთხარი! 

გია 
ფაქტს ვამბობ! მოსკოვში ხომ დარეკე შენა… მოსკოვში რეკავს… სერგეი იობოვთან რეკავს და ჩამოდითო…

ზვიადი
მოსამართლედ ჩამოდითო!

გია 
მაცალე, ზვიად!... ჩვენ აქ ხიპიში გვაქვსო… და მოსამართლე იყავითო! სერგეი ეუბნება… სერგეი პირზე დაადგება ამას! და სერგეი ეუბნება… მეო… თქვენს საქმეებში არ ჩავერევიო… ესო, თქვენი საქმეაო და შეურაცხყოფას არ მოგაყენებთო…

ხმა:
შენზე რა თქვა, შენზე?!

გია 
ხოდა… გია და ირინა ჩამოვა… სერგეიმ უთხრა, გია და ირინა ჩამოვაო და გია და ირინა გამარკვევს მე საქმეში… ეტა კამანდა ზვიადა, გამიგე?! ხო კარგია, არა?! 

ხმა:
კარგია! ხოშიანია!
შენზე რა თქვა, ეგეც თქვი, გია! იმ იმასთან… იმ სირბილაძესთან… თქვი! ოღონდ, თქვი, გია… ხელი არ მოიქნიო! ოჯახში ხელი არ უნდა მოიქნიონ! არა! ოჯახში არა!...

გია 
მე რასაც მინდა, იმას გავაკეთებ! მე თუ რამე შემეშლება, მერე მითხარი!

ხმა:
შენ როგორც თქვი… მოსკოვში… თქვი!...

გია 
ეს დაეთრევა მოსკოვში!... და ჩემი გინების, და ჩემი თხრის მეტს არაფერს არ აკეთებს!

ხმა:
გია ჭანტურიას! ბატონო ჯაბა, ამ უწმინდეს კაცს, ეს თხრის…

გია 
არა! უწმინდესი კი არა, უნეტარესი კიდე!

ხმა:
ჩემთვის უწმინდესიცა ხარ!

გია 
დაიცა რა!...

ზვიადი
რუსეთის ჯაშუში!




სცენა VII

გია
დაეთრევა საფრანგეთის საელჩოში… ამერიკის საელჩოში…

ჯუმბერი
„დაეთრევა“ არ არის სწორი…

გია
დაეთრევა!... 

ხმა:
ამერიკის საელჩოში…
კოკა!
გვარებს იტყვის… ყველაფერს… გვარებს! გვარებს!

გია
სუზენ მაფორთან, ფილიპ ლეფორთან…

ჯუმბერი
გია ჭანტურია! მე შენ გეუბნები… აი… შენ!... ძალიან დიდი შეურაცხყოფა მომაყენეთ, მარა მე თქვენთვის ჯერ პასუხი არ გამიცია მაგაზე…

გია
რაო?! გამეცი პასუხი!

ჯუმბერი
არა!... მე ხომ არ ავმდგარვარ და ხომ არ დამიწყია შენსავით, არა?!

გია
დამიწყე კაცო! დამიწყე მერე!

ჯუმბერი
ძალიან დიდი შეურაცხყოფა! ჩემი წმინდა შემიგინეთ და…

გია
რა წმინდა?! ზვიადიმ წმინდა შეგიგინა?!

ჯუმბერი
ხომ გამომაცხადეთ მე ჩეკისტად და… ხომ გამოგვაცხადეთ…

ხმები
ვინ გამოგაცხადა?!

ზვიადი
შენ, ვინ გამოგაცხადა?!

თამრიკო
ლიტერატურა აგერ გვაქვს!

ჯუმბერი
ამიტომ… იმან თუ შენზე რამე თქვა, პასუხი გაეცი როგორც საჭიროა…

გია
ჯუმბერ, რას გეტყვი, იცი, ეხლა?! ჯუმბერ, მისმინე!... მმმაცალლე…

ზვიადი
კაკო ბაქრაძისგან მოისმინე?!...

გია
მმმაცალე, ზვიად!

ჯუმბერი
დაჯექი.

გია
არა! მე დავჯდები თუ არ დავჯდები, ეს მე ვიცი! ეხლა მისმინე, ჯუმბერ!...

ჯუმბერი
შეურაცხყოფას ნუ მიაყენებ! დაუსაბუთე!

გია
ვუსაბუთებ! შენ მე ჭკუას ნუ მასწავლი, გამიგე?!

ჯუმბერი
არა, მე გთხოვ შენ…

გია
ნუ მთხოვ! ნუ მთხოვ!

ჯუმბერი
კი ბატონო!

გია
ხო! ნუ მთხოვ!...

ჯუმბერი
კარგი.

ხმა:
მეგობრებო!
ბატონ ჯუმბერ, მე მგონი, თქვენთვის აქ ცუდი არავის არ უკადრებია!

ჯუმბერი
მეც ამიტომ გითხარით… ვინმემ თუ რამე თქვა…

ზვიადი
ახლა იმის საბუთიც მოიტანეთ, როგორ დავაბრალე მე კაკო ბაქრაძეს ჩეკისტობა… ხო! აბა, მოიტანეთ!...

ჯუმბერი
ჯერ ერთი საკითხი დავამთავროთ და მერე გავაგრძელოთ…

კოკა
რა უნდა დავამთავრო, ტო! ეს არის ბოზი!...

გია  
ბოზია!

კოკა ზურას
შენ ხარ ბოზი!!

ჯუმბერი
მოიცა, რა სიტყვაა?!

კოკა
მიგაკლავ ეხლავე! გაეთრიე ჩემი სახლიდან!

თამრიკო
ყველაფერი გასაგებია! აი, ეს არის ამათი მეთოდი… არანორმალური…

ჯუმბერი
წავედით! წავედით! წავედით, ზურა!...

თამრიკო
თუკი ვინმეს ეჭვი ეპარება ამის შემდეგ, ვინ არის ჩეკისტი… არ ვიცი, რა! ხომ ხედავთ, ვინ არი…?!

ირაკლი
ქურდული ბაზარი მიდის თუ პოლიტიკური?!

ზურა
დაიცადეთ, რა! არ გახვიდეთ… არ გახვიდეთ… მე იმიტომ ვითმენ, რომ ლაპარაკი მინდა…

ჯუმბერი
დამთავრებული ამბავია. წავედით! წავედით!

გია
ბოზია და რა ვქნა, ამის დედაც მოვტყან!

ხმები
შენთვის არ შეუგინებია!
შენთვის არ შეუგინებია!
შენთვის არ შეუგინებია!

გია უკიდურესად აღგზნებული
რა გარჩევა მიდის?! ზვიადის ურჩევს საქმეს, ვინა?! ვინა?!

ზვიადი
მე პატიაშვილი მირჩევს საქმეს! პატიაშვილი მირჩევს! ეს კი არა!...

ჯუმბერი ზვიადს
ყოჩაღ შენ! ყოჩაღ შენ! ელემენტარული ის კი არა…

კოკა
ძალიან გთხოვთ რა! ძალიან გთხოვთ! ეს ჩემი სახლია! ჰოდა, ქუჩაში გავარჩიოთ აწი! ქუჩაში… გია ჭანტურიას რომ ძირს მოუთხრის მოსკოვში კაცი…!

ჯუმბერი
შენ ჯერ დაუმტკიცე!

კოკა
ვა!... გვარები თქვა, მეტი რა ქნას ახლა?!

ზვიადი
დამტკიცებულია!

კოკა
წადით რა, ჩემი სახლიდან! წადით რა! ვისაც ვუყვარვარ - ის დარჩეს. 

ზურა
ეს ლაპარაკი გავაგრძელოთ შემდეგ და! პირველი საკითხი… 

ჯუმბერი ზურას
გაჩერდი!

ზურა
პირველი საკითხი!... მე ამდენი შეურაცხყოფა მოვითმინე… და…

ჯუმბერი
გასაგებია! დავამთავროთ! (ზვიადს და მის მომხრეებს.) ძალიან ბევრი შეურაცხყოფა! ძალიან ბევრი!

ხმა:
ეგ შერაცხყოფა არ არის - ფაქტებია!
ფაქტებია!
ფაქტებია!
გადით რა, ჩემი სახლიდან!
წადი რა, ჩემი სახლიდან! აი, ახლა წადი რა, ამ წუთას, გთხოვ!

ჯერ გადიან ზურა და მისი მომხრეები, შემდეგ გადიან ზვიადის მომხრეები.
სავარძელში რჩება ზვიადი.

ზვიადი
ვერ წარმოადგინეს ვერცერთი საბუთი ობიექტური, და ვერცერთი მოწმე, ნეიტრალური…გათავდა! სასამართლო დამთავრებულია!... 

ზვიადი სავარძელში.
სცენა ბნელდება. 



































მოქმედება II

სცენა VIII

სცენა ცარიელია.
ზვიადის სავარძელში არავინ არ ზის.

შემოდის ირაკლი.

ირაკლი მაყურებლისკენ. ერთი რაღაცა მინდა გითხრა, რა… ერთი რაღაცა… დამელოდე! ზურა! ერთი რაღაცა მინდა გითხრა, რა… შენ ვერ წარმოადგინე ვერცერთი დოკუმენტი! რომ იცოდე, შენ ვერ წარმოადგინე ვერცერთი დოკუმენტი.

ირაკლი გადის.
შემოდის აკაკი.

აკაკი.
არა. დოკუმენტი ვერ წარმოადგინა.

აკაკი გადის.
შემოდის ჯაბა.

ჯაბა.
რა დოკუმენტი! რის დოკუმენტი! რა არის დოკუმენტი იმასთან შედარებით, რასაც შენ ეუბნები! შენ ეუბნები ჩეკისტი ხარო და რა არის ამასთან შედარებით დოკუმენტი! ის იმან იმას უთხრაო, ესა, ისა, რა არის ეს იმასთან შედარებით, რასაც შენ პირში აგერ ეუბნები! 

ჯაბა გადის.

შემოდის ზურა.

ზურა მაყურებლისკენ.
ბიჭო, ლაპარაკი მინდა! ლაპარაკი მინდა რა! მალაპარაკეთ!

შემოდის კოკა.

კოკა ზურას.
თუ ლაპარაკი გინდა, გარეთ ვილაპარაკოთ! გადი ჩემი სახლიდან! ახლავე!

ზურა კოკას.
ვილაპარაკოთ მერე გარეთ!

შემოდის ბორისი. ზურას აკავებს.

ბორისი
ზურა!...

გადის კოკა.
შემოდის მამუკა.

მამუკა ზურას.
მარტო ვილაპარაკოთ!

ზურა ფიცხლად და მკვახედ მამუკას.
მარტო კი არა, ხალხში უნდა ვილაპარაკოთ!

მამუკა ზურას.
მარტო მე და შენ ვილაპარაკოთ!

ბორისი
ზურა!...

ხმები:
მარტო ლაპარაკი იქნება?!
მარტო ლაპარაკი!
ხელი არავინს ასწიოს!

მამუკა ზურას.
გადებს სამი კაცი ხელს!

ზურა
სად არის?! ვინ დამადო?!

მამუკა
ქრისტეფორე წამალაიძე!

ზურა
სად არის მერე?! მოიყვანე!

მამუკა
აი, ის კაცი თუ უარს იტყვის, მაშინ მე მომკალი! მე გეუბნები, რომ თქვა!

ზურა
რომ თქვა, მერე რა?! ჯერ ერთი, რომ თქვა, მე რა ვიცი რომ თქვა, და მეორეც ერთი, სადა აქვს საბუთი!

მამუკა
რომ აქვს, იმიტომ თქვა!

ზურა
სად აქვს საბუთი! წარმოიდგინოს!

მამუკა
აქვს და იმიტომ თქვა! შენზე რომ ამბობს, სხვაზე რატომ არ ამბობს მაშინ! შენზე ამბობს!

ზურა
კაცო, ამბობს თუ არ ამბობს, ეგ არ ვიცი და, თუ ამბობს, მაშინ რა საფუძვლით ამბობს!

შემორბის თამრიკო. მივარდება მამუკას. თითის ქნევით.
ბორისი გადის.

თამრიკო მამუკას.
აი, სირცხვილია უბრალოდ! აი, სირცხვილია უბრალოდ!

მამუკა
თამრიკო!

თამრიკო გადის სირბილით.
მამუკა მისდევს თამრიკოს.
ზურა ზვიადის სავარძელში ჯდება. 

შემოდის ნუგზარი.

ნუგზარი
ძალიან გთხოვთ!... ძალიან გთხოვთ, ორი სიტყვა მათქმევინეთ! მომისმინეთ!...

შემოდის ჯუმბერი

ჯუმბერი
ჩვენ რა პოლიტიკური მოღვაწეები ვართ, ერთმანეთის მოსმენა არ შეგვიძლია, კაცო!

შემოდის ირაკლი.

ირაკლი 
ზურა, მომისმინე! ერთი რაღაცა მინდა მე შენ გკითხო, რა! მე როცა, ესე იგი, ხმა მომივიდა შენი ჩემზე ცუდი, ამოვედი შენთან და შენ ასპროცენტიანი დარწმუნებული მითხარი, რომ „მე წარმოვადგენ დოკუმენტს…

შემოდის გია.

გია მრისხანებით.
სად არის დოკუმენტი!!

ირაკლი გიას.
მაცალე, გია! რა მოგივიდა! (ზურას). შენ იცი, ესე იგი, ჩვენს შორის არ იყო, მიუხედავად იმისა, რომ, ესე იგი, მე და შენ შორის ცუდი დამოკიდებულება არ იყო… შენ ეხლა ვერცერთი დოკუმენტი ვერ წარმოადგინე…

შემორბის თამრიკო.

თამრიკო ირაკლის.
მოწმეზე იყო, ირაკლი, ლაპარაკი! მოწმეზე!

ირაკლი გაღიზიანებით.
ერთი დამამთავრებინეთ რა, ლაპარაკი! მოწმე, ეხლა, როგორია?! როცა, ესე იგი, არის ორგანიზაციებს შორის ასეთი ანტაგონისტური დამოკიდებულება…

შემორბის მამუკა.

მამუკა
ხო, ორგანიზაციებს შორის! (მაყურებლისკენ თითს იშვერს.) არა პიროვნებას შორის!

ირაკლი
მალაპარაკეთ! მალაპარაკეთ! (პაუზა.) მალაპარაკეთ!

ირაკლი
როცა ჩვენ შორის არის, ესე იგი, ასეთი ანტაგონისტური დამოკიდებულება… დამოკიდებულება…

ხმა:
ირაკლი, გისმენთ!

ირაკლი
არც სამართლებრივი, არც ვაჟკაცური კანონებით საწინააღმდეგო მხარე იურიდიულ მოწმედ არ ითვლება, იმიტომ, რომ არსებობს ეჭვი, რომ ის არის დაინტერესებული პიროვნება! მე არ მინდა!... მე არ მინდა, ბატონ ბორიას, ან ბატონ ნუგზარ მგალობლიშვილს შეურაცხყოფა მივაყენო - ჩემი აზრი მათზე არ იცვლება, თუ ყველაფერი არ გაირკვა, მაგრამ… - მე მიმაჩნია, რომ ბატონი ბორია და ბატონი ნუგზარი ამ შემთხვევაში, მაშინ, როცა ბატონ ზვიადსაც ჰყავს თავის მხრივ სასარგებლო მოწმე, ისევე, როგორც ბატონი არკადი - მოწმედ ვერ გამოდგებიან! ამიტომ მოწმეზე იურიდიული დოკუმენტი არ შეიძლება. ჩვენ გვინდა დოკუმენტი ფირზე ჩაწერილი, ან თუნდაც წერილი ემიგრანტი ქართველის…

ხმა:
ეს იყო ნათქვამი!

ირაკლი
ან ავტორიტეტული პიროვნება, რომელიც იტყოდა, რომ ბატონმა ზვიადმა თქვაო ის არისო ჩეკისტი… ახლა რა არის, ზურა, იცი?! ისე იქცევი, ისე მშვიდად იქცევი, რომ მოთმინებიდან გამოგყავს ამდენი ხალხი რა!... იცი რა, შეიძლება მეც არ მომწონს ამათი საქციელი, მაგრამ ეს სხვა ამბავია!... შეიძლება ამათგან ტაქტიკური რაღაც არ მომეწონოს, წმინდა იმიდან გამომდინარე, მაგრამ… ესე იგი, იურიდიული დოკუმენტი რასაც ქვია, ვერ წარმოადგინე, გაიგე?! 

შემოდის თამრიკო.

თამრიკო ირაკლის
მოწმე იურიდიული დოკუმენტი არ არის?!

ირაკლი
თამრიკო, როცა ადამიანებს შორის მიდის… ნუგზარ მგალობლიშვილი ხელით გაიწია ზვიადიზე, ფაქტია, ხომ?! 

შემოდის ზვიადი.
ზურა სავარძლიდან დგება.

ზვიადი თამრიკოს
შენი კუდი! შენი კუდი! შენი კუდი!

ირაკლი
მე მახსოვს, კოკა გაწერელიას ბინაზე ზურამ ასეთი რაღაცა თქვა: ისეთი საბუთების მოტანა შემიძლია… ისეთი საბუთების მოტანა შემიძლიაო…

ამასობაში თამრიკო ზვიადს.

თამრიკო ზვიადს.
სამი მოწმე იძახის, პლიუს წერილია მეოთხე!

ზვიადი
შენი კუდია ოთხივე! ოთხივე შენი კუდია!

თამრიკო
შენ ხომ შეგიძლია ყველას უწოდო ჩემი კუდი?!

ირაკლი
ერთმა იქაურმა კაცმა უნდა თქვას! ბატონ ზვიადს უნდა დაადგეს პირზე… მაგალითად, გრიგოლ წერეთელმა… მოწმე უნდა იყოს ობიექტური, თანაც თავისი წერილი უნდა მოიწეროს, თავისი ხელით დაწერილი…

თამრიკო
არ წერია ეგრე ზვიადის განცხადებაში!

ირაკლი
ზვიადის განცხადებაში რა წერია, მე ეგ სულ არ მაინტერესებს!

ზვიადი გაცხარებით თამრიკოს.
მე მოწმე მინდა ობიექტური და არა შენი კუდები აქ!

თამრიკო
ზვიადის განცხადებაში რაც წერია, იმის საფუძველზე მოგვიწვიეთ ჩვენ აქ! და იქ წერია მოწმე და განცხადების მოთხოვნა არ წერია იმ განცხადებაში!

ზვიადი
წაიყვანეთ, კაცო, აქედან! ავადმყოფების და გიჟების ადგილი აქ არ არის! მოაშორეთ აქედან!

ჯუმბერი თამრიკოს.
არ გინდა ეს ისტერიკა, ძალიან გთხოვ!

თამრიკო
ისტერიკა თვითონ ჭირს და მე მაბრალებს!

შემოდის პოპოვი - რუსი დისიდენტი, ხელში სიგარეტით. ეწევა.
ზვიადი დგება, მიდის პოპოვთან. 

ზვიადი პოპოვს.
ვოტ, პოპოვ, ნაშ დრუგ პაზვონიტ ალიკუ გინზბურგუ ი პოპორპსიტ, გავარილ ლი ია, ჩტო ლაშქარაშვილი აგენტ კაგებე…

პოპოვი
ია ნიკუდა ნე მაგუ ზვანიტ.

ზვიადი
ესლი ია სკაზალ ჩტო ლაშქარაშვილი აგენტ კაგებე ეტა ვამ სკაჟეტ ალიკ გინზბურგ, ნე ტაკ ლი?

პოპოვი
იზვინიტე, ნო ია ნიკუდა ნე მაგუ ზვანიტ.

ზვიადი
ვოტ!

პოპოვი გადის. 
ზვიადი ჯდება სავარძელში. 



სცენა IX 

შემოდის აკაკი.

აკაკი
ბიჭო, რამდენად შეიძლება ასე ერთმანეთი დავგლიჯოთ… ა?! არ არი ეს… არ არი…

ხელებს ასავსავებს.

თამრიკო
ეს ისეთივე დანაშაულია, როცა თქვენ ამბობთ ჩეკისტი არისო! ეს ისეთივე დანაშაულია! ვერ ხვდებით?!

გია
ბატონო აკაკი! ეს არის კაცი… რომელიც დაეთრევა მოსკოვში და ჩემი მოთხრის მეტს არაფერს არ აკეთებს… 

აკაკი გიას
სიმართლე რომ ითქვას, არც თქვენ აკლებთ და, მაშინ არავინ არ უნდა თქვას სხვაზე ჩეკისტი არისო! რანაირად შეიძლება…

თამრიკო გიას
ეგრე ჩემზეც გადაეცი შენ!

გია
შენზე მე არაფერი არ გადამიცია!

თამრიკო
მე შენ გაჩვენებ წერილს, სადაც წერია, რომ გიორგი ჭანტურიამ მოგვცა დასაბეჭდადო.

გია
ცილისწამებაა!

თამრიკო
გაჩვენებ!

ჯუმბერი გიას
ხო წერია! არა, ხო წერია! აღიარე ეხლა…

თამრიკო
დავნაძლევდეთ თუ გინდა, რომ წერილში წერია!

გია 
დავაი!

ხელს ართმევს თამრიკოს.

გია
შეუძლებელია! ეს ცილისწამებაა! ასეთი რაღაც ჩემგან ვერ იარსებებდა!

თამრიკო
რას ლაპარაკობ, ბიჭო, ჟურნალი მიდევს სახლში! მოგიტან და გაჩვენებ!

გია
ჩემგან?!

თამრიკო
კი, კი, შენგან! გაჩვენებ.

გია
რაც შეეხება ზურა ჭავჭავაძეს… მე მიმაჩნია ჩეკისტად, ჩემო ზურა!... 

ზურა
უნდა დაამტკიცო!

გია მხრებს იჩეჩავს
ეხლა… ჩემო ჯუმბერ! კამერაში შეიძლება ორი კაცი ვიყოთ… კამერაში…

ჯუმბერი
დიახ!

გია
ზონურს ვიძახი…

ჯუმბერი
დიახ!

გია
კამერაში ვართ ორი კაცი… ამბავი გადის. ნუ, ეხლა ორი კაციდან, ამბავი რომ გადის, შენ…

ჯუმბერი
აუცილებლად შეკრული ერთ-ერთი არის!

გია 
ერთ-ერთი არის! შენ თუ არა ხარ შეკრული, ის შეკრულია…

ჯუმბერი
კი ბატონო!

გია 
ესეა, არა? მაგრამ… ვერ დაუმტკიცებ!

ჯუმბერი
კი ბატონო!

გია 
ხო…

ჯუმბერი
მას შენ რითი უმტკიცებ?

ირაკლი
ეუბნება ერთი საათია ჩეკისტი ხარო და ხმას არ იღებს!

გია
არი ხალხი… მეუფე ქრისტეფორე! მამა ბასილი!

ჯუმბერი
რა ხალხი არიან ეგენი! ამათ არ ღებულობ და იმათ უჯერებ?! ჯონისთან დაკავშირებით გეუბნებიან…

გია
ჯონის გავანებოთ თავი, ზურაზეა ლაპარაკი!...

მამუკა
ჯონის საკითხი სხვანაირად არის, ბატონო ჯუმბერ! ჯონის საკითხი არის სხვანაირად!

შემოდის კოკა.

კოკა ზურას
ხელს დაგარტყამ ახლა.

ზურა
ვის უნდა დაარტყა ხელი?! ვის უნდა დაარტყა ხელი?!

კოკა გადის.

ჯუმბერი
დიდი მოთმენა აქვს, აი, ამ კაცს! როცა ეუბნები „შენ ჩეკისტი ხარ!“, ამას დამტკიცება უნდა, ჩემო მამუკა!... 

მამუკა
გეთანხმები!

ჯუმბერი
ქრისტეფორემ თქვაო, არა?! ქრისტეფორე ჩემი მეგობარიცაა! მე გეუბნები: როგორც ჯონისთან დაკავშირებით თქვენ არ ენდობით ამათ…

მამუკა
არა! ჯონისთან დაკავშირებით სულ სხვა რამეა!

ჯუმბერი
მე თქვენზე უფრო, დიდი ხანია ქრისტეფორესთან ძან კარგად ვმეგობრობ!

მამუკა
სხვა რამეს ვამბობ!

კოკა
მოსკოვში რომ დადის და თხრის გიას, რატომ თხრის?!

ირაკლი
ეხლა აქ, მეგობრებო, აღარ გამოდის! უკვე ის აქ აღარ გამოდის… ირინა იტყვის და ელემენტარული… რადგან არაფერი გამოდის, უკვე დავიშალოთ რა!

ხმა:
დავსხდეთ! დავსხდეთ! დავსხდეთ! დავსხდეთ!

ყველანი სხდებიან ძირს.
მხოლოდ ზვიადი ზის სავარძელში.
ზურა დგას.


სცენა X

შემოდის ბორისი.

ბორისი
მიუხედავად იმისა... მიუხედავად იმისა, რომ... თქვენ არ გინდათ, რომ მომისმინოთ... მე მაინც უნდა ვთქვა ორი სიტყვა... ძალიან გთხოვთ, ყველამ მომისმინოს! 
მე მინდოდა სიტყვის თქმა და ზვიადმა უცებ შეურაცხყოფა მომაყენა. საიდან იცის ზვიადიმ, რა უნდა ვთქვა მე? კარგი ვთქვა, ცუდი ვთქვა, დავამტკიცო - „თქვა სოხუმში“ თუ უარი ვთქვა - „არ უთქვია-მეთქი“... საიდან იცის, რომ არ მათქმევინებს სიტყვას?...
ან ვარ მე დასვრილი რამეში, ან ვარ მე ვინმეს კუდი, ან ვარ მე უსინდისო, როგორც ზვიადი მიწოდებს... აი, თქვით თქვენ! როგორ მიცნობთ თქვენ? მე მგონი, ჯერ ჩეკისტად არ მოგინათლივართ...

შემოდის ირინა.

ირინა
მაშინ გვითხარით, რის თქმას აპირებდით...

ბორისი
არა! ჯერ მინდა გავიგო, კაცო! ეგებ მე არა მაქვს უფლება...

ჩოჩქოლი.

ბორისი
მაპატიეთ, მაპატიეთ! დამამთავრებინეთ!...

ზვიადი
კარგით, ბრძანეთ, ბორის!...

ბორისი
მე გეკითხებით თქვენ კაცო, მაქვს მე თუ არა უფლება, ვილაპარაკო თქვენთან!

ხმა:
გაქვს! გაქვს!

ბორისი
თვლით თუ არა თქვენ საჭიროდ, რომ მომისმინოთ?!

ხმა:
ბრძანე! გისმენთ!

ბორისი
ვარ თუ არა რამეში გასვრილი, დასვრილი… აი, ეს მითხარით!

ხმა:
თქვენ არა ხართ!
ილაპარაკეთ… ილაპარაკეთ…

ბორისი
მაშინ მალაპარაკეთ, კაცო!... რა შუაშია… მე ჩამოვედი… და გამარჯობის მაგივრად, მლანძღავთ: კუდი ხარ! ეს ჩემთვის… ორმოცდაათი წლის კაცი ვარ, არავის არ უწოდებია ჯერ. 

ირინა
ბრძანეთ!

ირინა გადის. 

ბორისი
თუ ზვიადიმ იზრუნა ჩემი გათავისუფლებისთვის, ასე ზრუნავდნენ მე მგონი ყველა პატიოსანი ადამიანი, რადგანაც თვლიდნენ, რომ მე ვარ პატიოსანი ადამიანი, უდანაშაულო, და ყველა ჩვენთაგანის ვალია, რომ პატიოსანი ადამიანი დავიცვათ!... ხომ ესეა?

ხმა:
არა, ეგ ეგრე არ არის!

ბორისი
ის, რომ ზვიადმა იზრუნა ჩემი გათავისუფლებისთვის… მაპატიეთ, მაპატიეთ! მაპატიეთ!... დიდი მადლობა! მაგრამ ეს იმას არ ნიშნავს, რომ… მე წავიდე რამე კომპრომისზე ჩემს ნამუსთან, ჩემს სინდისთან, ჩემს ადამიანობასთან და დავამტკიცო ის, რაც არ ვიცი, რაც არ მომისმენია ან ვინმე სხვისგან მომისმენია… თქვენ არ გინდათ, რომ ეს შეიგნო, კაცო?!... მე რომ „მოწმეს“ მიწოდებთ, „მოწმე“ არის შეურაცხყოფა! მოწმე მე არა ვარ!

ზვიადი
კაი, კაცო!

ბორისი
ნუგზარ მგალობლიშვილი არის ადამიანი, რომელსაც თავის სიცოცხლეში ერთი სიცრუე არ დაუმტკიცებია, ერთი ტყუილი არ უთქვია, ერთი უნამუსო ნაბიჯი არ გადაუდგამს! ეს არის ნუგზარ მგალობლიშვილი!

ხმა:
სწორია!

ბორისი
ეს ერთი მინდა ვთქვა! 
ჩვენ ყველანი, ვინც აფხაზეთში ვართ, ვეთაყვანებით ზვიად გამსახურდიას, ვეთაყვანებით მერაბ კოსტავას, ვეთაყვანებით გია ჭანტურიას, ირაკლის, თამრიკოს… ყველას თქვენ! იმიტომ, რომ ყველა თქვენგანი ერთ საქმეს აკეთებს! ჩვენ ყველა ერთ საქმეს ვაკეთებთ! მაგრამ… შეიძლება ერთი საქმის გაკეთება აი, ასე, ერთმანეთს შეურაცხყოფას რომ ვაყენებთ, ერთმანეთზე რომ ვიქაჩებით, ეს შეიძლება?! ეს არ შეიძლება, მეგობრებო!

ირაკლი
თქვენზე არავინ არ იქაჩება ბატონო…

ბორისი
ჩემზე ვერავინ ვერ გაიქაჩება! არ შეცდეთ ამაში! არ გინდათ ეს ამბავი! არ შეიძლება ასე ლაპარაკი! ლაპარაკიც ზედმეტია ამაზე! 

ხმა:
ხოდა, გააგრძელეთ! 

ბორისი
მაგრამ… როდესაც ჩვენს საერთო მეგობარს, ჩვენ საერთო თანამებრძოლს - ნუგზარ მგალობლიშვილს ასეთი სიტყვებით მიმართავთ, მე დღეის შემდეგ საერთოდ ვიფიქრებ, ჩამოვიდე თუ არა აწი თქვენთან, თბილისში… მე ამაზე ვიფიქრებ მაშინ! ეს როგორ შეიძლება?!

ნუგზარი გადის.

გია
ბატონო ბორის, მაპატიეთ! თქვენ ჩვენთან არ დადიხართ, დიდი ხანია უკვე…

ბორისი
მაპატიეთ! თქვენთან არ დავდივარ იმ გარემოებით… იმასაც ვიტყვი! მაგრამ ჯერ მთავარი…

გია
ბრძანეთ. ბრძანეთ.

ბორისი
მერე თუ მათქმევინებთ, თუ რატომ არ დავდივარ, იმასაც გეტყვით!

გია
თქვენ უფრო უკეთესი ადგილი იპოვეთ!

ბორისი
გია! მე გთხოვთ, მაპატიეთ!

ზვიადი
უფრო უსაფრთხო ადგილი იპოვეთ თქვენი თავისთვის.

ხმა:
ათქმევინეთ აწი! ვაცადოთ!

ბორისი
მე საფრთხის არ მეშინია…

ზვიადი
გეშინიათ!

ხმა:
ისევ შეურაცხყოფას აყენებენ!

ბორისი
მე… ის ჩემი ათი წლის პატიმრობა მოვიხადე პატიოსნად და ღირსეულად… და არასდროს არ დავჩოქილვარ და, ვერ დამაჩოქა ვერავინ. და მე არაფრის არ მეშინია! ყველას სჯეროდეს! მაგრამ… მთავარი მათქმევინეთ. 
როდესაც ჩვენ სამი თვის განმავლობაში ვცდილობდით ჩვენს შეერთებას, ჩვენს შერიგებას, ჩვენს საერთო ძალით მოქმედებას ამ რთულ სიტუაციაში, ეს ჩვენ არ გამოგვივიდა… რადგან ჩვენ ყველას… მაპატიეთ! ყველას… რაღაცა გვაწუხებს!... რაღაცა ერთანეთში… არ შეიძლება ერთმანეთის ლანძღვა, მაგრამ… ამას უნდა მოვეშვათ! 
(გიას მიმართავს.) როდესაც ჩამობრძანდით… თქვენ ბრძანდებოდით… მერაბ კოსტავა ბრძანდებოდა… კიდევ იყო თქვენი მეგობარი - დათაშვილი… ჩვენ შეგხვდით სოხუმში… ვისაუბრეთ მთელი ღამე თითქმის…

გია
დიახ, დიახ…

ბორისი
თითქმის საერთომდე მივედით… ასე იყო, ხომ?! თითქმის!... თითქმის მივედით!... ამის შემდეგ… მესამე დღეს ჩამობრძანდა ბატონი ზვიადი, არკადისთან ერთად… ნუგზართან ოჯახში ვიყავით… ვისაუბრეთ! ყველა საკითხი ისევ თავიდან!... ბატონმა ზვიადიმ… ბრძანა… პირადად ბრძანა… რომ… ლაშქარაშვილი ჯონი - ეს არის ჩეკისტი, შეგზავნილი ემიგრაციაში…

ზვიადი
სიცრუეა!

ბორისი
ეს თუ სიცრუეა… ეს თუ სიცრუეა…

ზვიადი
სიცრუეა.

ბორისი
მაშინ მე არ ვყოფილვარ ადამიანი და… არც ჩემი მეგობრები არ ყოფილა ხალხი! ჩვენ აქ სამი ვართ ჩამოსული, ვიყავით მანდ ხუთი, ორი კაცი ვერ ჩამოვიდა… არკადი მარკოზია თქვენ გაგცემთ პასუხსო, რომ ბრძანებთ, ბატონო ზვიად… არ არი ლამაზი საზოგადოების… ესე იგი… არასწორი ინფორმაციის მიცემა და არასწორ გზაზე დაყენება… არკადი მარკოზია არის ერთ-ერთი, რიგითი პატიოსანი პიროვნება, რომელსაც არ შესწევს იმის უნარი, რომ პატიოსანი ხალხი დააყენოს რაღაც გზაზე… ჩვენ არსად დასაყენებლები არა ვართ! ჩვენ ყველა მოზრდილი ხალხი ვართ და გაგვაჩნია ჩვენი აზრი… არკადის ჩვენ პატივს ვცემთ, ჩვენი მეგობარი კაცია… 78-ში ჩემთან ერთად იყო არკადი, ჩვენ ერთად ვიყავით!...

ზვიადი
ბატონო, ბორის, თქვენ ხომ მართალი კაცი ხართ, არა?! თქვენ, საპასუხო წერილი რომ დაწერეთ…

ბორისი
დიახ… 

ზვიადი
ვითომდა რომ უპასუხეთ გაზეთ „კომუნისტს“…

ბორისი
დიახ…

ზვიადი
რომ დაგაბრალეს ჩემ წინააღმდეგ ყველაფერი ის… ის წერილი რატომ აღარ გამოაქვეყნეთ?

ბორისი
იმიტომ, რომ არ ჩათვალა ჩვენმა ჟურნალმა საჭიროდ…

ზვიადი
ჰო, არა?!

ბორისი
დიახ!

ზვიადი
სიმართლე იყო იმ წერილში თუ არა?

ბორისი
აუცილებლად!

ზვიადი
თქვენი ჟურნალის გარდა, არ არსებობს სხვა ჟურნალი ან სხვა გაზეთი, რომ ის წერილი, რომელსაც თქვენ სიმართლედ თვლით…

ბორისი
ბატონო ზვიად, მე ხომ მოგეცით თქვენ?! მე ხომ მოგეცით, პირადად თქვენთან, ოჯახში მოვედი, ერთი ეგზემპლიარი მოგეცით…

ზვიადი
მომეცით, მაგრამ…

ბორისი
სოხუმში ჩამობრძანდით - მეორე ეგზემპლიარი ჩაგაბარეთ, ხომ?!

ზვიადი
თქვენ არ მოგითხოვიათ მისი გამოქვეყნება… თქვენ თქვით, რომ ჯერ ეს უნდა გამოქვეყნდეს ოფიციალურ პრესაში… 

ბორისი
ბატონო ზვიად, მაპატიეთ! 

ზვიადი
აი, როგორი ობიექტური კაცი ხართ!

ბორისი
მაპატიეთ, ბატონო ზვიად! ეხლავე გიპასუხებთ! 

ზვიადი
აი, როგორი ობიექტური ჟურნალი გაქვთ!

ხმა:
აპატიეთ! კაცი ამბობს - „მაპატიეთ“...

ბორისი
მაპატიეთ! მაპატიეთ, ბატონო ზვიად! მაპატიეთ, გეუბნებით კაცო! მაპატიეთ, ეხლავე გიპასუხებთ!... თქვენ ბრძანდებოდით სოხუმში, როდესაც… ყველა აქ მყოფი ჩვენი მეგობარი იქ იყო… თქვენ ამოიღეთ ეს წერილი და მითხარით, რომ… ეს არის შესასწორებელი… ხომ?!

ზვიადი
დიახ!

ბორისი
მე გითხარით, კი ბატონო, შეასწორეთ და ამას მე „მატიანეში“ გამოვაქვეყნებ… თქვენ ბრძანეთ, თქვენ მითხარით...

ზვიადი
მე მინდოდა, რომ ეს გამოქვეყნებულიყო თქვენთან… იმიტომ, რომ…

ბორისი
მე გითხარით თქვენ… მე შენიშვნები მომცა გურამ მამულიამ…

გია
თვით დიდმა გურამმა?!

ბორისი
დიახ, „თვით დიდმა გურამმა“! მე ვუთხარი გურამს, რომ მე არაფერს არ შევცვლი… თქვენ ალბათ ამას არ გამოაქვეყნებთ… მე იმას, რაც ეხება პირადად ზვიადს, იქ მე არაფერს არ შევცვლი… ეს ჩემი აზრია… მე ვუთხარი: „ეს არის ჩემი აზრი.“

ზვიადი
თუ სიმართლეს ღაღადებენ, რატომ არ აქვეყნებენ?! 

ბორისი
ეს სხვა საკითხია…

ზვიადი
თქვი თქვი… მაიცა, ბრძანე! ხომ ასეთი ობიექტური ჟურნალია ესა და სიმართლეს ღაღადებს… რატომ არ აქვეყნებენ…? ფოფხაძე არ უშვებს?! არ გიბეჭდავთ ფოფხაძე, ა?! და პატიაშვილი?!

ბორისი
მაპატიეთ, ბატონო ზვიად, არ გინდათ ასე… მაპატიეთ, გიპასუხებთ თქვენ! არ არის ეს საჭირო, მე მგონია… 

ირაკლი
არა! კაცი ეუბნება ფოფხაძე გიბეჭდავსო და უპასუხოს ერთი!... 

ბორისი
მე ვპასუხობ!...

ზვიადი
თქვენს მართალ წერილს რატომ არ ბეჭდავს თუნდაც სიმართლის მღაღადებელი „ივერია“?!

ბორისი
თუ მაცდით, გიპასუხებთ, ბატონო ზვიად! მე ამაზე გიპასუხებთ თქვენ… რადგანაც იმ წერილში ორიოდე სიტყვით თქვენს პატივისცემას გამოვხატავ… თქვენ კიდევ…

ზვიადი
დიახ!

ბორისი
თქვენს პრესაში ამ საზოგადოების ლანძღვა-გინებას აქვეყნებთ, „ჩეკისტს“ უწოდებთ… ამიტომ ამ ხალხმა ჩათვალა: ჩვენ რადგანაც ზვიადი გვლანძღავს, რადგან ზვიადი „ჩეკისტებს“ გვიწოდებს, რადგან უსამართლოდ გვექცევა, ჩვენც შევიკავოთ თავი ჩვენს პრესაში ზვიადის ქებისგან… მე კიდევ… იმის შეცვლა, რაც თქვენზე დავწერე, არ ჩავთვალე საჭიროდ! ამიტომ არ დაიბეჭდა!

გია
სიმართლის თქმა ქებაა?! ბატონო ბორის, მაპატიეთ! ძალიან გთხოვთ! მე გეტყვით თქვენ… არავინ ცუდად არ გამიგოს, მაგრამ… არანაირი წვლილი არ მიგვიძღვის თქვენს გათავისუფლებაში… თუკი ვინმემ რამე გააკეთა თქვენთვის, ეს იყო ზვიადი… ჰოდა, თუკი თქვენ სიმართლის თქმას… სიმართლის თქმას… სიკეთის გადახდას - ქებას უწოდებთ… ცოტა გაუგებარია ჩემთვის! მაპატიეთ!... 

ბორისი
არ გინდათ ასე…

გია
რატომ არ გვინდა?!

ბორისი
იმიტომ, რომ დეფორმაციას უწევთ ჩემს სიტყვებს… თქვენ უნდა მიყვეთ იმას, რაც მე ვთქვი და როგორც მე ვთქვი, თქვენ კი დეფორმაციას უწევთ და ისე ისმენთ, როგორც თქვენ გნებავთ… მაპატიეთ! 
მე დავასრულებ ჩემს სიტყვას და გეტყვით, რომ ჩვენ საერთო საქმეს, აი, ასე ვერ გავაკეთებთ… ეს არის სურვილი ჩვენი მთავრობის! ეს არის სურვილი ჩეკისტების!

ხმა:
ერთმანეთი გავითვალისწინოთ!... 

ბორისი
ნუ გავაკეთებთ ამას! ნუ გავაკეთებთ! მაპატიეთ, მათქმევინეთ! მოდით, დავანებოთ თავი ყველაფერ ამას! მაგრამ საქმე იმაშია, რომ თქვენ თუ ეს არ გსურთ… თქვენ თუ ეს არ გსურთ… არსებობს მეორე საშუალება: ერთმანეთს ნუ შევეხებით… ერთმანეთს ნუ ვლანძღავთ…

ზვიადი
დიახ!...

ბორისი
ხალხში, ერში ეროვნულ მოძრაობას სახელს თუ გავუტეხთ… თქვენ არ გსურთ საუბარი, მეგობრებო! მე მაპატიეთ… თქვენ… თუ სერიოზულ საქმეზე მოდიხართ, უნდა იყოთ სერიოზულად. არასერიოზულობაა ეს! ეს არც საქმის გარჩევაა, არც მეგობრული საუბარია ეს… არც მტრების საუბარია ეს… ჩვენ გავარკვიოთ ჯერ ვინა ვართ ერთმანეთთან და მერე დავსხდეთ და ვისაუბროთ!... 



სცენა XI

შემოდის ირაკლი ბ.

ირაკლი ბ
აი, მე მაქვს ერთი კითხვა თქვენთან, ბატონო ბორის...

ბორისი
ბრძანეთ!

ირაკლი ბ
აი, თქვენ თქვით, რომ - და მე მჯერა მაგისი - მეო, ესე იგი, პატიოსნად შემიძლია ვთქვაო, მაშინ მეო არაპატიოსანი კაცი ვიქნებიო, რომ რასაც ვამბობო, ეს არისო სიმართლეო, და თქვით, რომ ზვიად გამსახურდიამ თქვაო ეს ჭორი ჯონის...

ბორისი
დიახ!

ირაკლი ბ
ეხლა, აი, თქვენ... პირადადაც იცნობთ და მეგობრობაც გქონიათ ალბათ... ბატონ არკადი მარკოზიაზე როგორი აზრის ხართ, პატიოსანი კაცია თუ არაპატიოსანი...

ბორისი
მე ვთქვი, რომ ბატონი არკადი მარკოზია არის პატიოსანი პიროვნება...

ირაკლი ბ
მოიტყუება ... ?

ბორისი
მაგრამ... გიპასუხებთ! თქვენ კი ნუ მაყენებთ ისეთ სიტუაციაში, რომ როგორც თქვენ გინდათ, ისე გიპასუხოთ... 

ხმა:
წყნარად გეკითხებათ, კაცო...

ბორისი
მე გაგცემთ თქვენ ობიექტურ პასუხს და დასკვნა თქვენ გააკეთეთ...

ირაკლი ბ
კი.

ბორისი
ბატონ არკადის ვოვა ვეკუამ უთხრა, როცა შევეკითხეთ... შენი აზრი, არკადი... არკადი იძახის: მე ისე ვფიქრობ, როგორც ზვიადი და როგორც მერაბი! ერთჯერ, ორჯერ, სამჯერ. ჩვენ გვაინტერესებს კონკრეტული მისი აზრი, ეს იძახის, როგორც ზვიადი ისე...

ირაკლი ბ
ეს სხვა საკითხია...

ბორისი
მომისმინეთ! მაშინ უთხრა ვოვამ, უთხრა, შენო, კაცო, არკადი, შენი აზრი არ გაგაჩნიაო?! პირადი შენი აზრი გვაინტერესებსო, პირდაპირ სუფრაზე უთხრა!... აი, ვოვა ვეკუა აქაა...

ირაკლი ბ
აზრი - რაზე? ლაშქარაშვილზე?!

ბორისი
არა, არა, არა, საერთო საკითხებზე... ლაშქარაშვილთან დაკავშირებით გეუბნებით: არკადი მარკოზია არის პატიოსანი კაცი, მაგრამ... არკადი მარკოზიამ თუ თქვა, რომ ეს ბატონ ზვიადის არ უთქვია, მაშინ არკადი მარკოზიას ჩავთვლი არაადამიანად!... პატიოსანად კი არა, როგორც არაადამიანად ისე...

ირაკლი ბ
ესე იგი, არაპატიოსანად...

ბორისი
დიახ! აი, ესაა ჩემი აზრი!... ჩემი აზრი გაინტერესებდათ, ხომ?! მე სხვისას არ გეუბნებით, მე ჩემს აზრს გეუბნებით!... 

ირაკლი
ბატონო ბორის, მე ისევ ვიმეორებ... არც თქვენს და არც ზოგიერთი სხვის პატიოსნებაში ეჭვი არ მეპარება, მაგრამ... ესე იგი... იურიდიული...

გია
დოკუმენტი არ არსებობს.

ირაკლი
იურიდიული დოკუმენტი, ჩემის აზრით, არ არსებობს... ეხლა მე რაზე მინდა, რომ ვთქვა... დავუშვათ, თავის დროზე საზოგადოებაში მოხდა დაყოფა და... პერიოდიკაში დაიწერა იქეთა მხარეზე რაღაც ცუდი... დავუშვათ!...

ზვიადი
დიახ!

ირაკლი
ჯერ ერთი, სიტყვა „ჩეკისტი“ იქ არ დაწრილა.

ხმა:
არა! არა! არა!

ირაკლი
არა, მომისმინეთ! იქ წერია... იქ წერია... რომ რაღაც გარკვეული ნაწილი მოქმედებდა ცენტრალური კომიტეტის დირექტივებით...

თამრიკო
და კაგებესი!

ირაკლი
კაგებე არ ყოფილა ნახსენები!

თამრიკო
როგორ არ ყოფილა, კაცო! ჩემი თვალით მაქვს წაკითხული...

ჯუმბერი
მერე ეს შეურაცხყოფა არ არის?! 

ირაკლი
კაი ბატონო! დავუშვათ, დაიწერა! დავუშვათ, დაიწერა!...

გია
ფაქტი ესეა და!...

ირაკლი
კაი, დავუშვათ დაიწერა, ხო! 

ხმა:
ესეა!

ირაკლი
კი ბატონო, ესეა! მაცალეთ რა!... ესეთი რაღაც დაიწერა... თქვენ კარგად იცით, რომ ილია ჭავჭავაძის საზოგადოებაში იყო ნაწილი... რომელიც არც მეოთხე დასში იყო და იქედანაც გამოეყო... თუ თქვენ შერიგება გინდოდათ, რატომ ჩვენსავით, თქვენ აირჩიეთ ერთი ფრთა და არ დადექით მართლა ნეიტრალურ პოზიციაზე?! ჯერ ამაზე გამეცით პასუხი, მოკლედ და კონკრეტულად; ესე იგი, თქვენ შერიგებაზე კი არ წახვედით, ერთი მხარე დაიჭირეთ მაინც!... თამრიკო ჩემი მეგობარი იყო და... აი, მაგალითად, ირაკლი შენგელია სულ გავიდა იქედან და ცალკე შექმნა... აი, მაგალითად, ჩვენც სულ გამოვედით... თქვენ რატომ აირჩიეთ მაინცდამაინც ერთი მხარე და არა ის, ნეიტრალური...

ბორისი
საკმარისია, საკმარისია!... გასაგებია! ამაზე გიპასუხებთ...

ირაკლი
კი ბატონო!...

ბორისი
გიპასუხებთ. მეგობრებო, თქვენ უნდა გაითვალისწინოთ ერთი ამბავი... გეტყვით აგერ, კაცო, სათქმელს; მე გიპასუხებთ თქვენ, შეკითხვაზე... დაბრძანდით, ბატონო ირაკლი!

ირაკლი
მე კიდევ სხვა რაღაცა...

ბორისი
ის მერე შემეკითხეთ, დაბრძანდით! გეტყვით ეხლა მე თქვენ... თქვენ უნდა გაითვალისწინოთ, მეგობრებო, რომ ჩვენ, აფხაზეთში, ვართ ძალიან ცუდ სიტუაციაში... ჩვენ რომ შევქმნათ ცალკე ფრთა და შევქმნათ აფხაზეთში ავტონომია, ეს უნდა ალბათ მთავრობას... მაგრამ ჩვენ ამაზე არ წავალთ არასდროს; ჩვენ აფხაზეთი არ უნდა გამოვყოთ საქართველოს მასშტაბით საერთო მოძრაობიდან; ამიტომ...

გია
სხვა რაღაცა თქვა!

ბორისი
ჩვენ ვცდილობთ!... ჩვენ ვცდილობთ, რომ... საქართველოში... „ილია ჭავჭავაძის საზოგადოება“ იყოს ერთ-ერთი უძლიერესი ეროვნული მოძრაობა!... 

გია
სხვა რაღაცა...

ბორისი
ამიტომ! ჩვენ არ წავედით ცალკე დაყოფაზე... ჩვენ შეგვიძლია მთელი აფხაზეთის მოსახლეობის 60% დღესდღეობით გავაერთიანოთ და შევქმნათ „ილიას საზოგადოება“... მაგრამ ჩვენ ამ ნაბიჯს არ გადავდგამთ!

ირაკლი
მე ის კი არ გითხარით... საქმე ის... თქვენ ხომ კარგად იცით... აი, თქვენ თქვენი... აი, ეხლა მე... რა ვიცი... ლოგიკურად დაგისაბუთებთ, რომ აი, ეხლა თქვენ ფაქტიურად გაყავით საზოგადოება და რატომ, იცით?!

ზვიადი
კი!

ირაკლი
მე ის კი არ გკითხეთ თქვენ, რომ... ესე იგი... თქვენ დარჩენილიყავით „ილია ჭავჭავაძის...“

ბორისი
ჩვენ ცალკე არ...

ირაკლი
არა! ცალკე ჩვენც კი არ წავედით, ილია ჭავჭავაძის საზოგადოებიდან ყოველგვარი გასვლის გარეშე თანამშრომლობა გვქონდა ორივე ძალასთან!... თქვენ ეხლა ძალიან კარგად იცით... სადაც ზვიადი იქნება, გია იქნება, თბილისში არის გაყოფილი... თქვენ აირჩიეთ მაინცდამაინც ეს მხარე! კაი, ამას თავი დავანებოთ იმიტომ, რომ... მაგას თავი დავანებოთ! ეხლა კიდევ რაღაცა მინდოდა მეთქვა... 

ზვიადი დგება.

ზვიადი ირაკლის.
მაგის პასუხს მე გეტყვი! 

ირაკლი
კაი რა, ზვიად, არ დამიმთავრებია სიტყვა, რა ამბავია, კაცო! მაცალეთ რა!

შემოდის კოკა.

კოკა ზვიადს.

თქვას რა!

ზვიადი მორჩილად.
კაი.

ზვიადი ისევ ჯდება სავარძელში. 

ირაკლი
ეხლა რა მინდა, რომ ვთქვა... რამდენი დრო გავიდა იმის შემდეგ... ეს იყო ივნისში... მით უმეტეს, სექტემბრის აქციების მერე... არც ზვიადის, არც გიას ერთი სიტყვაც არ უთქვამს...

თამრიკო
კაი, გაჩერდი ეხლა, ირაკლი!

ირაკლი
წერილობით?! წერილობით?!

თამრიკო
მე-15 ნომერი არ გახსოვს?! არ გახსოვს?! შენ არ აღგვითქვი, რომ ათ დღეში ბოდიშს მოიხდიდა გია ჭანტურია, თუ არა ჩვენ გავაგდებთო მაგას...

ირაკლი
აარა! თუ დაამტკიცებთ-მეთქი! თუ დაამტკიცებთ...

თამრიკო
აარა, ირაკლი! შენ და მერაბიმ აი, ასე თქვით...

ირაკლი
მერაბის არაფერი არ უთქვამს საერთოდ!

გია ირაკლის.
ჩემზე თქვი ნამდვილად.

ირაკლი
არა, კაცო! თუ დაამტკიცებენ, რომ „ჩეკისტი“ უწოდე ნამდვილად, მაშინ კი-მეთქი...

თამრიკო
რათ უნდა მაგას დამტკიცება, ირაკლი, აგერ დევს ქაღალდები, ყველა... 

ირაკლი
მოიტანეთ, სად არის ის ქაღალდები მერე!...

თამრიკო
მომეცით, კაცო, რას ქვია... ამათი ჟურნალებია! უარყოფთ თქვენს ჟურნალებს?!

ირაკლი
რა, ჯონიზე ჩეკისტი რომ იყო?! ეგეთი რაღაც არ...

თამრიკო
ჯონიზე არაა ლაპარაკი!

ირაკლი
კაცო, დარეკესო, ჩეკისტი არისო...

თამრიკო
ჯონიზე სოხუმში არ ყოფილა ლაპარაკი, ბიჭო!...

ხმა:
ჯონიზე საერთოდ არაა იქ ლაპარაკი...

გია
ერთი წუთით ირინას ათქმევინეთ რა!...

თამრიკო
იქ ლაპარაკი იყო ამაზე... ამათმა რომ ჩვენ შეურაცხგვყვეს, თუკი გია ჭანტურია და ზვიად გამსახურდია არ მოიხდის ბოდიშსო, საერთოდ გავუშვებთ „მეოთხე დასიდანო“...

ირაკლი
„მეოთხე დასში“ მე საერთოდ არ ვიყავი და როგორ ვიტყოდი მაგას?!

თამრიკო
შენ ამბობდი „მეოთხე დასად“ ამ ორგანიზაციას არ ვთვლიო, მაგრამ რომელ ორგანიზაციაშიც ვართო, იქიდან...

ირაკლი
არ იყო ზვიადი იმ ორგანიზაციაში და როგორ გავუშვებდი, კაცო?! ჩვენ, ესე იგი, მომისმინე...

თამრიკო
მაშინ ეროვნულ-დემოკრატიული პარტიაც არ არსებობდა... შენ ურევ! ერთად იყავით თქვენ! ერთად იყავით!

ირაკლი
არ ვიყავით ერთად, კაცო!

თამრიკო
კარგი, ირაკლი! შეიძლება არ გახსოვს, მაგრამ ნამდვილად ასე იყო! 

ირინა ირაკლის.
თქვი, რომ იყავით! არ შეიძლება მასე... 

ბორისი
ორ სიტყვას ვიტყვი და მე დავამთავრებ ეხლა! მე დავამთავრებ!... 
საერთოდ, ჩვენ ერთმანეთთან საუბრისას... ერთმანეთთან შეხვედრისას... თუ ერთმანეთის ნათქვამები ჩავიწერეთ... თუ მაგნიტოფონები ვატარეთ, ჩვენ ხალხი არა ვართ მაშინ...

ხმა:
რა თქმა უნდა!

ბორისი
თუ ჩვენს თავს ვთვლით... ბატონი გია როგორც ბრძანებს აქ, თუ პოლიტიკური მოღვაწეები ვართ...

ზვიადი
დიახ...

ბორისი
ჩვენ თუ ვთვლით, რომ ეროვნულ საქმეში რაღაცას ვაკეთებთ... ჩვენ უნდა ვიყოთ პატიოსნები... ჯერ პირადად!...

ხმა:
რა თქმა უნდა!

ბორისი
ჯერ შენი მეობის წინაშე უნდა იყო პატიოსანი და იმის შემდეგ შენი მეგობრის, შენი თანამოსაუბრის წინაშე უნდა იყო პატიოსანი... ესე იგი, ჩემი ნათქვამი აქ... რასაც მე ვამბობ... ყველა! არა მარტო სიტყვაზე... ყველა ასოზე, წერტილზე ვაგებ პასუხს. შენ რომ შემახსენო ეს ათი წლის შემდეგ, მე თუ ეს გადავთქვა, მე არა ვარ ადამიანი. მე რასაც დღეს ვამბობ, ეს არის სრული სიმართლე, ადამიანის მიერ ნათქვამი...



სცენა XII

ირაკლი ბ
მაშინ, ზვიადმა ეს რომ თქვა... თქვენ ამბობთ, რომ ზვიადმა ჩემ თვალწინ თქვა, რომ ჯონი ლაშქარაშვილი... თქვენ რა რეაქცია მიეცით მაშინ?

ბორისი
მე არ ვიცნობდი ჯონის.

ზვიადი
არ იცნობდი?

ბორისი
მე პირადად ჯონის არ ვიცნობდი!

ირაკლი ბ
რა კონტექსტში თქვა, ეგება ეგეც...

ბორისი
მე პირადად ჯონის არ ვიცნობდი, ჩემო მეგობრებო! მე არც ხელი მომიწერია იმ განცხადებაზე...

გია
ბორის, მე ისეთი აზრი მრჩება, რომ აქ თქვენ ჯონის დასაცავად არა ხართ მოსული... მარტო პირადად თქვენზე არაა ლაპარაკი! აქ არის...

თამრიკო
ჯონის დაცვა არ სჭირდება!

ბორისი
არა, ჩვენ არავის - არც გასამტყუნებლად, არც დასაცავად არ ვართ! 

გია
თქვენ აქ...

ბორისი
სიმართლის სათქმელად ვართ ჩვენ აქ!

გია 
ზვიადის თავლაფდასასხმელად ხართ მოსული...

ბორისი
როგორ გეკადრებათ?!

თამრიკო
ზვიად გამსახურდია იყო, ვინც რადიო თავისუფლებაში...

გია
თამუსია!...

თამრიკო
ზვიად გამსახურდია იყო, ვინც მოდო ქვეყანას, რომ ღირსების სასამართლო მინდაო! ჩვენ მოვედით მის მოწვევაზე... 

გია
თამუსია არ არის მართალი...

თამრიკო
ზვიადმა მოითხოვა მოწმე!

ზვიადი
ნამდვილი მოწმე და არა თქვენი წევრი!...

ბორისი
არა ვართ მოწმე, ზვიად! ჩვენ არა ვართ მოწმე...

ზვიადი
არა ხართ.

ბორისი
ჩვენ ვართ დამსწრე საუბრისა და ვამბობთ იმას, რაც იყო...

ზვიადი
კარგით, მეგობრებო! ახლა გამოვკითხოთ ნეიტრალურ ხალხს... მე მივმართავ ბატონ ნოდარ წულეისკირს: თქვენ დარწმუნედით ეხლა, რომ მე ვუწოდე ჯონის „კაგებეს აგენტი“?

შემოდის ნოდარი.

ნოდარი
მე ახლა... გეტყვით ეხლა ჩემს აზრს...

ზვიადი
ბრძანეთ!... აი, ნეიტრალურმა ხალხმა გამოთქვას თავისი აზრი... ბატონო, აკაკი!...

შემოდის აკაკი.

ნოდარი
განსაკუთრებით... კაკუბავას საქმეზე ვარ მე მოწმე... მართლა მოწმე ვარ!... და... ესე იგი... ზვიად გამსახურდიას მოთხოვნებში, როდესაც ის შიმშილობდა, ერთ-ერთი პუნქტი იყო...

გია
მთავარი!

ნოდარი
კაკუბავას თავისუფლება... ისე მოხდა, რომ... ზვიადის მხარდასაჭერად, რახანც ერთი-ორი სიტყვა ვთქვი, ამის გამო...

ბორისი უხერხულად შეიშმუშნება და გასვლას დააპირებს.

ნოდარი
მთავრობასა და ზვიადს შორის ვიყავი შუამავალი... მე მინდა, რომ ბორისი მოვიდეს და...

ბორისი მობრუნდება, გასული.

ბორისი
არა, გისმენთ!...

ნოდარი
ჰო!... ესე იგი, როდესაც ზვიადმა კატეგორიულად სხვა მოთხოვნები ყველაფერი უარყო ბოლოს და ბოლოს და მივიდა ორზე: ერთი - ტრანსკავკასიის რკინიგზა და მეორე - კაკუბავა!... ეს ორი მოთხოვნა შემისრულოს მთავრობამ და მე ვწყვეტ შიმშილობას!... ეს ვუთხარი მთავრობას. აი, ჩემ თვალწინ გიორგი ციციშვილმა... სხვაც იყო, სხვათა შორის... რომ არ დამწამოთ რაღაცას იგონებსო... იყო ხაინდრავა! 

ზვიადი
ბატონი ლევანი!

ნოდარი
ლევან ხაინდრავა! 

ხმა:
გოგას მამა!

ნოდარი
ხო... ლევან ხაინდრავა იყო ჩემთან ერთად... კიდო იყო... ხოდა, ერთი სიტყვით, ჩემ თვალწინ დაურეკა პრეზიდიუმს, ვისაც ევალება პრეზიდიუმში, ვიღაცა, გვარიც ითქვა იქ, მაგრამ არ მახსოვს... ვისაც ევალება, აი...

ხმა:
შეწყალება!

ნოდარი
შეწყალების განხილვა! იქ კომისია ყოფილა...

ხმა:
კი, არის. 

ნოდარი
დაურეკა იმას და აი, იმ დღიდან დაიწყო (ბორისს) თქვენი საქმის, ესე იგი, მობრუნება თქვენს სასარგებლოდ... და... მე ახლა... მართალი გითხრათ, თქვენი წერილის მერე, „კომუნისტში“ რომ გამოქვეყნდა, ძალიან ცუდად იმოქმედა ჩემზე ამან, გამსახურდიას წინააღმდეგ დაწერილმა თქვენმა წერილმა, არა მარტო ჩემზე; საერთოდ, საზოგადოებამ იცოდა, რომ გამსახურდია იბრძოდა თქვენთვის და...

ხმა:
უკაცრავად! მართლა თქვენ დაწერეთ ეს წერილი?!

ბორისი
არა, ჩემი დაწერილი არაა!

ხმა:
მერე გააკეთეთ განცხადება სადმე ამის შესახებ?!

მეორე ხმა:
აცადეთ!

ნოდარი
მე ახლა ამას იმიტომ კი არ ვყვები, რომ ბრალი დავსდო ვინმეს... მაგალითად, კაკუბავას ვაჟკაცობაში, ან ვინმეს... იმიტომ კი არ ვამბობ... კაცო! აი, იგივე ზვიად გამსახურდიას და კოსტავას გამოსაყვანად... აი, როცა ისინი ციხეში იყვნენ... აი, ვინც იბრძოდა მათთვის, ის ხალხი ახლა ებძვის მას!... და პირიქით არი: ის ებრძვის მათ!... ეს ჩემთვის სრულიად გაუგებარია... აი, მე არ მესმის ახლა, რომ... რა... აი, თამრიკო ჩხეიძე, რომელიც დემონსტრაციებს მართავდა გამსახურდიასთვის, ახლა მის წინააღმდეგ არი...

თამრიკო
არა, აქ გაუგებარი არაფერი არ არი! დემონსტრაციებისა და პროკლამაციების გადმოყრის შემდეგ, რომელსაც მე ვაკეთებდი და მე აქ ამას არ ვახსენებდი, თქვენ რომ არ გეხსენებინათ, რადგან ზვიად გამსახურდიასგან განსხვავებით, მე ეგ არ მახასიათებს, რომ რაღაცა გააკეთო და, ძაან ელემენტარულად მიმაჩნია, რომ კაცი, რომელიც დაპატიმრებულია, უნდა დაიცვა, და არა ის, რომ მერე იყვირო: აი, მე ამას ვაკეთებდი, ვიცავდი!... როგორც ბატონი ზვიადი აკეთებს: ჯონისთვის ასე ვაკეთებდი... ეს ასე უნდა იყოს ისედაც!

ბორისი
ელემენტარულია!

თამრიკო
მიუხედავად იმისა, რომ მე ამას ვაკეთებდი მისთვის, მე როგორც კი გამოვედი ციხიდან, ეს კაცი ასე შემხვდა, რომ ჩეკისტიაო... 

ზვიადს
თქვენ რომ დაგიჭირეს, პირველმა ვინ შეატყობინა უცხოეთს და ვინ ააყვანინა თქვენი თავი დაცვაზე?!

თამრიკო
აი! იგივე მეორდება! იგივე მეორდება!... 

ზვიადი
ვინ შეატყობინა?! ზურაბ ჭავჭავაძემ?! 

თამრიკო
თქვენ რომ დაჭერილი იყავით... თქვენ რომ დაჭერილი იყავით, მეც ვრეკავდი უცხოეთში, მაგრამ ეს სალაპარაკო არც არი... ჩემზე ვინ რეკავდა, არ ვიცი... მე ციხეში ვიყავი. მაგრამ ვინ რეკავდა, ეს სახსენებელიც კი არ არის...

ზვიადი
ბატონო ნოდარ, თქვენთვის დამარწმუნებელი იყო ეს საბუთები, რაც ამათმა მოიტანეს, რომ მე ჯონის ვუწოდე „კაგებე“?

ნოდარი
არ არი დამარწმუნებელი ეგა... 

ზვიადი
აი, ამის მოსმენა მინდოდა!

ნოდარი
ესე იგი, ისევე არ არის დამარწმუნებელი ჩემთვის, რომ თქვენ ვიღაცას უწოდეთ...

თამრიკო
დააკონკრეტეთ, რატომ „ვიღაცას“?!

ნოდარი
არა, ლაშქარაშვილის გარდა, სხვებსაც ხომ უწოდებს?...

თამრიკო
აი, ახლა ამ წუთში არ უწოდა ამ ადამიანს „აგენტი“?!

ნოდარი
აი, ისევე არ არის დამარწმუნებელი ჩემთვის, რომ ზურა ჭავჭავაძე არის კაგებეს აგენტი!... 

თამრიკო
ერთი წუთით რა! ძალიან დიდი ბოდიში, მაგრამ მინდა ასეთი განცხადება გავაკეთო: გარდა იმ მტკიცებებისა, რაც ჩვენ აქ წარმოვადგინეთ... ჯერ ერთი, სამი კაცი ამბობს, და ზვიადმა მოითხოვა ერთი კაცი... ეს უკვე ფაქტია! სამი კი არა, ოთხი კაცი ამბობს ჯონის ჩათვლით...

ზვიადი
ისინი არ არიან მოწმეები, კაცო!

თამრიკო
ბატონო ზვიად! ბატონო ზვიად!

ზვიადი
თქვენი წევრები! იქნებ, თქვენი ოჯახის წევრებიც მომიყვანოთ აქ!...

თამრიკო
ბატონო ზვიად! მე გამოვდივარ მხოლოდ და მხოლოდ იმ წერილიდან, რომელიც თქვენს...

ზვიადი
თქვენ იურისპრუდენციაში არაფერი არ გაგეგებათ!

თამრიკო
დაწყნარდით!... დაწყნარდით!...  

ზვიადი
თქვენ იურისპრუდენციაში არაფერი არ გაგეგებათ!

თამრიკო
დაწყნარდით!... ყველგან... ნებისმიერი იურიდპრუდენციის მიხედვით... ეს ხალხი არის მოწმე.

ხმა:
არ არის მოწმე!...

ზვიადი
არ არის! არავითარი მოწმე არ არის. 

თამრიკო
სად წერია ეგ?! სად წერია?!

ზვიადი
ბატონო ნოდარ, თქვენ დარწმუნდით? ლაშქარაშვილზე გვიპასუხეთ!

ნოდარი
გითხარით, კაცო!...

ზვიადი
მარა ლაშქარაშვილზე...

ნოდარი
გითხარი, კაცო, ერთხელ და მეტი რა გითხრათ ახლა...

ზვიადი
რომ არ არის...

ნოდარი
არ არის დამარწმუნებელი!

ზვიადი
აი, ბატონო აკაკი, მე მაინტერესებს...

ნოდარი
მოიცა, ასე არაა! ნუ ამთავრებ, კაცო! ნუ ამთავრებ!...

ზვიადი
ჩვენ გვეჩქარება, კაცო! ეგრე არაა!...

ხმამაღალი სიცილი გაისმის.



სცენა XII

ნოდარი
თუ მეკითხებით, ბოლომდე მომისმინეთ...

ხმა:
სწორია ეს კაცი!...

ნოდარი
მე მაინტერესებს იმ მოწმეების აზრი... ესე იგი... რა ისა... რა კონტექსტში თქვა ზვიად გამსახურდიამ ეს? ეგება თქვა მართლა!... ზვიად გამსახურდიასათვის ეს არის თავდაცვა... თავს იცავს ამით, რომ... აი... დანარჩენი საზოგადოებისაგან თავს იცავს ასე... რომ აი... „თქვენ კაგებეშნიკები ხართ“ და...

თამრიკო
არაჩვეულებრივი ფორმაა თავდაცვის!

ნოდარი
მე მჩვევია, მაგალითად... შეიძლება... როცა გამიჭირდება, მეც ვამბობ... კაცო, რა არი... ეგ არაფერი ის არ არი... 

თამრიკო
რა უჭირს, კაცო! კაგებეშნიკი თუ იყავი, რა მოხდა მერე!...

ნოდარი
თუ... რა კონტექსტში ითქვა ეს სიტყვები... იგივე... კაკუბავამ და... მგალობლიშვილმა გვითხრან, რა კონტექსტში ითქვა, რა ვითარებაში... მაინდამაინც ლაშქარაშვილს რატომ...

შემოდის ნუგზარი.

ნუგზარი
მოგახსენებთ, ბატონო ჩემო!...

ნოდარი
ჰო...

ნუგზარი
საქმე ის არის, რომ... როდესაც ზვიადმა მითხრა, რომ შენ არ გრცხვენიაო, ესე იგი... ზურაბ ჭავჭავაძესთან რატომ იკავებო საქმესო... ჩვენო ათი წელიწადი ვიყავით ერთადო... და მაშინ მოიგონა, რომ ზურაბ ჭავჭავაძე არის ჩეკისტი, რომელმაც ხელი შეუწყო ლაშქარაშვილის... ესე იგი... 

თამრიკო
დასავლეთში...

ნუგზარი
დასავლეთში...

ზვიადი ნუგზარს.
როგორ არა გრცხვენია! მე მრცხვენია შენს ნაცვლად!

თამრიკო
აი, თქვენი არგუმენტები, ბატონო ზვიად! ლანძღვა-გინება და შეურაცხყოფა...

ზვიადი
ზურაბ ჭავჭავაძეს არაფერი ხელი არ ჰქონდა ჯონის წასვლასთან! არაფერი ხელი არ ჰქონდა...

თამრიკო
საქმეც მაგაშია!

ნუგზარი
რა საუბარიც იყო, მე ის მოგახსენეთ.

ზვიადი
თქვენ მაგასთან შეთანხმებული ხართ!

თამრიკო
გასაგებია, საკუთარი მორალიდან გამოდიხართ!

გია
მოდი... ერთი წუთით, მეგობრებო, რა! ირინას ვაცალოთ...

ზვიადი
მე, მაგალითად, ჩემს მოწმეებად არ დავასახელებ არც ირაკლი წერეთელს, არც ბათიაშვილს, მიუხედავად იმისა, რომ უპატიოსნესი ხალხია და ობიექტური, მაგრამ მოწმედ მე მათ არ დავასახელებ!

თამრიკო
თქვენ დაასახელეთ, ბატონო ზვიად, მოწმეები, როცა კაცს ეძახით „კაგებეშნიკს“! 

ზვიადი
ქრისტეფორე მგალობლიშვილი! ეპისკოპოსი ქრისტეფორე...

ბორისი
ქრისტეფორე არი შენი ძალიან ახლო მეგობარი!

თამრიკო
იგივენაირად შემიძლია ვთქვა, რომ თქვენი კუდი მოგყავთ მოწმედ!

ზვიადი ბორისს.
ჩემი რა მეგობარია!

თამრიკო
უახლოესი მეგობარია!

ბორისი ზვიადს.
კარგი რა, ზვიად! მე ხომ ვიცი, არა?!... მე ხომ ვიცი!... 

თამრიკო
ეგეც ვერ იქნება მოწმე მაშინ!

ზვიადი
საპატრიარქოს მდივანი არის კაგებეს ნომენკლატურა, ეს ყველამ იცის!

ზურა ზვიადს.
შენი აზრით, პატრიარქიც კაგებეს ნომენკლატურაა... შენი აზრით!

თამრიკო
„კაგებეს აგენტს“ ეძახის პატრიარქს!

ხმა:
ეს ტყუილია!

თამრიკო
არ არის ტყუილი!

ირაკლი
მოიცა, შეკითხვა მაქვს! ეგრე მეც მითქვია ცუდი რაღაც უამრავ ადამიანზე, მაგრამ...

თამრიკო
გასაგებია, თქვენ საერთოდ ეგ სტილი გაქვთ ადამიანებთან ურთიერთობის!

ირაკლი
რა შუაშია ეგ, კაცო!

ზვიადი ნოდარს.
ესე იგი, ბრძანეთ, ბატონო აკაკი, თქვენი აზრი: დარწმუნდით, რომ მე ლაშქარაშვილს ვუწოდე კაგებეს აგენტი?

აკაკი
მე ერთ რამეში დავრწმუნდი... დავრწმუნდი იმაში, რომ...

ზვიადი
დიახ!

აკაკი
ჩვენ ურთიერთობას დიდი სიძულვილი მართავს; და ეს არის ყოვლად თავზარდამცემი. 

ზვიადი
ჰო, მარა კონკრეტულად იმაში...

აკაკი
კი, ახლავე გეტყვით მაგაზეც! 

ხმა:
აცალეთ რა, რა მოგივიდათ!

აკაკი
ამან ჩემზე ძალიან - უბრალოდ ადამიანურად გეუბნები, ჩვენ დიდი ხანია ერთმანეთს ვიცნობთ და, ადამიანურად გეუბნები, რომ - ჩემზე ამან ძალიან დამთრგუნველი შთაბეჭდილება მოახდინა. როგორც ადამიანი, მე გამანადგურა ამ სიძულვილმა, რომელიც დღეს აქ ვნახე, თუნდაც, სხვადასხვა შეხედულებებისა და სხვადასხვა ჯგუფისა და სხვადასხვა საზოგადოებისა და სხვადასხვა პარტიას შორის. და მე მიმაჩნია, რომ აი ეს პრობლემა არ უნდა დასმულიყო; და ამაზე საერთოდ არ უნდა ყოფილიყო ლაპარაკი. და რატომ არ უნდა ყოფილიყო ლაპარაკი? - მე ისევე ვერ დავიჯერებ, და ვერ დავიჯერე, ის, რომ გამსახურდიამ ჯონის დასდო ბრალი სერიოზულად კაგებეს აგენტობაში, ისევე, როგორც არ მჯერა, რომ გია ჭანტურია სერიოზულად სდებს ბრალს ზურაბ ჭავჭავაძეს...

ხმა:
ჩეკისტობაში!

აკაკი
მე მიმაჩნია, რომ ეს არის მის მღელვარების შედეგად ნათქვამი.

ზვიადი
კი, მაგრამ იურიდიულად... ბატონო აკაკი, თქვენ... იურიდიულად საკმარისია? აი, ეს მაინტერესებს მე.

აკაკი
ასეთი საუბრის დროს, როდესაც... 

ზვიადი
დიახ!

აკაკი
ასეთ მძიმე ბრალდებას ვუყენებთ ერთმანეთს, მართლა არის საჭირო აქ უტყუარი დოკუმენტი!...

ზვიადი
დიახ!

აკაკი
უტყუარი დოკუმენტი! იმიტომ, რომ - წეღან ნოდარი ამბობდა კონტექსტი-კონტექსტიო - ამას მნიშვნელობა აქვს... შეიძლება გავბრზადი მე და ვიღაცაზე ამ გაბრაზების დროს ვთქვი... დედა ეძახის შვილს მიწა დაგაყარეო, მაგრამ განა, შეიძლება, რომ აქედან გამოიყვანო, რომ იმ დედას ის შვილი სძულს?! ახლა ამაშია საქმე, იცით... ახლა... ჩვენ აღმოვჩნდით ძალიან სერიოზულად ერთმანეთის პირისპირ, ნურავის ნუ გეწყინებათ, მაგრამ ორივე მხარე - სრულიად მოუმზადებელი; სრულიად მოუმზადებელი!... სრულიად მოუმზადებელ ნიადაგზე ჩვენ ერთმანეთს უკიდურესი შეურაცხყოფანი მივაყენეთ! დავამცირეთ ერთმანეთი... და ამის შემდეგ ჩვენ გვინდა ერთად რაღაცა მიზნისათვის ვიბრძოლოთ... ეს არ გამოვა! ეს უკვე შეუძლებელია! 

ირაკლი
ყველაზე ვრცელდება?! 

ხმა:
ყველაზე ვრცელდება?! 

აკაკი
არა! გარკვეულ ჯგუფზე ვსაუბრობ ამ შემთხვევაში... თქვენ იცით, ვინც მყავს მხედველობაში მე... არ არის ასე საქმე, მეგობრებო! ჩვენ დღეს შეიძლება ვლაპარაკობთ იმის თაობაზე, რომ ჩვენ ერთად არ ვიბრძოლებთ... შეიძლება ვლაპარაკობთ იმის თაობაზე, რომ ჩვენ ერთად არ გვინდა საქმის კეთება, მაგრამ... დადგება წუთი, როდესაც ჩვენ ერთმანეთი დაგვჭირდება!...

ხმა:
აბა რა!

აკაკი
ამ წუთისათვის, ჩვენ არ უნდა ვიყოთ სიძულვილით დაბრმავებული ერთმანეთის მიმართ ისე, რომ ერთმანეთს ხელი ვერ გავუწოდოთ... აი დღეს, დღევანდელმა დღემ ჩემზე, კიდევ ვიმეორებ, ძალიან გამანადგურებელი შთაბეჭდილება მოახდინა და... ერთი თხოვნა მაქვს, თუ, რა თქმა უნდა, ვინმე ამ თხოვნას აზრს გაუწევს: თუ ერთმანეთს რაიმე ბრალს ვდებთ, მაშინ ეს მკაფიოდ, იურიდიულად, უტყუარად დავასაბუთოთ! 

ხმა:
მაპატიეთ რა...

აკაკი
და მეორე მხარეა კიდე... დავუშვათ, თქვა ვიღაცამ რაღაც, ხომ? თუ ჩვენ არ მოვახერხეთ, რომ ერთმანეთს რაღაცა ვაპატიოთ, რაღაცა შევუნდოთ, მაშინ რაღა გამოვა?! რაღა გამოვა მაშინ?! ახლა... ყველა ჩვენთაგანი, მეტ-ნაკლებად, რაღაცნაირად, იმის გამო, რომ წარსულში ქრისტიანები ვიყავით, ვცდილობთ ამ მოძღვრებასთან რაღაცა კავშირი გვქონდეს... რა... რა გამოვამჟღავნეთ დღეს ჩვენ ერთმანეთის მიმართ ქრისტიანული?! 

ზვიადი
კი ბატონო! ეს სხვა საკითხია, მაგრამ... თქვენ ფიქრობთ, რომ... ესე იგი... იურიდიული თვალსაზრისით არ არის დასაბუთებული...

აკაკი
კიდევ ვიმეორებ!

ზვიადი
კი ბატონო!

აკაკი
კიდევ გავიმეორებ ამას სრულიად მკაფიოდ: ისევე ვერ დასაბუთდა ის, რომ ზვიად გამსახურდიამ იმას უწოდა მართლა ჩეკისტი, როგორც ვერ დასაბუთდება ის, რასაც ამბობს გია ჭანტურია ზურაბის მიმართ!

ზვიადი
კი ბატონო! ბატონო გურამ, ერთ წუთს მობრძანდით! თქვენ ნეიტრალური კაცი ხართ, თქვენი სიტყვა გვითხარით რა!

შემოდის გურამი.

გურამი
მეც უნდა გავიმეორო...

ზვიადი
ესე იგი, თქვენ ეთანხმებით ბატონ აკაკის პოზიციას?

გურამი
ჩემზე ძალიან ცუდი შთაბეჭდილება დატოვა...

ზვიადი
არა! ის ბრძანეთ, დადასტურდა, რომ მე ზაქარია ლაშქარაშვილს...

გურამი
მე დავინახე...

ზვიადი
ბატონო?!

გურამი
მე დავინახე ერთი რამე: მართლა სიძულვილი...

ზვიადი
ეს სხვა საკითხია! 

გურამი
არ არის ეს სხვა საკითხი!

ბორისი
არ არის!

ხმა:
არ არის!

გურამი
ზურაბ ჭავჭავაძეს კაგებეს აგენტი ხარო ეუბნები და არავითარი საბუთი არა გაქვს...

ზვიადი
კი ბატონო, მაგრამ... იმ... ზაქარია ლაშქარაშვილზე...

ბორისი
რატომ „კი ბატონო“?! „კი ბატონო“ არა! ეს მთავარია!

თამრიკო
„კი ბატონო“ რატოა, კაცო! ჩემზე ამბობს ჩეკისტიაო და...

ზვიადი
როდის ვამბობ შენზე „ჩეკისტს“?!

თამრიკო
არ ამბობ?!

ზვიადი
არ ვამბობ! 

თამრიკო
კაი, მომეცი!

ზვიადი
მაგას არ ვამბობ!

თამრიკო
კი ბატონო!

ზვიადი
იმას კი ვამბობ, რომ მთავრობის სახლში, იმ შენს კორუმპირებულ მინისტრებთან, ცეკას ხალხთან შენ მე დამასმინე... და დაგაყენებ პირზე ხალხს! 

თამრიკო
დაგასმინე?!

ზვიადი
დიახ! დამასმინე და რაც თქვი იმასაც ვიტყვი, თუ გინდა! მაგრამ არ გვინდა ახლა ამდენი უსიამოვნება და ისა...

თამრიკო
ეს კაცი ჩემზე ამბობს „ჩეკისტს“! ხომ არ გჯერათ?! მე დავამტკიცებ, რომ ის ამას ამბობს!

ზვიადი
მე არ ვამბობ „ჩეკისტს“! მე შენზე „ჩეკისტს“ არ ვამბობ!

თამრიკო
წეღან არ დამიძახე ჯაშუში ხარო?! წეღან დამსმენი არ დამიძახე?!

ზვიადი
„ჯაშუში“ სხვაა და „ჩეკისტი“ სხვაა, კაცო! 

თამრიკო
უი, რას ამბობ, კაცო!

ზვიადი
შეიძლება შენ მე დამასმინო სხვასთან, მაგრამ ჩეკისტი კი არ იყო, კაცო!

თამრიკო
აგენტი არ დამიძახე, ზვიად?! ამ წუთში დამიძახე და ახლა უარყოფ!

ზვიადი
ნუ ნერვიულობ! ნუ ნერვიულობ! 
ესე იგი, ბატონი გურამის აზრი... თქვენი აზრით... დამტკიცდა ის ამბავი, რომ მე ლაშაქარაშვილზე გავავრცელე...

თამრიკო
მეგობრებო, ერთი წუთით, რა! წამაკითხეთ!

ზვიადი გურამს.
კონკრეტულად მითხარი ოღონდ!...

თამრიკო
მეგობრებო! წამაკითხეთ, რა!

ზვიადი გურამს.
მითხარი! ხომ არ დამტკიცდა?

ხმა:
ნორმალური ლაპარაკიც არ გინდათ! აირიეთ! არავინ არავის არ უსმენს!

თამრიკო
ერთი წუთით! ერთი წუთით!

ზვიადი
ნეიტრალური ხალხის აზრი მოვისმინოთ!

ირაკლი
არა, ზვიად! არ დამტკიცდა! არავითარი დოკუმენტი...

თამრიკო
კაცი უარყოფს! კაცი უარყოფს იმას, რაც დაწერილია მათივე გაზეთში შავით თეთრზე!... 

ზვიადი
აბა, წაიკითხე!

თამრიკო
„საკოორდინაციო ცენტრის მეოთხე დასის განცხადება! დამტკიცდა აგრეთვე ის, რომ გამგეობას ამიერიდან... არა, ეს სხვა ამბავია... ახლავე გეტყვით... რეზოლუცია გამგეობის 1 შტრაილბრეხელს; გურამ მამულია, ზურაბ ჭავჭავაძე, ციალა არდაშელია, ჯუმბერ კოპალიანი...“

გია
მშვენიერია.

თამრიკო
მშვენიერი როა, გია, იმიტომ ვკითხულობ!... „და მიხეილ ქურდიანი... გაირიცხნენ საზოგადოებიდან, აღდგენის უფლების გარეშე... თამარ ჩხეიძესა და კიდევ ორ პირს მიეცა ვადა საკუთარი პოზიციის გასარკვევად, მაგრამ პოზიციის გარკვევის ნაცვლად, თამარ ჩხეიძემ კიდევ უფრო გაააქტიურა თავისი თანამშრომლობა გარიცხულ გამგეობასთან და საზოგადოების წევრების წინააღმდეგ შეთხზა ცილისმწამებლური პასქვილი...“ ცნობისათვის, ასეთი პასქვილი ბუნებაში არ არსებობდა! დიახ, ბატონო! მერე... რაც შეეხება მერვე ნომერს, ჯერ... რამდენიმე თვე გავიდა და მერე დაიბეჭდა! „წევრთა წინააღმდეგ შეთხზა პასქვილი, რითაც გაზეთ „კომუნისტის“ გვერდით დადგა... ამან გვაიძულა ჩხეიძეც გაგვერიცხა საზოგადოებიდან, აღდგენის უფლების გარეშე! საზოგადოების საერთო კრებამ ბრალი დასდო გარიცხულთ კოლაბორაციონიზმში, ოპორტუნიზმში, უპრინციპობაში, და საბოლოო ჯამში კი, ეროვნული ინტერესების ღალატში... მეოთხე დასი არ უარყოფს ზემოთ აღნიშნული პირების არსებობის ფაქტს - რისთვისაც მე აქამდე არ მომეცა საშუალება დიდი მადლობა გამომეცხადებინა თქვენთვის, რომ ჩემი არსებობის ფაქტს არ უარყოფთ! - შემდეგ... „როგორც ეს ზოგიერთს ჰგონია... არამედ უარყოფს ამ პირთა გამგეობად არსებობის კანონიერებას და ამ გამგეობის რაიმე ეროვნულობას!“ შემდეგ... „ზვიად გამსახურდიას ღია წერილი...“

გია
რაც წაიკითხე, ძალიან მშვენიერი იყო!

თამრიკო
კი ბატონო! მეც ძალიან მომწონს და იმიტომ წავიკითხე!... ზვიად გამსახურდია თამარ ჩხეიძეს...

ირაკლი
ვიცით ეგ წერილი!

თამრიკო
მოიცა, კაცო! იქნებ, მსიამოვნებს წაკითხვა... 

ხმა:
ვის სიამოვნებს, ვის არ სიამოვნებს!

თამრიკო
არ მიწოდებიაო, კაცო, კაცი ამბობს!... მე მწერს ბატონი ზვიადი, რომ თქვენო გაერთიანდით ცრუ გამგებაშიო... და შექმენით ჩემს წინააღმდეგ ფრონტი ცენტრალურ კომიტეტთან, უშიშროების კომიტეტთან და გაზეთ „კომუნისტთან“ ერთად!

ზვიადი
მერე, ტყუილია ეგ?! ეგ ხომ იმას არ ნიშნავს, რომ შენ...

ბორისი
ბატონო ზვიად!

თამრიკო
მოიცა რა, ერთი წუთი! დავამთავრებ!

ბორისი თამრიკოს.
არ გინდა რა, შენი ჭირიმე! არ გინდა, რა...

თამრიკო
ერთი წუთი! არ ნიშნავსო ჩეკისტობასო... არ ნიშნავსო ჩეკისტობასო, აგერ მეუბნება... 

ირაკლი
იმის მიხედვით... ჩეკისტობას არ ნიშნავს...

თამრიკო
თუ არ ნიშნავს, აგერ წაგიკითხავთ... 

ირაკლი ბ
ეგ არ ნიშნავს...

თამრიკო
როგორ არ ნიშნავს, კაცო! ერთად ფრონტის შექმნა...

ირაკლი ბ
არა, შექმნა ნიშნავს, რომ საერთო პოზიციებზე დგახართ...

თამრიკო
კი ბატონო! „ზვიად გამსახურდიამ... ზვიად გამსახურდიამ... - ერთი წუთი კიდევ და ვამთავრებ ამ მშვენიერი ლიტერატურის კითხვას! - ზვიად გამსახურდიამ ისაუბრა სახელმწიფო უშიშროების კომიტეტის ახალგარდაქმნილი მეთოდების შესახებ, რაც გამოიხატება ჭეშმარიტი პატრიოტების... - სიჩუმე რა, ერთი წუთით, სიჩუმე რა!... - რაც გამოიხატება ჭეშმარიტი პატრიოტების წინააღმდეგ ცრუპატრიოტული მოძრაობის - ეს ჩვენა ვართ! - გამოყენებით... ეს პრობლემა მთელს საბჭოთა კავშირში მწვავედ დადგა; ამითაც იყო განპირობებული ილია ჭავჭავაძის საზოგადოების გაწმენდა უღირსი წევრებისაგან!“ მაშასადამე, უშიშროების კომიტეტი გვიყენებს ცრუპატრიოტებს ჭეშმარიტი პატრიოტების წინააღმდეგ!... 

ხმა:
ფაქტი სახეზეა!
გასაგებია ყველაფერი!

თამრიკო
ახლა მეც შემაჯამებინეთ, ბატონებო! ნუთუ, ყოველივე იმის შემდეგ, რაც წაგიკითხეთ, ცნობას მივაწვდი მათ, ვისთვისაც ეს ცნობილი არ არის: ჩვენი საზოგადოება ექვსი თვის განმავლობაში იტანდა ამ უღირს, მართლა ჭუჭყიან ბრალდებებს, შეურაცხყოფას, რისთვისაც შეიძლება კაცმა კაცი მოკლას...

ირაკლი ბ
მე წინააღმდეგი ვიყავი ყოველთვის მსგავსის...

თამრიკო
ირაკლი, ვიცი, ვიცი! მოიცა, ირაკლი, მოიცა... ვიტანდით ამას და ჩვენ პასუხს არ ვცემდით... და გთხოვთ, რომ მათქმევინოთ ახლა, რატომ არ ვცემდით: იმიტომ კი არა, რომ მართლა ვინმესი გვეშინოდა ან აგენტებად ვთვლიდით თავს... ჩვენ პასუხს არ ვცემდით იმიტომ, რომ არ მიგვეყენებინა ზიანი ხალხისათვის... ხალხისათვის, რომელსაც სწამდა, რომ აი, შეიქმნა ილია ჭავჭავაძის საზოგადოება, ეროვნული მოძრაობა იღვიძებს, და არ შექმნილიყო ის სურათი, რომ ერთმანეთს ლანძღავენ...

ხმა:
კინკლაობაში არიან.

თამრიკო
ამისთვის ჩვენ ამ შეურაცხყოფას ვიტანდით! 

ხმა:
რომელი ნომერია?!
რომელი ნომერია, გვითხარი!

თამრიკო
რომელი ნომერია და პირველი! ის მეშვიდე იყო! არსებობს კიდევ მეთხუთმეტე ნომერი, სულ ახლახან გამოსული, სადაც ქალბატონი ირინა სარიშვილი...

გია
მალე ახალი გამოვა, კიდევ უფრო კარგი!

ხმა:
ხოდა, გავჩერდეთ ახლა ჩვენ!

თამრიკო
ერთი კითხვა დამრჩა! მხოლოდ ერთი კითხვა; დავსვამ და დავასრულებ. აი, ეხლა, საერთო სიტუაციიდან გამომდინარე, ის საბუთები, რომ სამი მოწმე წარმოვადგინეთ, მაგნიტოფირიც წარმოვადგინეთ, ჯონის წერილიც წარმოვადგინეთ...

ხმა:
მაგნიტოფირი არ მოგვისმენია!

თამრიკო
აგერ არი, გინდათ მოისმინოთ?! ახლავე ჩავრთავთ!

ხმა:
გასაგებია!

თამრიკო
თუ გასაგებია, ძალიან კარგი! ეს ყველაფერი... მთლად შეიძლება იურიდიულად ასპროცენტიანი მტკიცებულება არ იყოს, მაგრამ მორალურად... მორალურად!... მორალური ღირებულება უდავოდ რჩება, იურიდიულს რომ თავი დავანებოთ! და რაც მთავარია: აქ შეიქმნა შესანიშნავი სურათი; კაცი ამტკიცებს, რომ მე არ მითქვია ჯონიზე, რომ კაგებეშნიკიაო; მე არ მითქვია შენზე, რომ კაგებეშნიკი ხარო, მე არ მითქვია ამაზე, რომ კაგებეშნიკიაო და... იგივე საქციელის საუკეთესო დემონსტრაციას ახდენს ამ დარბაზში: მივარდა აგერ ამ ადამიანს (შემოდის ზურა.), დაუძახა კაგებეშნიკი... 

ზვიადი
ისე იქცეოდა და იმიტომ.

თამრიკო
მაგი არ არის არგუმენტი, ბატონო ზვიად!...

ზვიადის
არის.

თამრიკო
შესანიშნავად იქცეოდა, წყნარად იყო, თქვენსავით ისტერიკაში არ ჩავარდნილა!... და თუკი ამას უთვლით ცუდ საქციელად, მაშინ სხვა ამბავია... 

ხმა:
დაიღალა ხალხი რა, თამუნა!

თამრიკო
დამამთავრებინეთ, თქვენი ჭირიმე! უწოდა კაგებეშნიკი! ახლა მე ვსვამ შეკითხვას: არის თუ არა ეს იგივენაირი დანაშაული, როგორც ჩვენი მხრიდან თუნდაც დაუსაბუთებელი... თუნდაც დაუსაბუთებელი მტკიცება, რომ ჯონის ზვიად გამსახურდიამ უწოდა კაგებეშნიკი? რა მნიშვნელობა აქვს: ჯონიც ადამიანია, ზურაც ადამიანია! თუკი ზურაზე შეუძლია ასე დაუსაბუთებლად თქვას, რომ კაგებეშნიკია, რა დაუშლიდა, ჯონიზეც იგივე რომ ეთქვა?!

ზვიადი
ზურას ძალიან ბევრი ხალხი ადგება მაგაზე...

თამრიკო
მაშინ... მე მოვითხოვ კატეგორიულად... მე მოვითხოვ კატეგორიულად...

გია
ზურას მე დავუსახელე...

თამრიკო
ეგ არ არი...

გია
რომლებიც მეუბნებიან... ზურას შეუძლია ნახოს ეს ხალხი...

თამრიკო
გია! მისმინე, გენაცვალე!

ზურა გიას.
მე კი არ შემიძლია! ან მაგ ბრალდებას დაასაბუთებ, ან კიდევ პასუხს აგებ! პასუხს აგებ!

თამრიკო
მე მოვითხოვ სასამართლოს!

გია ზურას.
იმ ხალხმა მკაფიოდ თქვა!

ზურა გიას.
იმ ხალხმა თქვა კი არა, დაასაბუთებინებ იმ ხალხს, თუ არა - აგებ პასუხს!

გია დაცინვით.
შენთან?!

ზურა
ჩემთან! ჩემთან და საზოგადოებასთან!

გია დაცინვით.
ვინ საზოგადოებასთან?!

ზურა
ქართველ საზოგადოებასთან!

გია
კარგი რა!

ზურა
კი!

გია
გუმბარიძესთან?!

ზურა
გუმბარიძესთან... თქვენი ურთიერთობა მე არ მაინტერესებს!

ირაკლი
გია! ერთი რაღაცა მინდა... 

აკაკი
მე უბალოდ ერთი რაღაცა მინდა ვთქვა, რომ... აი, ეს წერილი, რომელიც თამრიკომ წაიკითხა... გაჟღენთილია სიძულვილით; და მასზე პასუხიც გაჟღენთილია სიძულვილით... აი, ამ სიძულვილისგან გათავისუფლებისკენ მოგიწოდებთ მე ყველას თქვენ! რადგან აი, ამ სიძულვილით არაფერი არ გაკეთდება, და აი, ამ სიძულვილის შედეგია ეს შეურაცხმყოფელი სიტყვები ერთმანეთის მიმართ... არ შეიძლება ამ სიძულვილის არსებობა! ეს სიძულვილი უნდა მოისპოს!

ხმა:
უნდა დამთავრდეს! უნდა მოისპოს!

თამრიკო
როგორ უნდა მოისპოს?! კაცი გამოდის და ეძახის „ჩეკისტს“!... 

აკაკი
შეურაცხმყოფელი სიტყვები აშენებულია და დამყნობილია სიძულვილზე! ამიტომ ამ სიძულვილით სავსე ადამიანების ჩვენება არ გამოდგება მტკიცებულებად... იმიტომ, რომ მე ის კაცი მძულს და მე მას ყველაფერს დავაბრალებ, თუ მძულს...

ხმა:
რა თქმა უნდა!

აკაკი
იმის გამო, რომ მძულს - ჩვენ შორის არ მოხდება არავითარი, თუნდაც ელემენტარული ურთიერთობა... იმის გამო, რომ მძულს! და დღეს იყო სწორედ ამ სიძულვილის დემონსტრაცია... საშინელი დემონსტრაცია!... იქნება როგორმე მოვუხმოთ გონებას... იქნება როგორმე შეიძლება, რომ ჩვენს სულს, გულს ვკითხოთ და... იქნება არის საშუალება, რომელიც ამ სიძულვილს ჩააქრობს, ჩაანელებს, თუკი საბოლოოდ ვერ მოსპობს... იმიტომ, რომ ყოვლად შეუძლებელია ასე ურთიერთობა! ყოვლად შეუძლებელია ამგვარი არსებობა!... 

ხანგრძლივი პაუზა.

ზვიადი
ამათმა გაზეთში დაწერეს, რომ მე აგენტი ვარ! და რომ მე რეკლამას მიკეთებს, თურმე, მთავრობა!

თამრიკო
რეკლამას გიკეთებს იმიტომ, რომ სიძულვილს თესავ! იმიტომ, რომ განხეთქილებას თესავ! აი, ამიტომ!

ზვიადი
მე ვარ თურმე კომუნისტების აგენტი! ვებრძვი განგებ...

თამრიკო
განხეთქილებას თესავ! იმიტომ, რომ განხეთქილებას თესავ!... და ნასედკად იჯექი მერაბ კოსტავასთან კამერაში!...

ზვიადი
გესმით?! აი!...

თამრიკო
დიახ! დიახ!

ხმა:
რა მოგივიდათ! რა მოხდა ამისთანა!

ზვიადი
ესე იგი, მე ნასედკა ვიყავი მერაბთან...

თამრიკო
რომ მოენანიებინა იმიტომ... დიახ დიახ! (ნერვიული სიცილით.) აბა, რატომ იჯექით ერთად?! ერთად რატომ იჯექით, ერთად?!...

ხმა:
ირინას უნდა რაღაცის თქმა, რამდენი ხანია!

ზვიადი
აი, ამის მერე გიკვირთ, თქვენ, რაც აქ ხდება?!...

თამრიკო ცინიკურად.
არა, რა გასაკვირია?!

ზვიადი
ესე იგი, ნასედკა ვყოფილვარ... და კამპანია, თურმე, იმიტომ არი, რომ განგებ მე შემიქმნან...

თამრიკო
დიახ დიახ! ეგრეა! და ჩვენ ყველაფერი ვიცით!

ზვიადი
ამათი თეორია...!...

გია
თამუსია ეს შენა ხარ, მე და ზვიადი რომ ვისხედით შიმშილობაზე და მოგვვარდი და ტანკები შემოიყვანეთ ქალაქშიო?!

ზვიადი
დიახ დიახ, ტანკები შემოიყვანეთ ქალაქშიო, ბრალი რომ დაგვდო ამან! პროვოკატორებოო!

თამრიკო
დაიხ და გავიმეორებ! გავიმეორებ! გავიმეორებ!

ზვიადი
მოშიმშილეებმა რომ გაგაგდეს, წაეთრიე პროვოკატოროო, დაგავიწყდა?!

ზურა ზვიადს.
მაგას შენ ყვიროდი! არცერთ მოშიმშილეს ეგ არ უთქვამს! 

თამრიკო ზვიადს.
შენ ყვიროდი მაგას, შენ! შენ ყვიროდი! შენ ყვიროდი მაგას!

ზურა ზვიადს.
მაგას ამბობდი შენ! არცერთ მოშიმშილეს თამრიკოსთვის ეგ არ უკადრებია! 

ბორისი
ნუ ვიქცევით ისე, როგორც ორგანოებსაც აწყობს და მთავრობასაც! ნუ ვიქცევით ისე, როგორც ორგანოებსაც აწყობს და მთავრობასაც! ურთიერთშეურაცხყოფა არ უნდა იყოს!... ხვალიდან ნუ მივაყენებთ ერთმანეთს შეურაცხყოფას! ეს უნდა დამთავრდეს!

თამრიკო ბორისს.
შენ არ მიგაჩნია ყველა ჩვენგანის შეურაცხყოფად, როცა ზურას „ჩეკისტს“ ეძახიან?!

ბორისი
მე ამას ვამბობ: ეს უნდა დამთავრდეს! ეს უნდა დამთავრდეს!

თამრიკო
მხოლოდ მას შემდეგ, რაც ამისთვის ბოდიშს მოიხდის!

ისმის სიცილი.

ირაკლი ბ
არ გინდა რა, ჯუმბერ, ეხლა რა, დიდაქტიკა რა! აზრი არა აქვს აქ ლაპარაკს რა!

ხმა:
წავიდეთ!
დავიშალოთ!

ირაკლი
ერთი რაღაცა არი რა! ერთი რაღაცა არი რა! ეს მინდა გითხრათ და ამითი დავამთავროთ! (ჯუმბერს.) არა ხარ სწორი, და რატომ არა ხარ სწორი, ეხლავე გეტყვი! აქ როგორ შეიძლება ლაპარაკი იმაზე, რომ შევრიგდეთ, როცა ასეთი სიძულვილია... მოიცათ! ერთი რაღაცა არი! ესე იგი... ერთი რაღაცა არი! 

ხმა:
კოკა! კოკა!

ირაკლი
ჯუმბერ, შენ გელაპარაკები, რა! თქვენთან შერიგება შეუძლებელია! დამოუკიდებელ საქართველოში გაირკვევა ყველაფერი რა!...

გადიან. რჩება ზვიადი. 
სიჩუმე.

შემოდის აკაკი.

აკაკი
თქვენ უნდა მოერიოთ ამ სიძულვილს! ყველამ! უნდა აღადგინოთ ნორმალური, ადამიანური ურთიერთობა! სხვანაირად შეუძლებელია...

გადის აკაკი.
სიჩუმე.
ყველანი გადიან, რჩება ზვიადი. 

ზვიადი მარტო.
არავითარი ურთიერთობა არ მინდა მაგათთან. რათ მინდა. არ მინდა არავითარი ურთიერთობა მაგათთან.  

სიჩუმე.
სცენა ბნელდება.



მოქმედება III

სცენა XIV. 


მანანა და ზაქარია. 
სატელეფონო საუბარი.

ისმის ტელეფონის გამავალი ზარი. 

მანანა 
ალო?

ზაქარია
ალო?

მანანა
დიახ?!

ზაქარია
გამსახურდიას ბინაა?

მანანა
დიახ?!

ზაქარია
რომელი ბრძანდებით?

მანანა
მანანა ვარ?!

ზაქარია
ზვიადი არის სახლში?

მანანა
თქვენ საიდან რეკავთ?!

ზაქარია
პარიზიდან...

მანანა
თქვენ ლაშქარაშვილი ბრძანდებით?!

ზაქარია
დიახ!

მანანა
დიდი შედევრების შემქმნელი?!

ზაქარია
რომელი შედევრების?

მანანა
„უსიამოვნო ვიზიტი“ ხომ გაიცანით?!

ზაქარია
დიახ, დიახ!...

მანანა
ლოლაშვილსაც ხომ იცნობთ კარგად?!

ზაქარია
მერე?

მანანა
აი, იმისგანაც მიიღებთ სასიამოვნო ბარათს...

ზაქარია
ჰო...

მანანა
ჰო! რამ შეგაწუხათ?!

ზაქარია
ზვიადის... ზვიადის...თან მინდა საუბარი...

მანანა
ტელეფონით არ შეიძლება საუბარი, ბატონო! აქ რომ ჩამობრძანდით და რომ გეგმავდით, თამარ ჩხეიძესთან ერთად, ზვიადიზე როგორ გემუშავათ პარიზში, აი, მაშინ მობრძანებულიყავით!...

ზაქარია
და ზვიადი რატომ არ მობრძანდა?...

მანანა
ზვიადის თქვენთან რა... ეგღა აკლდა ეხლა... გუშინდელ ტაქსისტ ლაშქარაშვილთან, და აგენტთან, გაყიდულ კაცთან, რომელზეც მთელი მასალები გვაქვს უკვე ხელთ, ხალხის ჩვენებები, ვინც თქვენთან იჯდა...

ზაქარია
დიახ!...

მანანა
იმასთან როგორ შეიძლებოდა, რომ ზვიადს ჰქონოდა ლაპარაკი!...

ზაქარია
და ზვიად...

მანანა
მაგას წიგნად გამოგიგზავნით, თქვენ ციხეში რა პერიოდშიც იჯექით...

ზაქარია
დიახ...

მანანა
ვინც იჯდა თქვენთან, მთელი იმ ხალხის ჩვენებებს, ვაკეთებ უკვე... წიგნის... აი, ეხლა რომ წამოვა ხალხი, წამოიღებენ და სიამოვნებას მიიღებთ!

ზაქარია
ძალიან საინტერესო იქნება!

მანანა
ძალიან!

ზაქარია
ჰო!

მანანა
დიახ, დიახ! ისიც გესიამოვნათ, არა, რუსუდან ბერიძის და მისი მეგობრების წერილი, ხომ?!

ზაქარია
არ არის ზვიადი სახლში?

მანანა
არა, თქვენ რა გნებავთ?!

ზაქარია
საუბარი მინდოდა...

მანანა
რაზე უნდა ისაუბროს ზვიადმა... გამოგიგზავნათ ეს წერილი და გითხრათ...

ზაქარია
არა, მე... მინდა, რომ... ვისი ხელით გამომიგზავნა, მე იმას არ ვიცნობ... 

მანანა
გოგი ხოშტარიას, რომელმაც გადმოგცათ თქვენ!

ზაქარია
დიახ!

მანანა
გოგი ხოშტარიამ გადმოგცათ და გითხრათ, რომ ორ დღეში პასუხი მიეღო მას თქვენგან!

ზაქარია
და გოგი ხოშტარია ზვიადის რა არის-მეთქი, იმის გაგება მინდა...

მანანა
ჰელსინკის კავშირის წევრია! გამგეობის!

ზაქარია
შეიძლება ამას ენდოს ადამიანმა, რომ ეს მართლა ზვიად გამსახურდიასგან არი?!

მანანა
დიახ! დიახ!... ზვიად გამსახურდიასგან კი არ არის, ეს არის რუსუდან ბერიძისგან!

ზაქარია
არა, აი, ამან მითხრა...

მანანა
მერაბის ყოფილი ცოლისგან!

ზაქარია
კი, ეს გასაგებია, მარა...

მანანა
მერაბის... მერაბის წერილია და არა ზვიად გამსახურდიასი, თქვენ ამდენი უნდა გესმოდეთ!

ზაქარია
არა, ვინ გამოატანა-მეთქი!

მანანა
ვინ გამოატანა და რუსუდან ბერიძემ მოუტანა ბატონ ზვიადს და ბატონმა ზვიადმა თქვენ გამოგიგზავნათ, რომ გასცნობოდით, რაც გააკეთეთ იმას!

ზაქარია
დიახ!...

მანანა
და მერე გესიამოვნათ, ხომ, ძალიან?!

ზაქარია
ნუ... მაგას ეხლა... (ჩაახველებს.) რა მნიშვნელობა აქვს...

მანანა
რა, არა აქვს მნიშვნელობა, თქვენ გესიამოვნათ თუ არა, ეს?!

ზაქარია
რა თქმა უნდა, არ მესიამოვნა!

მანანა
კიდე კარგი, რომ თქვით!

ზაქარია
ხო!... იმიტომ, რომ...

მანანა
იმიტომ, რომ ფაქტზე დაგიჭირეს?!

ზაქარია
იმიტომ, რომ სიმართლეს არ შეესაბამება...

მანანა
იმიტომ, რომ სიმართლეს არ შეესაბამება?!...

ზაქარია
რა თქმა უნდა!

მანანა
ხო... ეს ყველა ჯაშუშის პასუხია!

ზაქარია
რომელი ჯაშუშის?

მანანა
აი, თქვენ რომ ჯაშუშობთ მანდ...

ზაქარია
რასა ვჯაშუშობ?

მანანა
რასაც ჯაშუშობთ, და თქვენ ბევრ რამეს მიიღებთ... მაგას გამოგიქვეყნებენ უკვე... ვამთავრებ თქვენთან საუბარს!

ზაქარია
რატომ?!

მანანა
უნდა გამოგიქვეყნოთ! როგორც თქვენ იცით ხოლმე გამოქვეყნება, არა?!...

ზაქარია
ჰო!...

მანანა
ოღონდ ცრუ დოკუმენტზე რომ მოაწერინა თამარა ჩხეიძემ თქვენ დასაცავად ხელი, აი, მერაბ კოსტავას და ზვიად გამსახურდიას ვიზით ალიკა გინზბურგთან ვინც დარეკა, ხომ კარგად იცით; და მანდ როგორ მიგიღეს, ზვიად გამსახურდიას და მერაბ კოსტავას ხელით მოხდა ეს... ამიტომ, თქვენ რადგან აი ასე, პარალელურად, სხვა საქმეები გინდოდათ გაგეტანათ საქართველოდან, ეს ხომ ჯაშუშობაა?!

ზაქარია
რა საქმეები?

მანანა
რაა?!

ზაქარია
რა საქმეები უნდა გამეტანა?!

მანანა
არა, აბა, რატომ მიხვედი შენ ბერიძესთან, რომ მერაბიზე და ზვიადიზე ცუდი მითხარიო; რატომ მიხვედი შენ, თუ სუფთა კაცი გინდოდა აქედან წასულიყავი და არა ჯაშუში?!

ზაქარია
მე სუფთა ჩემი თავის წინაშე ვარ და ღმერთის წინაშე...

მანანა
შენი თავის წინაშე მართლა ხარ სუფთა იმიტომ, რომ შენი თავი არის ის, რაც არის მთელი სუკი!

ზაქარია
და სუკთან რა კავშირი მაქვს?

მანანა
რა კავშირიც გაქვს, ეხლა...

ზაქარია
შეგიძლიათ ამიხსნათ?

მანანა
ახსნილია უკვე და... ძალიან გთხოვ...

ზაქარია
ჰო!

მანანა
ჩვენ შენთან ლაპარაკი არ გვინდა! მასალებით უნდა გელაპარაკოთ!

ზაქარია
ეგ სხვა ამბავია.

მანანა
მასალებით!

ზაქარია
სიამოვნებით! გავეცნობი.

მანანა
ამ წერილს რომ ეხლა გამოაქვეყნებენ 26 მაისისთვის, ძალიან გესიამოვნება, არა?! მერაბ კოსტავას და ზვიად გამსახურდიას სახელით რომ წახვედი პარიზში, და ავტორიტეტით; და მერე, მერაბ კოსტავას საწინააღმდეგოდ მის ცოლთან მიხვედი, ეს ძალიან გსიამოვნებს, არა?!

ზაქარია
მაგას მე თვითონ ავხსნი მერე, თუ საჭირო იქნება!...

მანანა
რატომ მიბრძანდი იქ?! ვინ მიგაგზავნა?! საკუთარი... საკუთარი იმით მიხვედი... სულის კარნახით, თუ ვინმემ დაგავალა?!

ზაქარია
მაგას მე თვითონ ავხსნი-მეთქი!

მანანა
ახსნი! როგორღა უნდა ახსნა... კაცი, რომელიც პარიზში ვიზას გაძლევს და გიშვებს იქ, რომ შიმშილით არ მოკვდე, და ამის შემდეგ, შენ მიდიხარ მის ცოლთან და ეუბნები, რომ მითხარი რამე ცუდი ამ ორ კაცზე, რომ იქ ფული გაგეკეთებია, შე ნაძირალა, შენა! ნაძირალა, შე არაკაცო! შე ჯაშუშო! დაეგდე მანდ ტაქსზე, ან ჩამოგათრევს ქართველი ხალხი და გაგასამართლებს! შე ნაძირალა, გარყვნილო არსებავ, შენ და, გამოგიქვეყნებენ ეხლა პარიზში მაგას და იგრიალე იქ! შე ნაძირალა, რა უფლება გაქვს, ტაქსისტი, რვა კლასის განათლებით გამოეთრევი და რადიოსადგურში ეწევი იმებს... გადაცემებში ღებულობ მონაწილეობებს... რა უფლება გაქვს, შენ მაქედან რომ მასწავლი საქართველოს ისტორიას! შენ რომ საქართველო გყვარებოდა, მანდ წახვიდოდი?! შენ რომ საქართველო გყვარებოდა, ამ გაჭირვების დღეს შენ საქართველოდან გაიქცეოდი?! ჰა?!

ზაქარია
ზვიადს არ უნდა ლაპარაკი ჩემთან?

მანანა
ზვიადმა რაც გამოგიგზავნა, ეს უკვე გასაგებია! გასაგებია! გასაგებია, შენთვის?!

ზაქარია
ზვიადს არ შეუძლია დამირეკოს, მელაპარაკოს?...

მანანა
მთელი რვა ნომერი რომ მიუძღვენი და რადიოსადგურით რომ გადასცემ, ეგ რადიოსადგური ტაქსის შოფრების არის თუ საქართველოსი?

ზაქარია
ანუ, რა გადავეცი?!

მანანა
მთელი რვა ნომერი, გაზეთ „ივერიისა“...

ზაქარია
ჰო! მერე?

მანანა
რომ გადაეცი... რომ გადასცემ... მერე! მერე! რასაც აკეთებ, გგონია, რომ ჩვენ აქ არ ვისმენთ?! შენ რა უფლება გაქვს, საქართველოს სახელით ილაპარაკო, რომელიც გაიქეცი საქართველოდან საკუთარი კეთილდღეობისთვის! რა უფლება გაქვს, ხმას რომ იღებ საქართველოზე?! რა უფლება გაქვს შენ! წახვიდე უნდა, და დაიკარგო!...

ზაქარია
ამ უფლებას ვინ იძლევა?

მანანა
ამ უფლებას იძლევა ქართველი ერი!

ზაქარია
და თქვენ ვინ მოგცათ?

მანანა
და არა კაგებე! რომელმაც შენ გაგაგზავნა იმ ძნელბედობის ჟამს, რომელშიც იყო საქართველო!... გასაგებია შენთვის?!

ზაქარია
ისა... ერთი რამე მინდა დავაზუსტო!

მანანა
რა უნდა დააზუსტო! ჯერ ეს ერთი, შენთან როგორ უნდა ვილაპარაკო; კაცმა, რომელმაც ლაპარაკი არ იცი, და „დამოუკიდებლობის“ მაგივრად რაღაც სისულელებს რომ ბოდავ! „საზოგადოება“ სიტყვა რომ არ იცი და „საზოგადუებას“ რომ იძახი, შენ რა უფლება გაქვს, რომ ქართველი ხალხი შეარცხვინო და უკულტუროდ და შენისთანა უგუნურად გააცნო მთელ მსოფლიოს! „საზოგადუებას“ რომ იძახი ყოველ წუთს, და შენ გაქვს უფლება, ქართველი ერის სახელით რომ გამოხვიდე ეთერში?!

ზაქარია
და ზვიადს არ უნდა ჩემთან ლაპარაკი?

მანანა
ზვიადს არც უფიქრია!... რეზო ჩხეიძე გაკითხავთ ყოველ თვე საფრანგეთში და იმას ელაპარაკე!

ზაქარია
მე ნებისმიერს დაველაპარაკები!

ზარი ითიშება.

ზაქარია
ალო?!

სიჩუმე.



გოგი და ზაქარია.
სატელეფონო საუბარი.

ისმის ტელეფონის გამავალი ზარი.

ზაქარია
ალო?!

გოგი
ალო! გამარჯობათ!

ზაქარია
გამარჯობათ?! რომელი ბრძანდებით?!

გოგი
მე ისევ ისა ვარ... გოგი ხოშტარია... მაშინ ჩვენ ეგრე ვილაპარაკეთ, რომ თქვენ უნდა მოგეფიქრებინათ, პასუხი გაგეცათ, ესე იგი... ან თქვენ ანებებთ თავს გამოსვლას რადიოში, ან ეს წერილი ქვეყნდება: როგორია თქვენი პასუხი?

ზაქარია
თქვენთან შეხვედრა ვერ მოხერხდება?

გოგი
თუ გნებავთ შევხვდეთ - როცა გნებავთ: ხვალ, ზეგ, მაზეგ, როცა გნებავთ... 

ზაქარია
ზეგ შეიძლება?

გოგი
ზეგ იყოს! მე, მოკლედ, აქა ვარ დაახლოებით... ერთი ათი დღე მაინც! 26-მდე, მოკლედ, აქა ვარ, ჯერჯერობით... მერე წავალ, მერე ჩამოვალ...

ზაქარია
სამშაბათისთვის შევთანხმდეთ მაშინ...

გოგი
კარგით, მე დაგირეკავთ მაშინ სამშაბათ საღამოს... თუ გინდათ დღისით დაგირეკავთ, როცა გნებავთ... 

ზაქარია
ამ წუთას ზუსტად ვერ გეტყვით, როდის...

გოგი
სამშაბათს საღამოს იქნებით სახლში? თუ ოთხშაბათს დაგირეკოთ? 
ზაქარია
სამშაბათს იყოს.

გოგი
კარგით, დავრეკავ სამშაბათს და მობრძანდით.

ზარი ითიშება. 



ისმის ტელეფონის გამავალი ზარი.

ზაქარია
ალო?

გოგი
ჯონი ხარ?

ზაქარია
დიახ. 

გოგი
გამარჯობა, მე ვარ გოგი, ხოშტარია...

ზაქარია
აჰ, ჰო...

გოგი
გადაწყვეტილება გაქვთ მიღებული?

ზაქარია
ახლა გამეღვიძა და... (ჩაახველებს.) ხო!...

პაუზა.

გოგი
გეკითხებით!

ზაქარია
გამეღვიძა და... ისა...

გოგი
დიახ!

ზაქარია
უნდა შევხვედროდით, ხო?

გოგი
ჩვენი შეხვედრა არაფერს არ წყვეტს... 

ზაქარია
რატომ მელაპარაკებით მაშინ, თუკი არაფერს არ წყვეტს...

გოგი
არაფერი, მე გეკითხებით... თქვენ ირჩევთ, მეტი არაფერი.

ზაქარია
ირჩევ რა, ის ხომ არ არის, კაცო... მაღაზიაში შეხვედი და კოსტუმი აარჩიე!...

გოგი
მე... მე...

ზაქარია
პატარა ბავშვი არა ხართ!...

გოგი
არც პატარა ბავშვი არა ვარ, და არც სათამაშოდ არა ვარ აქ ჩამოსული, რა...

ზაქარია
ჰოდა, მით უმეტეს, თუ სათამაშოდ არა ხართ...

გოგი
ესე იგი, მე ის გკითხეთ, რაც დამავალეს, ის გითხარით... ეს არ არის არც ჩემი ინიციატივა, არც ისა... მე გითხარით და თქვენ უნდა გადაწყვიტოთ, მეტი არაფერი... ბევრი გასარჩევი აქ არაფერი არ არის. თუ თქვენ მიგაჩნიათ, რომ ის წერილი არის მცდარი, თქვენ შეგიძლიათ პროტესტი განაცხადოთ...

ზაქარია
რა პროტესტი უნდა განვაცხადო?!

გოგი
არ ვიცი... არაფერი... დაამტკიცებ, რომ ეს არის მცდარი!

ზაქარია
რა უნდა... არც დასამტკიცებელი მაქვს!

გოგი
შეგიძლია უჩივლო სასამართლოში.

ზაქარია
ვის უნდა ვუჩივლო?!

გოგი
ვისა და მაგის ხელმომწერს.

ზაქარია
რაში მჭირდებიან, ან ერთი და ან მეორე...

გოგი
ბიჭო, რაში გჭირდებიან და მე... ისა... მე არ ვაქვეყნებ ამას!

ზაქარია
გამოაქვეყნებენ და თავში ქვა უხლიათ! სულ ფეხებზე მკიდია!...

გოგი
კი ბატონო, ეგრე იყოს, ამას გადავცემ.

ზაქარია
ხო, აბა!...

გოგი
კი ბატონო. 

ზაქარია
და თუ უნდა, მე დავუბეჭავ ამ... ფოტოკოპიებს და გავუგზავნი!

გოგი
კი ბატონო! მე გითხარით და მეტი...

ზაქარია
ისეთი ხარისხი უნდა გაგატანოთ, კარგად წაიკითხონ, თვალები არ ეტკინოთ!...

გოგი
კაი, გენაცვალე... ეგრე იყოს! თქვენი საქმიანობაც... ამათი საქმიანობაც...

ზაქარია
რა... რა... რა საქმიანობა?!

გოგი
თქვენი საქმიანობა... ამ წერილიდან გამომდინარე. 

ზაქარია
ხო, რა?

გოგი
არა მარტო ეგა! კიდე იქნება გამოქვეყნებული სხვა ცნობები... შენთან ერთად ვინც იჯდა... იმათი... ბევრის ცნობები...

ზაქარია
უიჰ! უიჰ! უიჰ!

გოგი
ჰო! კარგი, გენაცვალე! 

ზაქარია
ჰო, მერე?!

ზარი ითიშება. 



ისმის ტელეფონის გამავალი ზარი.

გოგი
დიახ!...

ზაქარია
გოგი ხოშტარია ხართ, ხო?!

გოგი
დიახ!

ზაქარია
ზვიად გამსახურდიას ნომერი ჩამაწერინეთ.

გოგი
მეტი საქმე არა მაქვს!

ზაქარია
ა?!

ზარი ითიშება.



შემოდის მერაბი (ბრუნდება გადასახლებიდან).

მერაბი
გამიმარჯოს მე - თქვენთად ერთად! იმიტო, რო... მე ბევრჯერ მითქვამს ეს, არა? არავითარი ფასი არა აქვს ჩემს ჩამოსვლას თქვენთან, აქ, თქვენ რომ არ დამხვედროდით... არავითარი ფასი არ ექნებოდა! სხვათა შორის, ერთი რამეა... თქვენ ჩემთან იქ უფრო ახლო მოხვედით, ვიდრე მანამდე იყავით... იმიტო, რო... როცა თვალი თვალს ხედავს, მაშინ გონება ისე არ მოქმედებს, გაიგეთ? იმიტომ, რომ მაშინ უფრო თვალია ჩართული და გონება ისე არ მოქმედებს... მარა... როცა ადამიანს არ ხედავ, ობიექტს არ ხედავ, მაშინ იწყებ ფიქრს...
ვინც მინახავს, ვისთანაც ოდნავ შეხება მქონია, ყველა უფრო ახლოს მოვიდა ჩემთან, ყველა უფრო დეტალურად გავიცანი იქ, ვიდრე აქ ვიყავი...
კარგად იყავით! ბედნიერად იყავით, და თქვენთან ერთად გამიმარჯოს, თორე... კიდე მითქვამს, რომ ესე იგი, მარტო, არა? მარტოკაცი ბედნიერი ვერ იქნება! ბედნიერი - თანაზიარობის გარეშე... ბედნიერება არის მხოლოდ და მხოლოდ თანაზიარობა! ბედნიერების თანაზიარობა! თორე... მარტოკაცი ბედნიერი ვერ იქნება ვერსად და ვერცერთ ვარიანტში. კარგად იყავით და ბედნიერად ვიყოთ!

მერაბი გადის. 

შემოდის ზვიადი.

ზვიადი
მეგობრებო! ყველამ უნდა ვიცოდეთ, რომ აფხაზი ერი ისტორიულად არასოდეს არ არსებობდა!... „აფხაზეთი“ იყო სახელწოდება დასავლეთ საქართველოსი!... და... აფხაზები იყვნენ დასავლეთ-ქართველები... ასე რომ, აფხაზები იყვნენ ქართველი ერი, დასავლეთ-ქართველი ერი!... ხოლო ის ძველი, ქრისტიანი აფხაზები, ქართველი აფხაზები დღეს აღარ არსებობენ!... მაგრამ... სახელწოდება „აფხაზი“ დღეს არასწორად იხმარება ამ აფსუას ტომთან დაკავშირებით!... აფსუა, ანუ აფსარნი, ეს არის ჩრდილოეთ-კავკასიური მოდგმის ტომი და ჩვენ არც ერთი ტომის, არც ერთი ტომების ჯგუფის თვითგვამორკვევის წინააღმდეგნი არა ვართ, თუ ის ერად ქცევას ლამობს, მით უმეტეს თუ მას აქვს ერის გარკვეული ნიშნები, ოღონდ მის ისტორიულ ტერიტორიაზე - ჩრდილოეთ კავკასიაში!... 

ისმის ტაში. 

ზვიადი
თუ ეს ტომი... თუ ეს ტომი თუ ტომები ამას შეიგნებენ, ჩვენ მათ ამოვუდგებით მხარში, ოღონდ იმ პირობით, რომ მათ უნდა აღადგინონ ისტორიული სამართლიანობა და დაგვითმონ ჩვენი მიწა-წყალი და დამკვიდრდნენ იქ, საიდანაც მობრძანდნენ!... მე გთხოვთ, აქ გამომსვლელებს, თუ ვინმე მოინდომებს ამ ჭეშმარიტების სხვაგვარად წარმოდგენას, - არ მოუსმინოთ!... აფხაზი ერი არ არსებობს! 
 
ისმის ტაში.

ზვიადი 
საქართველო არის ქართველების ქვეყანა - ეს აქსიომა უნდა იყოს წარმოდგენილი და არეკლილი ამ პროგრამაში... და კონსტიტუცია უნდა გამოხატავდეს ქართველი ერის ინტერესებს! და ამავე დროს - ყველა პიროვნების ინტერესებს, რა ეროვნებისაც არ უნდა იყოს ის!... და არა ერების ინტერესებს! ჩვენ აქ აზერბაიჯანელების ინტერესებისთვის არ ვიბრძვით, მეგობრებო! და თუ ვინმე იბრძვის, ის დამარცხდება ბოლოს! დიახ!... 
აქ მიმდინარეობს ისევ და ისევ კრემლისეული პოლიტიკა ოსებისა და აფხაზების პრივილეგირებისა საქართველოში!... რატომღაც აფხაზეთი და ოსეთი არის გამოყოფილი და სახალხო ფრონტი იბრძვის აფხაზების უფლებების დასაცავად, და ოსების... ძალიან კარგი დამცველი ჰყავს აფხაზების და ოსების ინტერესებს კრემლის სახით! თქვენ საქართველოს ინტერესები დაიცავით და ეს იქნება მთავარი! საქართველოს ინტერესებს სჭირდება დაცვა და მათ ინტერესებს არ სჭირდება, მეგობრებო! მათ შესანიშნავად იცავს კრემლი... ძალიან კარგად და... დიახ! 
დემოგრაფიული საკითხებიც არ არის დაკონკრეტებული... არ ჩანს ეს დემოგრაფიული ექსპანსიონიზმი! არ ჩანს, რა მიზანს ისახავს საქართველოში ეთნიკური ჯგუფების პრივილეგირება და მათი ხელოვნური გაზრდა და... მათ დანაშაულთა ყოველგვარი წაყრუება... და ისევ და ისევ ქართველების დისკრიმინაცია და მათი პრივილეგირება... ეს აქ არ ჩანს!... და რა მიზანი გვაქვს ჩვენ: რომ თანდათანობით უნდა დაიწყოს უკანონოდ შემოჭრილი არაქართველი მოსახლეობის განსახლება საქართველოდან! ეს ერთ-ერთი უმთავრესი მიზანია!... 

ისმის ტაში. 

შემოდის მერაბი მ. 

მერაბი მ
ზოგს რომ ვუსმენ, მე ვფიქრობ... ამის... ამის ყოფა არ იყოს, როგორ შეგიძლიან, ასეთი გაავებული და ეჭვიანი რომ ხარ... როგორ ცხოვრობ შენს საკუთარ თავთან... როგორ იტან შენს საკუთარ თავს, თუ შენი თავი სავსეა ასეთი ეჭვებით, სიავით... და სულ ფიქრობ იმაზე, რომ ის, რაც გარშემო ხდება, ამ ყველაფრის უკან იმალება ვიღაცის ინტრიგა და ჩვენს წინააღმდეგ მიმართული... მე მგონია, რომ ასეთი ცხოვრება... ასეთი ცნობიერებით შეუძლებელია... თუ ნორმალური ადამიანი ხარ, შენთვის აუტანელი ხდება ასეთი ცნობიერებით სიცოცხლე... და ეს სხვათა შორის, არის ამოსავალი წერტილი ფილოსოფიისა... სიკეთე ჩვენ... და სიყვარული ჩვენ ურთიერთობაში არ არის უბრალოდ ფსიქოლოგიური წადილი, მონდომება სიყვარულისა და სიკეთისა... ეს არის ხელოვნება სიყვარულისა და სიკეთისა... რომელიც მხოლოდ იმ ადამიანებშია, რომლებიც მუშაობენ საკუთარ თავზე და მიმართავენ საკუთარ თავს გაგებისკენ!... სოციალური ცხოვრების და ერის ბედის იდუმალში ჩაწვდომისკენ... და თუ შენ ჩაწვდები ამ იდუმალს, მაშინ შეიძლება რაღაც იყოს ჩვენ შორის, რაც არ იქნება უბრალოდ მტრობა და სიძულვილი და ბოროტება... მორალისტული ქადაგით ჩვენ ვერ გავფანტავთ ბოროტებას ჩვენს გარშემო და ჩვენს თავში, მხოლოდ შეგვიძლია აი, ასეთი გონიერი ძალისხმევით და მოთმინებით...  

მერაბი გადის.



სცენა XV

პარლამენტის შენობის წინ. მოედანი. ღამე. 

პატრიარქი
... ის რეალური საშიშროება, რომელიც დგას ჩვენს წინაშე... აი, ამიტომ... მოვედ... მე მოვედი აქ... რომ დაგლოცოთ!... რომ დამთავრდეს ეს... შეყრილობა! (პაუზა.) მე მოვედი იმისათვის... რომ წავიდეთ ტაძარში... და მადლობა შევსწიროთ ღმერთს გადარჩენისათვის!... მე ახლა მაცნობეს... რომ... საშიშროება რეალურია!... შეიძლება ამ საშიშროებამდე დარჩა სულ რამდენიმე წუთი!... ამიტომ... ჩემო სულიერო შვილებო! გეძლევათ ლოცვა-კურთხევა, რომ აბრძანდეთ ახლა... და წავიდეთ ერთად ქაშუეთის წმინდა გიორგის ეკლესიაში... და მადლობა შევსწიროთ უფალს!... 

ხმა:
არა!
არ წავალთ!
არა!
არა!
არა!
ფიცი გვაქვს ნათქვამი!
აქედან არ წავალთ!
სამშობლოს ვერ მივატოვებთ!
ღმერთი დავიფიცეთ! ღმერთი!
აქამდე სად იყავი?!
დაგვლოცეთ, მამაო!...

ისმის:
...ჯოს!
...ჯოს!
...ჯოს!

ხანგრძლივი პაუზა.

ქალის ხმა:
დასხედით, ხალხო! ნუ გეშინიათ! დასხედით!

ისმის:
...ჯოს!
...ჯოს!
...ჯოს!

ხმა:
... სამშობლოს გადარჩენა!...
... სამშობლოს გადარჩენა!...

კაცი მიკროფონში
მოვითხოვ კატეგორიულად... სიწყნარე იყოს! სიწყნარე!... 
დუმილი! დუმილი... ამ დუმილში რაღაც ჭეშმარიტება კიდევ ერთხელ დაიბადება... 
სიწყნარე იყოს, ძალიან გთხოვთ!...
თქვენ დგახართ აქ... და იყოს სიწყნარე!...

პაუზა.

კაცი მიკროფონში
სიწყნარე იყოს, ძალიან გთხოვთ!... არცერთი რეპლიკა ადგილიდან! დუმილი არის... სიწყნარე იყოს!...

პატრიარქი
... თქვენ ნუ იფიქრებთ იმას, რომ... მე მთხოვა მთავრობამ... ახლა მოვიდნენ ჩემთან... წარმომადგენლები... რომელთაც მითხრეს, რომ ეს საშიშროება რეალურია!... და მე ნება არ მქონდა არ მოვსულიყავი ეხლა აქ და თქვენთან ერთად არ ვყოფილიყავ!... 

ხანგრძლივი პაუზა.

პატრიარქი ვიღაცას
ხოდა ახლა სიკვდილი გინდათ?

ვიღაცა
გვესვრიან, მამაო?...

პატრიარქი
შესაძლოა...

ვიღაცა
გვესროლონ!

ხმა:
მოითმინეთ! მოითმინეთ!...

კაცი მიკროფონში
სიწყნარე! სიწყნარე!... ძალიან გთხოვთ, სიწყნარე იყოს!...

პაუზა.

კაცი მიკროფონში
ეს სიწყნარე კი არ არის, ეს არის დუმილი! გაიგეთ, ხალხო!...

ვიღაცა
მამაო, თქვენ დარჩებით ჩვენთან?...

პატრიარქი არაფერს პასუხობს. 

ხმა:
გაიწიეთ, რა!...

ხანგრძლივი პაუზა.

პატრიარქი ზვიადს
ეს საფრთხე რეალურია...

ზვიადი
რა ვქნათ, უწმინდესო, აბა, რა ვქნათ... ერთხელ დავიბადეთ და ერთხელ მოვკვდებით, აბა, რა ვქნათ... ისედაც გვსპობენ და... 

პატრიარქი
იქნებ არის სხვა მეთოდი... სხვა გზა...

ზვიადი
ამ ხალხს მერე... კიდეც რომ გამოვუცხადოთ, ჩვენ შეგვრაცხენ მოღალატეებად...

პატრიარქი
არა, ნუ... ხო არის რაღაც რეალური...

ზვიადი
რა არის?

მერაბი
ეგ არის ყველაზე ისეთი დიდებული წამი!... მთელი ერი არის ერთი სურვილით ანთებული... 

კაცი მიკროფონში
სიწყნარე იყოს! ძალიან გთხოვთ... ძალიან გთხოვთ...

ირაკლი
კაცო, რა სიწყნარე... მოიცა ერთი წუთი... რა დუმილით ხვდებით! გამატარე! გამატარე!... (ირაკლი ხალხს.) მეგობრებო, არავითარ პროვოკაციას არ წამოეგოთ! მე დღეს... მიტინგის დროს... ცოტა შეუძლოდ შევიქენი... დღეს... მთელი ქართველი ერი დგას დიდი წამის წინაშე... მაგრამ თუ ჩვენს წინაშე განსაცდელია... ჩვენ უკვე მივედით იმ წამთან, როცა უკან დახევა დიდგორის წინაშე არ შეიძლება! ჩვენ ვითხოვთ ჩვენს სამართლიან მოთხოვნას!... ძმებო! და თუ ეს განსაცდელია, სიხარულით შევხვდეთ განსაცდელს! ქართველს არ ჩვევია შიში!... 

ხმა:
საქართველო! 
საქართველო! 
საქართველო! 

მერაბი
საქართველოს ისტორიაში!... ყოფილა დიდებული წამები!... და ეს წამი!... არის ერთ-ერთი უდიდებულესი!... როდესაც... ამ სამოცდაათი წლის მანძილზე!... ამ... ტანჯვასა და ვაებაში!... ამ სისხლისღვრაში... პირველად! ასე შეკრული!... ასე მთლიანი!... წარმოდგა ქართველი ერი!... ღვთის წინაშე!... 

ისმის ყოველმხრივ ტაში.

მერაბი
გამაგრდით და გაძლიერდით სულიერად! რამეთუ ჩვენთან არს ღმერთი!...

ხმა:
ამინ!
ამინ!
ამინ!...

საქართველო! 
საქართველო! 
საქართველო!...



იგივე მოედანი. ნამსხვრევები, ნარჩენები კარვების, ტანსაცმლის ნაგლეჯები, სხვადასხვა საგნები. სველი ასფალტი ლამპიონების შუქს ირეკლავს. მოშორებით მოსჩანს ჯავშანმანქანები და ტანკების ლულები. 
გამოდის ზვიადი, კოსტუმი აცვია და გამადიდებელი სათვალე უკეთია. 

ზვიადი
საქართველოს რესპუბლიკის ცენტრალური სარეფერენდუმო კომისიიდან მიღებულია დასკვნა, რომელიც ავლენს განსაცვიფრებელ შედეგებს საქართველოში ჩატარებული რეფერენდუმისას; განსაკუთრებით აღსანიშნავია ზოგიერთი დეტალი, რომელიც დაკავშირებულია არაქართული მოსახლეობის მონაწილეობასთან რეფერენდუმში; ზემოთქმულიდან გამომდინარე, მიზანშეწონილად მიგვაჩნია, საქართველოს რესპუბლიკის უზენაესმა საბჭომ ხალხის ნების გათვალისწინებით მსოფლიოს ცივილიზებულ ერთა წინაშე გამოხატოს საქართველოს დამოუკიდებელი სახელმწიფოებრიობის აღდგენა! 

ხანგრძლივი და მგზნებარე ტაში.

ზვიადი
ძვირფასო მეგობრებო! სიმბოლურია საქართველოს დამოუკიდებლობის აღდგენის გამოცხადება 9 აპრილს, ვინაიდან ამ დღეს გადაწყდა საქართველოს ბედი! 9 აპრილის წამებულთა სულები დაგვცქერიან ჩვენ და ხარობენ ზეციურ ნათელში, რამეთუ აღსრულდა ნება მათი, აღსრულდა ნება ქართული ერისა: გაუმარჯოს დამოუკიდებელ საქართველოს! ფარავდეს ღმერთი!

ოვაციები. შეძახილები. ტაში.

ისმის შორიდან:
გაუმარჯოს!
გაუმარჯოს!
გაუმარჯოს!
ზვიადი
ქართველმა ხალხმა... საქართველოს მოსახლეობამ ღირს მყო... დავიკავო ესოდენ მაღალი თანამდებობა პრეზიდენტისა, რაც მავალებს საჯაროდ წარმოვთქვა ფიცი: „ვფიცავ! და... საზეიმოდ ვაცხადებ ღვთისა და ერის წინაშე... რომ... ერთგულად განვახორციელებ საქართველოს სახელმწიფო მეთაურის მოვალეობას... ვიღვაწებ ჩემი ქვეყნის აღორძინებისა და გაძლიერებისათვის... დავიცავ მის დამოუკიდებლობას და ტერიტორიულ მთლიანობას! განუხრელად განვახორციელებ საქართველოს რესპუბლიკის კონსტიტუციასა და კანონებს, დავიცავ ადამიანის უფლებებს! ღმერთის იყოს ჩემი შემწე!... ყოველივე... ამაში!...“

ტაში.



სცენა XVI

ბეიკერი, ზვიადი, თენგიზი. მოსკოვი.

ბეიკერი
ამერიკის შეერთებული შტატები აღფრთოვანებით ადევნებს თვალს თქვენ დაუოკებელ ლტოლვას თავისუფლებისაკენ! თქვენი ბრძოლა თავისუფლებისთვის სამაგალითოა არა მხოლოდ საბჭოთა რესპუბლიკებისთვის, არამედ მთელი მსოფლიოსათვის. თქვენ აძლევთ თავისუფლებისა და დემოკრატიისთვის ბრძოლის მაგალითს მთელს მსოფლიოს! მთელი მსოფლიო დღეს უცქერს საქართველოს!
(ხელს ართმევს ზვიადს, შემდეგ თენგიზს.)
თქვენი აღიარების საკითხი ახლა უკვე თვეების ამბავია. საბჭოთა კავშირი კოჭლ ფეხებზე დგას. მინდა გითხრათ ღიად, რომ ამერიკის შეერთებული შტატები არ მიატოვებს მარტოს დამოუკიდებელ საქართველოს. კონგრესში უკვე მზადაა საბჭოთა კავშირში შემავალი სახელმწიფოების დახმარების კანონპროექტი, რომელიც ითვალისწინებს პირველადი ტრანშის სახით მთლიანობაში 4,6 მილიარდი დოლარის გამოყოფას. მინდა გითხრათ, რომ ამ საერთო თანხიდან ყველაზე მეტს საქართველო მიიღებს. 


ხმა:
საქართველოს ეწვია ამერიკის ყოფილი პრეზიდენტი - რიჩარდ ნიქსონი!

ისმის პათეტიკური მუსიკა, „თბილისოს“ მსგავსი. 

ნიქსონი
ჩვენ ყურადღებით ვადევნებთ თვალს საქართველოში მიმდინარე მოვლენებს, განსაკუთრებით ეროვნულ მოძრაობასა და დამოუკიდებლობისთვის ბრძოლას. ამერიკა მხარს უჭერს საქართველოს თავისუფლების მოპოვებასა და დემოკრატიის დამყარებაში.

ზვიადი
მინდა მოგახსენოთ, რომ ბოლო ხანებში გაძლიერდა მთელს საბჭოთა კავშირში რუსეთის იმპერიის მიერ დაპყრობილ, ანექსირებულ სახელმწიფოთა სწრაფვა დამოუკიდებლობისათვის. ამ სწრაფვას ვერაფერი ვერ ჩაახშობს და ვერც შეაჩერებს. ჩვენ გავალთ ბოლომდე და აუცილებლად ვიზეიმებთ დამოუკიდებლობას. დიდად მადლობლები ვართ ამერიკის შეერთებული შტატების მხარდაჭერით ამ პროცესში. მადლიერი ქართველი ერი ამას არ დაივიწყებს.

ნიქსონი, თვითმფრინავში ასასვლელად ემზადება. 

აკაკი ა ნიქსონს.
ბატონო რიჩარდ, ძალიან მადლობლები ვართ იმ ყურადღებითა და ზრუნვით, რომლებიც გამოიჩინეთ ჩვენდამი, როცა გორბაჩოვის წინააღმდეგობის მიუხედავად, არ დაერიდეთ ჩვენთან ჩამოსვლასა და შეხვედრას. თქვენ ვერ წარმოიდგენთ, რამხელა მხარდაჭერაა ასეთ დროს ეს ჩვენთვის!...

ნიქსონი
მე ეს შესანიშნავად მესმის, ამიტომაც მოვედი თქვენთან! თქვენი დამოუკიდებლობის საკითხი გადაწყვეტილია, იმდენად თანმიმდევრული და შეუპოვარია თქვენი ნაბიჯები ამ მიმართულებით, რომ მიზნის მიღწევას წინ ვერაფერი დაუდგება; თქვენი მთავარი გამოწვევა ქვეყნის შიგნითაა და არა გარეთ; ქვეყნის შიგნით მიხედეთ პრობლემებს, დემოკრატიას მიხედეთ...

ზვიადი აკაკი ა-ს.
ვიცი, აკაკი, მეც მელაპარაკა მაგაზე ბატონი ნიქსონი... მაგრამ ნუ, რა უნდა... სამ დღეში ის ხომ ვერ გაერკვეოდა, ვინ გვიპირისპირდება ჩვენ რეალურად...

 ხმა:
1991 წლის ზაფხულში უზენაესმა საბჭომ უარი თქვა დასავლური გრანტის მიღებაზე, რომელიც საკომუნიკაციო ქსელების რეაბილიტაციას ითვალისწინებდა. პროექტის განსახორციელებლად საქართველოში მილიარდნახევარი დოლარის ინვესტიცია უნდა შემოსულიყო. 

აკაკი ა
ჩვენი ხელისუფლება უხეშ შეცდომებს უშვებს, ზვიად, რასაც არ გვაპატიებენ... უბრალო მოსახლეობა არ გვაპატიებს ამას...

ზვიადი
რომელ შეცდომებს, აკაკი?!

აკაკი ა
მთავარი ჩვენი შეცდომები ეკონომიკაშია, ჩემი აზრით. დაკონსერვება იმ სოციალურ-ეკონომიკური სისტემისა, რომელიც არსებობს, ახლა არანაირად არ გვაწყოვს... ეს არის მცდარი გზა! ხალხი ცვლილებებს, უპირველეს ყოვლისა, ეკონომიკაში ელის... ქარხნის დირექტორები ელიან, რომ ქარხნებს დავუკანონებთ; გლეხები ელიან, რომ მიწებს საკუთრებაში გადავცემთ; პრივატიზაციის შესახებ კანონი გაჩერებულია! ინვესტიციები უნდა შემოვიდეს, წარმოება რომ არ შეფერხდეს, თქვენ კი რატომღაც ეწინააღმდეგები ამას. 

ზვიადი
ეს არის ის, რაც უნდა მაფიას!

აკაკი ა
რომელ მაფიას უნდა ეს?!

ზვიადი
კომუნისტურ მაფიას! კომუნისტურ მაფიას უნდა! ხო... ქვეყნის დოვლათი ხელში ჩაიგდოს და გაინაწილოს ეს ქვეყანა... 

აკაკი ა
ბატონო ზვიად, 70-იან, 80-იან წლებში უკვე დაიბადა ქართული ბურჟუაზია... ის უკვე არსებობს! ის, რომ მათ იჭერდნენ და „საქმოსნებს“ ეძახდნენ, ეს საბჭოთა მახინჯი სისტემის ბრალი იყო; სინამდვილეში, ეს ფენა უკვე არსებობს... ხელს ვერ შევუშლით ბუნებრივ ეკონომიკურ განვითარებას; ძალით ვერ დავაკონსერვებთ; ეკონომიკური ურთიერთობების შეფერხება ბუმერანგად შემოგვიბრუნდება! უნდა მივცეთ ადამიანებს, რაც უკვე მოიპოვეს, უნდა მივცეთ აღიარება, ლეგალიზება უნდა მოვახდინოთ... 

ზვიადი ცოტა ხნის ფიქრის შემდეგ, მძიმედ.
შენც მაფიასთან შეკრული ხომ არ ხარ?!...

აკაკი გაკვირვებული შეხედავს, ცოტა ხანს უყურებს, შემდეგ ეღიმება.

აკაკი ა
ვინ-ვინ და ჩემგან მაფიოზი რომ ვერ გამოვა, თქვენ მაინც ხომ კარგად იცით ეს?!

ზვიადი მძიმედ შეხედავს, უყურებს, შემდეგ ორივეს ეღიმება. 

ორივენი სცენიდან გადიან.

შემოდის თენგიზი.

თენგიზი
რატომ ჩააგდეს ეს პროექტი, მითხარით?! რატომ თქვეს უარი დასავლეთისგან დახმარების მიღებაზე?!

ზვიადის ხმა:
საქართველო დასავლეთის ქვეყნების საჯირითო ვერ გახდება.

თენგიზი
პატივცემულო უზენაესი საბჭოს წევრებო! მინდა გაცნობოთ, რომ დღეიდან მე ვტოვებ საქართველოს პრემიერ-მინისტრის პოსტს, და გადავდივარ ოპოზიციაში. ჩემი გადაწყვეტილება გამოწვეულია იმ შეუთავსებლობით, რომლებიც საქართველოს მოქმედ ხელისუფლებასთან და მის პოლიტიკასთან მაქვს, იქნება ეს საკადრო პოლიტიკა, ეკონომიკური პოლიტიკა, საგარეო პოლიტიკა და სხვა... ზვიად გამსახურდიას ხელისუფლებას მივიჩნევ აბსოლუტურად არაკომპეტენტურად ქვეყნის მართვისთვის, და ქვეყნისთვის ცალსახად საზიანოდ. ზვიად გამსახურდიას პოლიტიკა ანგრევს და ძირს უთხრის საქართველოს!

თენგიზი გადის.

შემოდის მერაბი მ.

მერაბი
სოხუმი უნდა არსებობდეს! ფოთი უნდა არსებობდეს! თელავი უნდა არსებობდეს! გორი უნდა არსებობდეს! ეს არის მხოლოდ ერთადერთი გზა!... ამისთვის ჩვენ უნდა აღვადგინოთ სოციალური უჯერედები კავშირების, ერთად ცხოვრებისა - სოფლად, პატარა ქალაქში... ეს არის ნამდვილი გზა საქართველოსი!... სხვა გზა არ არსებობს! თავიდან, ესე იგი, როგორც ამბობდნენ, რომ „თევზი ლპება თავიდან“, მე ვიტყოდი, რო თევზი არ შენდება თავიდან! ისიც ხო შეიძლება დამპალი იყოს... თბილისი ამ გაგებით დამპალი თავია საქართველოსი... ტყუილა კი არ ხდება... თბილისში ხდება, რასაც ვეძახით - „მდგმურების რევოლუცია“... და ეგ იმდენად მდგუმრების ბრალი კი არ არის, მათი უბედურობაა! ეს თბილისის ბრალია და ამ არანორმალური განვითარების, როცა ჩვენ გავანადგურეთ ჩვენი განათლება! გავანადგურეთ მედიცინა... გავანადგურეთ სამართალი... საიდან არი აღსადგენი განათლება და მედიცინა და სამართალი?! - სოფლებიდან, ადგილებიდან... ჩვენ თუ შევქმნით პრეცედენტს დამოუკიდებელი მსაჯულისა, მოსამართლისა, სოფლად... აღვადგიოთ მენტალიტეტი და იდეები ბერიკაცისა! პატარა მუნიციპალიტეტებში უნდა დინჯი, დარბაისელი ხალხი ფლობდეს სიტუაციას და... თავისი ავტორიტეტით სარგებლობდეს ჩვენი, კომუნისტურად გარყვნილი ხალხისა!... იმიტო, რო ჩვენ ვართ კომუნისტურად გარყვნილი იმით კი არა, რომ კომუნიზმი გვინდა, არამედ იმით, რო კომუნიზმი გვაწყობს, ვსარგებლობთ იმ კორუფციით, უვიცობით, რომლის საშუალებას გვაძლევს სწორედ კომუნისტური სტრუქტურა იმიტო, რო ამაზე უნიჭო სტრუქტურას საერთოდ არ უარსებია და ყველა უნიჭო სტრუქტურა ჭკვიან, მარა არამორალურ ადამიანს აძლევს ძალიან ბევრ შესაძლებლობას გაინაღდოს რაღაც... ცხოვრების დონე! იფარფაშოს და... საკუთარი თავი ეგონოს, როგორც ბევრს ჰგონია ქართველებს ახლა... მსოფლიოს ჭიპი!... ყველაზე ლამაზები, ყველაზე კარგები ჩვენა ვართ! სინამდვილეში ჩვენ მსოფლიოს თვალებში არც ვარსებობთ, იმიტო, რო ჩვენ არა გვაქვს მთავარი: თან-დასწრება იმაში, რაც ხდება დღეს მსოფლიოში - ჩვენი უნარით, ჩვენი კაპიტალით, ჩვენი კულტურით!... და... ეს ტრაბახი არავის ესმის! ხმა ამ ტრაბახისა არ მოდის პარიზამდე, ან ნიუ-იორკამდე, ან ლონდონამდე... და ყველაფერი გადაბმულია ახლა და ბევრი რამე, რაც ჩვენ თავს დაგვატყდება, წყდება - პარიზში, ლონდონში... თავებში კი არა, მე პოლიტიკოსების თავებს კი არ ვგულისხმობ, ობიექტურად, აი, სოციალურ ცხოვრებაში... წყდება მსოფლიო განვითარებაში! მსოფლიო განვითარების ცენტრებში! და იქამდე თუ მიაღწევს ჩვენი ხმა, ხანდახან, მხოლოდ ფარსის, კომედიის სახით, და... არა სხვა სახით! მოკლედ... მაგრამ... ჩემი აზრით, მსოფლიოსაკენ გზა გადის... სოფელით!... პატარა ქალაქით!... ესე იგი, ადგილობრივი, კუთხური ცხოვრებით, საქართველოში... აღვადგინოთ თავისუფალი მეურნეობა საქართველოში... სხვა გზა არ არსებობს! ეს გზა იწყება, ვთქვათ, ჩხოროწყუდან!... და მთავრდება პარიზში... 

მერაბი გადის.

შემოდის ელდარი.

ელდარი
ვაის გავეყარეო და უის შევეყარეო! სრულიად გაუგონარი რამეები ხდება. პეტრიაშვილი დადის და ახალ ბალეტს ასწავლის... სიმფონიურ ორკესტრს ეუბნება, როგორ დაუკრან... ვიოლინოს, იცით, რა სახელი დაარქვეს?! მაგას ქართულად უნდა ერქვასო... მოიცა, გავიხსენო... რა სიტყვა იყო... ყელფანდურა! „ყელფანდურა“ ყოფილა ვიოლინო!... 

ელდარი გადის.

გურამი პ საბალეტო სკოლაში.
ის ბალეტი, რომელი ბალეტიც არსებობს საბჭოთა კავშირში, ის ბალეტი ბალეტი არ არის! ის არის... გეტყვით ეხლავე! არ დამიწყოთ ჩხუბი! ეს არის გაქვავებული ხელოვნება, რომელიც სჭირდება რუსეთის იმპერიას თავისი ბოროტი მიზნებისათვის! ეს არის რუსული ბალეტი, გაქვავებული... დაწყებული ფრანგული ბალეტით... შემდეგ გაქვავებული! 

ჩოჩქოლი და ტაში პროტესტის ნიშნად.  

ხმა:
ზვიად გამსახურდიას, ოპოზიციური პარტიების გარდა, ინტელიგენციისა და ხელოვანების ნაწილიც დაუპირისპირდა.

ზვიადი
ბევრი მტერი გვყავს, მეგობრებო, ქვეყნის შიგნითაც და ქვეყნის გარეთაც. დღედაღამ იმას ცდილობენ, ჩირქი მოგვცხონ, პროვოკაცია მოგვიწყონ, რეპუტაცია გაგვიფუჭონ, გაგვაშავონ ჩვენი მეგობრების თვალში. მაგრამ არ გამოუვათ! არ გამოუვათ, მეგობრებო!
ბევრი ჩვენი თანამემამულე მოსკოვში დადის და იქ აწყობს კანონიერი ხელისუფლების წინააღმდეგ შეთქმულებას. იქ კიდევ არის ერთი ჩვენი თანამემამულე, რომელიც სათავეში უდგას ამ შეთქმულებას! ეს ჩვენი მსოფლიოში სახელმოხვეჭილი თანამემამულე რატომღაც სამტროდ არის მომართული ჩვენს მიმართ, იმის ნაცვლად, რომ გვერდში ამოგვიდგეს და დაგვეხმაროს, დანას ლესავს ჩვენს ზურგში ჩასარტყამად. ვისაც მიგიწვდებათ ხმა, მეგობრებო, ურჩიეთ მაგას, დროზე მოეგოს გონს და სწორი პოზიცია დაიჭიროს, თავისი ქვეყნისთვის სასიკეთო პოზიცია დაიჭიროს! 

ხმა:
1991 წლის აგვისტოში რუსეთში ხდება სამხედრო პუტჩი. პუტჩის მიზანი საბჭოთა კავშირის აღდგენა და კომუნისტური რეჟიმის შენარჩუნებაა. 
საქართველოში მოვლინებულია რუსეთის თავდაცვის მინისტრის მოადგილე - გენერალი შურავლიოვი. 

შურავლიოვი, პატრიკევი - ამიერკავკასიის ჯარების სარდალი, რამდენიმე სამხედრო პირი. 
ზვიადი, აკაკი ა, და რამდენიმე პირი.

შურავლიოვი
დაუყოვნებლივ მოვითხოვთ, რომ აღადგინოთ საბჭოთა ხელისუფლება! სასწრაფოდ უნდა ქნათ!

ქართველებს ეღიმებათ.

შურავლიოვი
გაატარეთ შესაბამისი ღონისძიებები! 

აკაკი ა
მაინც რომელ ღონისძიებებზეა საუბარი?

პატრიკევი
პრეფექტები უნდა გააუქმოთ... გვარდია უნდა გააუქმოთ... საერთოდაც, ზოგიერთები უნდა დაიჭეროთ... 

აკაკი ა
ბატონებო, იცით, როგორაა საქმე? საკითხები, რომლებზეც თქვენ მსჯელობთ, მიღებულია დემოკრატიული წესით არჩეული უმაღლესი საკანონმდებლო ორგანოს - საქართველოს რესპუბლიკის პარლამენტის მიერ; შესაბამისად, ბუნებრივია, ვერაფრის გაუქმება ვერ მოხდება პარლამენტის პროცედურული გადაწყვეტილებების გარეშე. ეს აბსურდია უბრალოდ. მით უმეტეს - დაჭერები...

ზვიად
დიახ. ბატონმა აკაკიმ სწორად ბრძანა. არის რაღაცები, რაც შეუძლებელია.

შურავლიოვი
ვფიქრობ, სათანადოდ ვერ აფასებთ იმ ქმედებებს, რომლებიც თქვენი მხრიდან წინააღმდეგობას შეიძლება მოჰყვეს. 

აკაკი ა
რომელ ქმედებებს გულისხმობთ, უკაცრავად?!

პატრიკევი
წვრთნები იქნება თქვენთან: დიდი საარტილერიო მომზადება. განჯიდან პოლკი დაძრულია... ავიაციაც თავის გასაკეთებელს გააკეთებს. (იღიმის.)

ზვიადი შეშფოთებული.
ბატონებო, თუ თქვენ ახალი მსხვერპლი გინდათ, თუ თქვენ ახალ ხოცვა-ჟლეტას განიზრახავთ, პირდაპირ გვითხარით... ჩვენ ვცდილობთ ხალხი არ გავრიოთ, მსხვერპლი არ იყოს, მეორე მხრივ, ჩვენ ჩვენი პოზიცია გვაქვს, ესაა საქართველოს ეროვნული ხელისუფლების პოზიცია... რაც შეიძლება, რომ გაკეთდეს ამ ჩარჩოების ფარგლებში, იმას გავაკეთებთ.

ხმა:
პრეზიდენტმა გამოსცმა სპეციალური განკარგულება ეროვნული გვარდიის შესახებ: გვარდიას მიენიჭება განსაკუთრებული დანიშნულების მილიციის ქვედანაყოფის სტატუსი, ეროვნული გვარდიის სარდლის თანამდებობა გაუქმდა.  

ხმა:
თენგიზ კიტოვანი - აწ უკვე ყოფილი ეროვნული გვარდიის სარდალი რამდენიმე ოფიცერთან და ჯარისკაცთან ერთად რკონის ხეობაში დაბანაკდა.

თენგიზი კ სამხედრო ფორმაში, პოლიგონზე.
ორმოც კილომეტრზე ვართ გაშლილები, როგორც სამხედრო წესი და რიგია... თუ გაგვიჭირდა, თურქეთის საზღვარი ახლოსაა, - გადავალთ. 

შემოდის თენგიზი.

თენგიზი
ხედავთ, რა დღეშია საქართველო?! რომ ჩაკეტა ამ კაცმა და იზოლირება გააკეთა... განახოთ ყველა დოკუმენტი?! გიმალავთ! გიმალავთ!... თქვენ, დეპუტატები, არ თხოულობთ თქვენს უფლებებს!... წაგიკითხათ, მაგალითად, ოთხი დღის წინ აქ იყო ჩამოსული კონსული ამერიკის შეერთებული შტატების და რა გადასცა ოფიციალურად? პრესაში არ აქვეყნებს!... რა უთხრა კონგრესმენმა ხოიერმა, გაგაცნოთ დეპუტატებს? რომ საქართველოსკენ არავინ არ გამოიხედავს, სანამ შენ იქნები, იმიტომ, რომ შენ დაღუპვისკენ მიგყავს საქართველო! იზოლაციისკენ მიგყავს საქართველოო! ვერ ატყობთ, რომ გატყუილებთ?! ორმოცდაათი სახელმწიფო მზად არიო, გვცნობსო... რომელმა ერთმა გცნოთ?! რუმინეთმა?! ჩაუშესკუზე უარესი ამბავი როა ჩვენთან?! ეს ამბავი რომ ატყდა?! ეს ამბავი რომ ატყდა?! ეს ამბავი რატომ ატყდა, იცით?! მსოფლიომ თქვა, რომ ეს არი დიქტატორული სახელმწიფო, - არავინ ჩვენ არა გვცნობს! ასეა და არა ისე! გაგიგიათ, კაცო: ჯერ ცნობაო და მერე დემოკრატიაო! რატომ, ბატონო?! რისთვის ვიბრძოდით?! დემოკრატიისთვის?! აშენე დემოკრატია, ვინ გიშლის ხელს! აი, ვინ გიშლიდა ხელს, რომ დემოკრატიული სტრუქტურები იანვრიდან აგეშენებინა?! რამდენს გეხვეწებოდით ტრიბუნიდან: მიეცით გლეხებს მიწა, დაშალეთ საერთო მეურნეობა, არ გეხვეწებოდით?! გაკეთდა?! 96% სოფლის მეურნეობა დღეს ვის ხელშია? - სოციალისტური სტრუქტურების! რატომ ვაკეთებთ ამას?... - მხოლოდ და მხოლოდ იმიტომ, რომ იმ კაცს უნდა სოციალისტური სტრუქტურა! ცენტრალიზებული სტრუქტურა! იმ კაცს უნდა მეფობა, გაიგეთ, და არავითარი დემოკრატია!...
თქვენ არ გესმოდათ, რამდენს მეჩხუბებოდა, რომ ისინი... კოოპერატივები გავაუქმოთო და ერთობლივი საწარმოები გავაუქმოთო?! ტრიბუნიდან არ ვთქვი მე, კაცო, არ გახსოვთ, რომ ვთქვი: ეს არის ყლორტები კერძო საკუთრების! როგორ შეიძლება მაგის გაუქმება დღეს?!... 
თქვენ არ იყავით, საკუთრების კანონის წინააღმდეგ რომ გამოვიდა და გესლიანად რომ ყვიროდა ესო, გასაცამტვერებელია ესო! კერძო მესაკუთრეობის კანონია დღეს გასაცამტვერებელი საქართველოში?! ესე იგი, რა გვინდა?! შევინარჩუნოთ და გავაუარესოთ ის სტრუქტურები?! ხალხო, ცოტა დაფიქრდით! დაფიქრდით ცოტა!...

შემოდის ირაკლი.

ირაკლი
ჩვენ მან მოთმინებით არ უნდა გვაჯობოს! ნუ შეგვეშინდება ხანგრძლივი ბრძოლის! ტყუილია, ვინც ამბობს, რომ დროის გაყვანა მის სასარგებლოდ... არა, მეგობრებო! აქ მოგება გამძლეობაზეა! აქ მოგება მოთმინებაზეა! და არა ის, რომ ერთი შტურმით ავიღოთ მთავრობის სასახლე! ვერ ავიღებთ! იმიტომ, რომ ჯერ კიდევ დგას აქ საოკუპაციო ჯარები! და ვისაც აქვს გარანტია, რომ საოკუპაციო ჯარი არ ჩაერევა, საეჭვო კაცია, მეგობრებო! იმიტომ, რომ დამპყრობლის ჯარებისაგან აგენტების მეტს, გარანტია არავის არ შეიძლება, რომ ჰქონდეს! ამიტომ, მეგობრებო, საგანგაშო აქ არაფერი არ არის. ბრწყინვალედ მიმდინარეობს დემოკრატიული რევოლუცია! და აი, ასეთი თანმიმდევრული ბრძოლით, მშვიდობიანი ძალისხმევით უნდა გადავაყირავოთ დიქტატურა, და არა მარტო დიქტატურა, არამედ საოკუპაციო რეჟიმი საქართველოში! 
მეგობრებო, გამსახურდიამ გონებას უნდა მოუხმოს და ხელი მოაწეროს ჩვენს წინაშე უსისხლო კაპიტულაციას, იმიტომ, რომ ის დამნაშავეა ჩვენს წინაშე, და უკვე დამნაშავე ხდება მთელი ერისა და ისტორიის წინაშე! თუ მას ეშინია, რომ პასუხისგებაში მიცემენ, გადადგეს, მშვიდობიანად გადადგეს, უსისხლოდ გადადგეს და ჩვენ ვიძლევით გარანტიას, რომ მაგას თითს არავინ არ დააკარებს, მეგობრებო! (ტაში.) 
თუ ასე არ იქნება, ყველა ცენტრალური მაგისტრალი გადაიკეტება საქართველოში და ეყოლება საქართველოს ალყაშემორტყმული პრეზიდენტი, თუ აწყობთ მას ასეთი მდგომარეობა!...
თუ ხელისუფლება, როგორც მათ განაცხადეს, დაარბევს მშვიდობიან მანიფესტაციას და გამოიყენებს მშვიდობიანი მანიფესტაციის წინაშე იარაღს, ამ წუთში მთელი გვარდია გაჩნდება უზენაეს საბჭოსთან, ასეთია გვარდიის გადაწყვტილება! ამიტომ... გვარდია არსად არ მიდის, უბრალოდ მიდის თბილისში, ერთ-ერთ ტერიტორიაზე, სადაც კონტროლს გაუწევს ყველას, სადაც იქნება შეიარაღებული ხალხი; და ჩვენ, პოლიტიკური პარტიები, მოგმართავთ მამაკაცებს, ვისაც სურს, რომ იარაღით დაიცვას დემოკრატია, ჩაეწეროს გვარდიის რიგებში მო-ხა-ლი-სედ! გვარდიას აქვს სათანადო აღჭურვილობა, და გარკვეული რაოდენობრივი შევსება აუცილებელია, ამიტომ შეგიძლიათ გვარდიის რიგებში ჩაეწეროთ მოხალისედ; ოღონდ იქ, რა თქმა უნდა, იქნება, სადაც გვარდია იქნება დაბანაკებული, იქნება მკაცრი სამხედრო დის-ცი-პლი-ნა! და კრიტიკულ სიტუაციაში, თუ ხელისუფლება, მეგობრებო, ისევ წამოვა დარბევაზე, გვარდია თავის სიტყვას იტყვის და დაიცავს დემოკრატიულ მოძრაობას.
მეგობრებო! ეხლა მე გატყობთ, რომ... და ამას რათ უნდა ბევრი ფილოსოფია... ყველას სახეზე რაღაცნაირი მოწყენილობა და უკმაყოფილება და... სადღაც გულგატეხილობა გაწერიათ... ეხლა, რაშია, ძმებო, საქმე! ბოლოს და ბოლოს, რამ შეგვაშინა და ვისი გვეშინია?! 9 აპრილი... 9 აპრილი... როდესაც საოკუპაციო ჯარები მოვიდნენ რუსთაველის გამზირზე ჩვენს დასარბევად, განა, ის ჯარები, ის ხელმძღვანელობა უფრო ძლიერი არ იყო, ვიდრე ზვიად გამსახურდიას უდღეური დიქტატურა, რომელსაც ათი თვე არ გასულა და უკვე წყალი შეუდგა იმდენად, რომ მისი გადაყენება პოლიტიკურ საკითხად იქცა?!

შემოდის გია.

გია
მაგრამ ჩვენ არ გვინდა საქართველო ისეთივე დამოუკიდებელი იყოს, როგორც ალბანეთი ენვერ ხოჯას დროს, ან რუმინეთი ჩაუშესკუს დროს! ჩვენ ვიბრძვით არა მარტო დამოუკიდებელი, არამედ თავისუფალი საქართველოსთვის! დემოკრატიული საქართველოსთვის! დაე, იცოდეს კაგებემ, იცოდეს გამსახურდიამ და მისმა მოსკოველმა მფარველებმა: ჩვენ არ დავუშვებთ არანაირი სახით საქართველოში დიქტატურის დამყარებას! გაუმარჯოს დამოუკიდებელ საქართველოს!... 

შემოდის ჯაბა.

ჯაბა
ჩვენ ყველა ერთად უნდა ვიყოთ, ძმებო! უნდა მოისპოს ეს - „მოღალატეები“, „აგენტები“... უნდა მოისპოს, არ შეიძლება! ჩვენ სუყველა ქართველები ვართ, საქართველოზე მცხოვრები ხალხი ვართ, მეგობრები უნდა ვიყოთ, როგორც უწინ საქართველოში იყო!... იყო მტრობა, თუ რაღაც იყო, ასეთი რამე არ ყოფილა! ერთი წლის განმავლობაში ამდენი მტერი... ნახევარი საქართველო კი არა... 78%, რომელიც ხმა მიიღო, თუ... 87% ყველა აგენტია ბოლო-ბოლო!... ვიყოთ ერთად, არ გავუხსენოთ ერთმანეთს - შენ ეს იყავი, შენ კომუნისტი იყავი, შენ მილიციონერი იყავი, შენ ქურდი იყავი, შენ პროფესორი იყავი... შენ თვითმარქვია პროფესორი იყავი!... ეს ის იყო... ყველა კაცი... არ არსებობს, არ არსებობს, რომ არ ჰქონდეს რამე წამოსაძახებელი და... მოვეშვათ ამ პოლიტიკას! ერთად დავდგეთ და ეს ჭირი, დღევანდელი ჭირი გადავაგოროთ!

შემოდის ელდარი.

ელდარი
საუბარი, მოქმედება გრძელდება! და მე მინდა, რომ თქვენ კარგად გაიგოთ, ყველამ, რომ საკითხი არ გა-და-წყვე-ტი-ლა!... ეს გაიგეთ ყველამ! გაიგეთ ისე, რომ შეიძლება საქართველომ სამუდამოდ მოიპოვოს თავისუფლება და შეიძლება დიდი ხნით ჩავარდეს ჭაობში! შეიძლება მოხდეს ისე, რომ ეს ხალხი, რომელსაც თქვენ ხედავთ და გიხარიათ, რომ ხედავთ, ხვალ აღმოჩნდეს საკანში და მას დაემატოს კიდევ მრავალი და მრავალი სხვა! ეს არის რეალობა! არაფერს არ ვამუქებ და გეუბნებით იმას, რაც არის! ამიტომ... აქედან გამოსავალი მარტო ის არ არი, რომ გვარდიელები იდგნენ და ეომონ ამ შავ ძალას, რომელიც არი ჩაკეტილი ბუნკერებში! აქედან გამოსავალი არი, რომ ყველა ჩვენთაგანმა აიღოს პასუხისმგებლობა! პირველ ყოვლისა, მე მოვუწოდეთ პოლიტიკურ პარტიებს, რომლებიც შეძვრნენ სად და არ ვიცი... სად არიან!...

გამოდის ჯანსუღი და კითხულობს საკუთარი ლექსს - „ჰიმნი თავისუფლებას“.

ჯანსუღი
მე წაგიკითხავთ ჩემს ლექსს - „ჰიმნი თავისუფლებას“, რომელიც, როგორც იცით, დავწერე 9 აპრილის შემდეგ. მაგრამ ახლაც წაგიკითხავთ.

მაგრად დაჰკარი, მაგრად დაჰკარი,
დადგეს ყიჟინის კორიანტელი,
რომ საქართველოს რწმენის აკვანი
კვლავ იდგეს ტურფა და სანატრელი.
მაგრად დაჰკარი, მაგრად დაჰკარი,
მტერს ავი თვალი დაენისლება.
ვინც ჩვენ ერთმანეთს ისევ გაგვყარა,
სატრფოსთან შეყრას არ ეღირსება.
თუ გამარჯვება არის მიზანი,
დაბადებულნი არ ვართ ლაჩრებად,
მამულისათვის, მამულისათვის,
ძმებო, სიკვდილი ან გამარჯვება!
მოსჩანს, ამოდის მთვარე სამოთხის,
ტყვია მიზანში მოსახვედრია,
თავისუფლება ისე არ მოდის,
თავისუფლება ლომთა ხვედრია.
თავისუფლება ლომთა ხვედრია.

როგორ დაცხრება, როგორ დაცხრება
თავისუფალი ხალხის ბუნება?!
თავისუფლება და აღტაცება
დაუცხრომლობით აღესრულება!

მამულისათვის, მამულისათვის
ტყვია მიზანში მოსახვედრია.
თავისუფლება ისე არ მოდის,
თავისუფლება ლომთა ხვედრია.
თავისუფლება ლომთა ხვედრია!

ჯანსუღი გადის.


ხმა:
დაარბიეს თბილისში გამართული 2 სექტემბრის ოპოზიციური მიტინგი. დარბევას მოჰყვა მსხვერპლი.

ზვიადი
მიტინგი ჩვენ არ დაგვირბევია, მეგობრებო! ვინც ამ დარბევას ჩვენ გვაბრალებს, გარწმუნებთ, რომ დიდ შეცდომას უშვებს, ცილის წამებას ეწევა, მეგობრებო! ეს მიტინგი დაარბიეს სამართალდამცავმა ორგანოებმა თვითნებურად, ჩემთან შეთანხმების გარეშე. უახლოეს დღეებში დადგება მათი პასუხისმგებლობის საკითხი, ყველა ხელმძღვანელი პირი უმკაცრესად აგებს პასუხს, გპირდებით! ბევრი მტერი გვყავს, მეგობრებო; სახელმწიფო სტრუქტურებშიც ბევრი ჩვენი მტერია; ყოველდღიურ რეჟიმში აწყობენ ძალიან საშიშ პროვოკაციებს. ასეთ ვითარებაში, ვაღიარებ, ძალიან რთულია სიტუაციის მართვა და სრული კონტროლი. მაგრამ მე არ დამირბევია მიტინგი, საერთოდ არ ვიცოდი ამ მიტინგის შესახებ, ჩვენს მეგობარ ამერიკის შეერთებული შტატების კონგრესმენებთან მქონდა ძალიან მნიშვნელოვანი შეხვედრა, დარბევის და მსხვერპლის შესახებ სწორედ ამ შეხვედრაზე მომახსენეს. ეს იყო სტრატეგიული შეხვედრა. ამერიკელები ძალიან კარგი შთაბეჭდილებით უნდა წასულიყვნენ აქედან, სწორედ ამას შეუშალეს ხელი ჩვენმა მოსისხლე მტრებმა, ვიმეორებ - თვით სახელმწიფო სტრუქტურებში!... ასეთ ვითარებაში გვიწევს ქვეყნის მართვა, მეგობრებო, თქვენ ეს უნდა იცოდეთ!...

ედუარდი რუსულ ტელევიზიას აძლევს ინტერვიუს.
მე კატეგორიულად ვგმობ 2 სექტემბრის მიტინგის დარბევას. ეს არის არაადამიანობა და გაუგონარი სისასტიკე. ეს არის აშკარად არადემოკრატიული აქტი საქართველოს მოქმედი ხელისუფლების მხრიდან. ეს მოვლენა ყველაზე მეტად აჩვენებს იმას, რომ საქართველოს პრეზიდენტმა დაკარგა ხალხთან, თავის საზოგადოებასთან კავშირი.  

ხმა: 
საქართველოში დაფუძნა დემოკრატიული პარტია, რომლის საპატიო თავმჯდომარედ აირჩიეს ედუარდ შევარდნაძე.

ტაში.

ედუარდი
გმადლობთ! დემოკრატიული მცდელობები ყოველთვის დასაფასებელია! ჩემთვის დიდი პატივია დემოკრატიული პარტიის საპატიო თავმჯდომარედ არჩევა. მაგრამ არავის არ შეეშინდეს, მე არ ვაპირებ საქართველოს პრეზიდენტობას! (იცინის.) მე მზად ვარ ყოველნაირად გვერდში დავუდგე ჩემს ქვეყანას დემოკრატიული განვითარების გზაზე, არ მივატოვო ჩემი სამშობლო გასაჭირის დროს და რითიც შემეძლება, შევეწიო მას, ჩემს მეგობრებთან ერთად! პრეზიდენტობა, როგორც ზოგიერთებს ჰგონია, არ არის ჩემი მიზანი. ჩემი მიზანია დემოკრატია! (იცინის.)

ოვაციები და ტაში.

ხმა:
მიტინგის დარბევის მეორე დღეს, 3 სექტემბერს, კრემლში იხილებოდა ბალტიის ქვეყნებისა და საქართველოს საბჭოთა კავშირიდან გასვლის საკითხი.  


სცენა XVII


მიხეილ გორბაჩოვი, აკაკი ა. კრემლის თეთრი სახლი. 

გორბაჩოვთან ვიღაც კაცი შემოდის. ყურში რაღაცას ჩასჩურჩულებს.

გორბაჩოვი აკაკი ა-ს.  
მოიცათ ერთ წუთს... ახალ ამბებს მოვუსმინოთ; ვნახოთ, რა ხდება ქვეყანაში...

აკაკი ა
რა დროს ახალი ამბებია... ძალიან მნიშვნელოვანი საკითხი უნდა განვი...

გორბაჩოვი
მოიცათ, მოიცათ... როგორი ჩქარები ხართ ეს კავკასიელები...

გორბაჩოვი ტელევიზორს რთავს. ტელევიზორში დარბევის კადრები გადის. აცხადებენ, რომ საქართველოში, თბილისში ოპოზიციის მცირერიცხოვანი მიტინგი სასტიკად დაარბიეს, რასაც მსხვერპლიც მოჰყვა.

გორბაჩოვი
ნუთუ, ეს თქვენთან ხდება?! რა საშინელებაა! შეხედეთ, რა ხდება...

აკაკი ა ცდილობს მზერა მოარიდოს ტელევიზორს.

გორბაჩოვი
თქვენ ხომ დემოკრატიას აშენებთ?! ამას ვერ გაიგებს მსოფლიო საზოგადოება... ვერ გაიგებენ!

აკაკი ა
რას ვერ გაიგებენ, ბატონო მიხეილ?!

გორბაჩოვი
(ეკრანისკენ უთითებს.) აი, ამას! ბალტიის ქვეყნებს ეს პრობლემა მოხსნილი აქვთ, იქ ოპოზიციური აზრის მიმართ შემწყანრებლები არიან, თქვენთან კი... მე მგონია, რომ მსოფლიოს მოწინავე საზოგადოებებს ამ ფაქტზე ძალიან ცუდი რეაქცია ექნებათ.

აკაკი ა
ეს მათი გადასაწყვეტია! ჩვენ ჩვენი საკითხი გადავწყვიტოთ.

გორბაჩოვი
ძალიან წამიხდა ხასიათი ამ კადრების შემდეგ... შესვენება გამოვაცხადოთ. მანამდე უკეთ გავერკვევი, რა მოხდა თქვენთან დღეს, თბილისში. ამ ინფორმაციის სრულყოფილად ფლობა ჩვენი საუბარის გაგრძელებისთვის მნიშვნელოვანია. 

აკაკი ა
რაში გაერკვევით, როცა თქვენი მოწყობილია ყველაფერი! რუსეთის პროვოკაციაა! კაგებეს მორიგი ხაფანგია, რაც დღეს თბილისში მოხდა! თქვენ ყველაფრის ჩაშლა გსურთ! თქვენი მიზანია ეს! ეს ამაზრზენია!

გორბაჩოვი
როგორი ემოციური ხალხი ხართ კავკასიელები. თქვენი მთელი პრობლემა ამაშია. მეორე მხრივ, ემოცია - ეს ხომ თქვენი სამკაულია... ვინ იგლეჯს მკერდიდან სამკაულებს?! შევისვენოთ; მოგვიანებით განვაგრძოთ დისპუტი.

გორბაჩოვი გადის. 

აკაკი ა თავისთვის, ხმამაღლა.
დამპალი რუსეთის იმპერია! მართლაც, რომ დამპალი რუსეთის იმპერია! 

აკაკი ა გადის. 


ბეიკერი
ზვიად გამსახურდიას სახით საქართველოში ავტორიტარული რეჟიმი მყარდება, რის გამოც საქართველოს უარი ეთქვა ეკონომიკურ დახმარებაზე. 

ზვიადი
მეგობრებო! ქედის მოდრეკა არავისთან არ შეიძლება! ჩვენ არ უნდა ვუღალატოთ მთავარს, იმას, რაზეც ვდგავართ, ჩვენი წინაპრების ქრისტიანულ პრინციპებს, თორემ პურზე გავიყიდებით. კარგად უნდა გვახსოვდეს ეს, მეგობრებო!

რეიგანი
თქვენ უნდა მიყვეთ დინებას. მხოლოდ ის უნდა აკეთოთ, რას დემოკრატიას სჭირდება, დანარჩენი, ყველაფერი თავისი მოვა... ყველაფერს მიიღებთ. მთავარია, თქვენთან დემოკრატია დამყარდეს!

ზვიადი პუბლიკას.
როგორც გრიგოლ ნოსელი ამბობს, სულიწმინდა გამოვლენილია ღვისმშობელში და ღვთისმშობელი არის იგივე მიწიერი განსახიერება და მოქმედება სულიწმინდისა. სულიწმინდის მისსია უშუალოდ დაკავშირებულია ღვთისმშობლის მისასთან. რა მისსიაა ეს? ეს არის სანქტიფიკაციის, განწმენდის მისსია, კაცობრიობის განწმენდისა და ამავე დროს მხილებისა, რომელიც უნდა განახორციელოს ამ საწყისმა. ისევე, როგორც მიქაელ-გიორგის მისსიაა სულიერი აზროვნების განვითარება, უნივერსალური გველის, ანუ დრაკონის დათრგუნვა, მატერიალიზმის დათრგუნვა, უნივერსალური ბოროტების დათრგუნვა და კაცობრიობის ხსნა. აი, ეს ორი ასპექტი ყველაზე მეტად უკავშირდება საქართველოს მისსიას, საქართველოს სულიერ მისსიას. მიქაელური ქრისტიანობა, გიორგიანული ქრისტიანობა ორი სხვადასხვა ასპექტია ერთი და იმავე მოვლენისა, ერთი მხრივ, და მეორე მხრივ, სოფიანური ქრისტიანობა, ანუ ღვთისმშობელთან დაკავშირებული ქრისტიანობა, ქრისტიანობის ის ასპექტია, რომელიც ვლინდება ღვთისმშობელში, ანუ სოფიაში. ანტიურობაში ეს ქალღმერთი, ეს არსება ვლინდებოდა როგორც ნაყოფიერების ქალღმერთი, დედა-ღვთაება, დედამიწა, ხოლო ქრისტიანობაში იგი ვლინდება როგორც სოფია, ანუ საღვთო სიბრძნე, კოსმიური სიბრძნე. სოფია არის ერთ-ერთი სახელწოდება ღვთისმშობლისა, ერთ-ერთი სახე ღვთისმშობლისა, ანუ სულიწმინდისა. სიბრძნე მომდინარე სულიწმინდიდან გამოხატულია სოფიაში. ეს ორი ასპექტი არის ძირეული საქართველოს სულიერ მისსიაში და ამასთან არის დაკავშირებული ქართული ღვთისმეტყველება, ხელოვნება, მწერლობა. 
ასე იკვეთება ჩვენთვის საქართველოს მისსია, ქართული კულტურის მისსია. სასურველია, რომ მივაწოდოთ ამის შესახებ ცოდნა დასავლეთსაც, ვინაიდან დასავლეთში მრავალი რამ ქართულ კულტურასთან, ქართულ სულიერ გზასთან დაკავშირებით არ არის ცნობილი. სამწუხაროდ, შუქდებოდა უფრო გარეგანი ასპექტები ჩვენი ისტორიისა, ჩვენი კულტურისა, მომავალში გვექნება მეტი ურთიერთგაცვლა ცოდნისა, ინფორმაციისა. 

შემოდის თენგიზი კ.

ზვიადი თენგიზი კ-ს.
თენგიზ, გენაცვალე! მე და შენ ხომ კლასელები ვართ! მე და შენ არაფერი, ის... გასაყოფი არ გვაქვს, თენგიზ! ხომ ასეა?

თენგიზი კ
მე შენთან არც არასოდეს მქონია რამე ისა, მარა... ის გადაწყვტილება, რომელიც...

ზვიადი
თენგიზ, მომისმინე, გენაცვალე! დროა, ეგრეთ წოდებული „შენი გვარდია“ შემოუერთო ქართულ ჯარს და შენც მონახო შენი ადგილი. არ შეიძლება ასე, თენგიზ, შენ გარეთ იყო და გვაშინებდე იქიდან... ხო! 
ჩეკამ ერთმანეთს არ უნდა გადაგვკიდოს, ეს იცოდე! ეს იქნება დიდი შეცდომა, თენგიზ! თაობები არ გვაპატიებს ამას! ხო.

თენგიზ კ
ჩეკასთან და რუსეთთან მე არანაირი საქმე არ მაქვს! მე ვემსახურები ჩემს გვარდიას და ჩემს სამშობლოს!

ზვიადი
თენგიზ, გენაცვალე, დაფიქრდი... რაც ჩემგან მოისმინე, იქედან გამომდინარე, დაფიქრდი! შენს გამოყენებას აპირებენ და ნუ იქნები ბრმა იარაღი სხვის ხელში! ნუ დაუპირისპირდები შენს სამშობლოს! და კიდევ ერთი თხოვნა...

თენგიზ კ
რომელი თხოვნა?

ზვიადი
ჩემი თხოვნა იქნება, თენგიზ... გამოხვიდე საჯაროდ და თავისი ადგილი მიუჩინო სიგუას, იმ მოღალატეს! თავისი ადგილი! ამხილე, როგორც იმსახურებს, ყველაფერი თქვი, აი, ასე!

თენგიზი კ
მე იმას ვერ გავაკეთებ, ზვიად, რაც ჩემს გვარს და ჯილაგს არ გაუკეთებია. დაბეზღება და ისა, ჩემი საქმე არ არის... ჩემს ახლობელს და მეგობარს მე ვერასოდეს ვერ დავაბეზღებ. შენ ხომ იცი ჩემი ხასიათი!

ზვიადი
კაი, გენაცვალე, თენგიზ! წადი და დაფიქრდი, გენაცვალე!

ისინი ერთმანეთს გადაკოცნიან. 

ზვიადი და თენგიზი კ გადიან.

შემოდის თენგიზი.

თენგიზი
ჩვენ გვაქვს ცნობები, რომ სამშობლოს მოღალატემ, ჯერ კიდევ „პრეზიდენტის“ სახელის მატარებელმა ზვიად გამსახურდიამ გადაწყვიტა ჩვენი ლიკვიდაცია! ბრძანება უკვე გაცემულია! თუ მას ომი უნდა, მიიღებს ამ ომს! ჩვენ მოვახდენთ საბოლოოდ მის ლიკვიდაციას! 

ხმა:
აკაკი ასათიანმა საქართველოს პარლამენტს შესთავაზა რიგგარეშე არჩევნები, მაგრამ საქართველოს პარლამენტმა, როგორც ოპოზიციამ, ასევე უმრავლესობამ ხელისუფლებიდან, შეთავაზებას მხარი არ დაუჭირა.


მოლაპარაკების პროცესი აჯანყებულებსა და ზვიადის წარმომადგენელს შორის. თბილისის ზღვასთან ახლოს, თემქა.

ვალტერი
ყველა წავა უვნებლად სახლში! თქვენ ეს არ გჯერათ თუ არ იზიარებთ პრეზიდენტის სიტყვას?

თენგიზი
რასაკვირველია, არ გვჯერა! იმიტომ, რომ მე გეტყვით ეხლა პრეზიდენტის ოცდაათ ტყუილს! რატომ უნდა დავიჯერო?!

ვალტერი
რომ გჯეროდეთ, ბატონო თენგიზ?!

თენგიზი
„რომ მჯეროდეს“ რას ქვია?! „რომ მჯეროდეს“ არ არსებობს! 

თენგიზი კ
დაიცა! როგორ მოხვედით თქვენ ახლა ჩემთან? როგორ მისწორებთ მე თქვენ თვალებს? მე თქვენზე ვარ ძალიან გაბრაზებული! რამდენი თქვენ ამოხვედით, იმდენი შეგიტრიალდათ, იმდენი საწინააღმდეგო გააკეთა მაგან... ჩვენ შორის რომ ჩადექით... ჩვენ შორის რომ...

ვალტერი
სესია ხომ მოითხოვეთ?

თენგიზი კ
რა!

ვალტერი
სესია იქნება მალე...

დეპუტატი
სესია არის, ბატონო ვალტერ... ურჩი დეპუტატების... ურჩი... ურჩი... გა... გა...

ვალტერი
რამდენიმე ფრაქცია ხომ არის ეხლა პარლამენტში? შეიქმნა თქვენი ფრაქცია! არი ბატონი ნოდარის ფრაქცია! და პარლამენტში გადავიდეს ეს საუბარი... 

თენგიზი კ
ამათთანა მაქვს მე ლაპარაკი! ამათმა მე მომატყუეს ორჯერ! ორჯერ მომატყუეთ და მესამედ მატყუებთ მე დღეს!

ვალტერი
არ მომიტყუებიხართ.

თენგიზი კ
წადი! გადაეცი: ჩვენ იარაღს არ დავყრით. დედას მოვუტყნავ მე მაგას! იცოდეთ, აი, ბოლომდე ვებრძოლები! სანამ მე ცოცხალი ვარ და სანამ ერთი გვარდიელი მაინც იქნება, მაგას სისხლს ამოვუღებ!

ვალტერი
თენგიზ, შენ რომ მითხარი, მე გითხარი პასუხად, რომ...

თენგიზი კ
შენ რომ იღებ პასუხისმგებლობას და უდგები შუამავლად მაგას, შენ გატყუებს... მე კი არა! მე რას მომატყუებს კაცობაში, და შენ არაკაცობას ამჟღავნებ... მოდიხარ და იგივე იმაზე მოდიხარ და... მატყუებ აქა! და მე მეფერებით აქა! რა წესია ესა!

ვალტერი
არ გეფერები, თენგიზ. მე გითხარით, რომ ამ ორთაბრძოლას მოყვება სის-ხლი!...

თენგიზი კ
ხოდა, თვითონ უნდა, ძმაო! მოყვება და შენც გინდა სისხლი. შენც გინდა და იმასაც უნდა!

ვალტერი
არ მინდა მე.

თენგიზი კ
გინდა შენა!

ვალტერი
არ მინდა მე. 

თენგიზი
ერთი წუთით! გეკითხებით ოფიციალურად: აი, დღესვე კიტოვანმა დაშალა გვარდია, ჩააბარა იარაღი; ხვალ რა მოხდება საქართველოში, თქვენი აზრით? 

ვალტერი
არც ერთ კაცს ხელს არ შეახებენ.

ისმის სიცილი და ხარხარი.

ვალტერი
რატომ იცინი, ძმაო! მეგობარო, ოპერატორო! აქეთ მომიშვირე კამერა მე! მომისმინე!
თუ გვარდიამ... ბატონ თენგიზ კიტოვანის გვარდიამ... მე ვარ ვალტერ შურღარია, ყოფილი პოლიტპატიმარი, თხუთმეტი წლის ასაკში მქონდა საქართველოს დამოუკიდებლობის ორგანიზაცია! მე მაშინ ზვიად გამსახურდიას არც ვიცნობდი არაფერი... თუ გვარდიის ნაწილი იარაღს დაყრის... 
არა, დამამთავრებინეთ!

ხმა:
დაამთავრე! დაამთავრე!

ვალტერი
ბატონ თენგიზ სიგუას ვპასუხობ მე! აი, კამერის წინ... რომ... თუ გვარდია იარაყს დაყრის და მაინც, აი, ეს გვარდიის წევრები, ვინც იარაღი დაყარა... თუ ესენი დაიჭირეს... თუ ესენი დაიჭირეს... მე - ვალტერ შურღაია...

თენგიზი
თუ ესენი არა! დეპუტატები!

ვალტერი
ა!

თენგიზი
ინტელიგენცია!

ვალტერი
დეპუტატები! ინტელიგენცია!

თენგიზი
თქვენ იცით, რომ გუშინ...

ვალტერი
ნებისმიერი!

თენგიზი
ვინ დააპატიმრეს, იცით?!

ვალტერი
მომისმინეთ!

ხმა:
მოუსმინეთ!

თენგიზი
ოლიმპიური ჩემპიონი თამაზ იმნაიშვილი! საერთაშორისო ფედერაციის თავმჯდომარის მოადგილე!

ვალტერი
დამამთავრებინეთ!

ხმა:
დაამთავრებინეთ, რა!

თენგიზი
დილის რვა საათზე დაადგნენ სახლში, დილით, აიყვანეს!...

ვალტერი
დამამთავრებინეთ! 

ხმა:
დაამთავრე! 

ვალტერი
ესე იგი, თუ პრეზიდენტის სიტყვა გამტყუნდა და ესენი მაინც დაიჭირეს, მე - ვალტერ შურღაია, პირობას ვდებ თქვენს წინაშე, რომ იმავე წუთს მოვიკლავ თავს!

ხარხარი.

ვალტერი
ეხლა მომისმინეთ! 

ხმა:
თავი დაიზღვია კაცმა, რა მოხდა!

ვალტერი
ესე იგი, აქედან გამომდინარე... მომისმინეთ! მე მჯერა, რომ... არავის არ შეეხებიან! გაიგეთ თუ არა?!

თენგიზი
რატომ გჯერა?! რა გაძლევს საფუძველს, რომ გეჯეროს, გეკითხები! 

ვალტერი
ოფიციალურად განცხადება...

თენგიზი
რისი განცხადება?

გია ყ
ბატონო ვალტერ!

ვალტერი
მთელმა მსოფლიომ იცის და...

თენგიზი
რისი განცხადება?!

ვალტერი
ლოგიკიდან გამომდინარე!...

თენგიზი
რისი ლოგიკა?! ვისა აქვს ლოგიკა?!

ვალტერი
ზვიად გამსახურდიას, როგორც პოლიტიკოსს, არ აწყობს ეს! არ აწყობს!... როგორც პოლიტიკოსს, არ აწყობს სიტყვის გატეხა, ხალხო! არც სისხლის დაღვრა არ აწყობს!...

თენგიზი
რა აწყობს გამსახურდიას, მე გეტყვით! საქართველოში მეფობა და ქართველი ერის დამონება, აი, ესაა მისი მიზანი!

ხმა:
ბატონო ვალტერ, მოისმინეთ!

თენგიზი
ჩემი აზრი არ არის! ეს არის მსოფლიოს აზრი!

გია ყ
ის ბრძანება, რომელიც პასუხისმგებლობას ხსნის... პასუხისმგებლობას ხსნის ყველა ამ ეგრეთ წოდებულ პუტჩში მონაწილეს, უპირველეს ყოვლისა ეხება ჭანტურიას და ხაინდრავას! თუ ეს მართლა, ესე იგი, შესრულდება ეს ბრძანება... რატომ არ უშვებს პირველ რიგში იმათ?! აი, მაშინ დავიჯერებთ!

სვანისქუდიანი კაცი
ეს პირობა არის პირობა!

ხმა:
ესაა პირობა, რომელიც არ შესრულდება!

თენგიზი კ
ერთი წუთით, რა! აი, თქვენ რო იცოდეთ რა... აი... რას აკეთებს კიდევ გამსახურდია... აი, აქ რომ მოვიდნენ ეს ვაჟბატონები... (მძღოლს.) თქვით ეხლა როგორ წაგართვეს მთელი საჭმელი და ისა... (ვალტერს.) თქვენმა ხალხმა!

მძღოლი
კალბასი და პური მომქონდა... 

ვალტერი
ვინ ბრძანდებით?

თენგიზი კ
მძღოლია!

ვალტერი
თქვენი მძღოლია, თუ...?

ხმა:
მოქალაქეა!
მძღოლია რა, ჩვენთვის მოჰქონდა საჭმელი!

მძღოლი
ბიჭებმა ფული მოაგროვეს და... გამატანეს ფული და... 

თენგიზი
გუშინ დილის მერე არცერთ გვარდიელს ლუკმა არ ჩასვლია პირში!

ხმა:
თორმეტი ძეხვი მოჰქონდა!
ვაცალოთ რა! თვითონ თქვას!

მძღოლი
თორმეტი ცალი ძეხვი იყო და ორმოცდაათი ცალი პური იყო... გამაჩერეს, არ გამიშვეს; მილიციამ გამომატარა. მარა გვარდიელებმა არ გამიშვეს. ზუგდიდის გვარდიამ. გამაჩერეს, საბუთები წამართვეს და... მერე ახდიან ამ იმას, ამოღებენ კალბასს და ჭამენ... 

ოფიცერი
ბატონო ვალტერ! მთელი ისა, მთელი ღამე ტყვიის ქვეშ ვიდექით და პრეზიდენტი აცხადებს ჩვეულებრივ რეისს აკეთებდაო და... როგორ შეიძლება იმას დავუჯერო მე და იარაღი დავდო?!

ხმა:
თქვენ ბრძანეთ, ბატონო თენგიზ!

თენგიზი ვალტერს.
თქვენ იცით, რომ თბილისში მეგრელის გაგონებას ვეღარ იტანენ?!

ვალტერი
დიახ, ვიცით ეს...

თენგიზი 
იცით?!

ვალტერი
ხელოვნურად არის შექმნილი...

თენგიზი
რა არის ხელოვნურად?!

ნოდარი ნ
ეგ ეგრე არ არის და ღმერთმა ნუ ქნას რომ ეგრე იყოს!

თენგიზი
რა არ არის, შექმნა უკვე! 

ნოდარი ნ
არ არის! არ არის!

თენგიზი
მეგრელი კახელს დაატაკა! გუშინწინ განაცხადა, სად არიანო შაჰ-აბასის ნაბიჭვრებიო, რატომ გვერდში არ მიდგანანო, კახელებზე... ერი შერყვნა! ქალი კაცს დაატაკა! სოფელი ქალაქს დაატაკა! ტომი ტომს დაატაკა! 

ვალტერი
თამაზ გამყრელიძემ თქვას თავისი აზრი, რა!

თენგიზი
დეპუტატ გამყრელიძეს სამწუხაროდ არ აქვს საკმარისი ინფორმაცია, მე გეუბნებით! და როცა მოისმენს იმ ინფორმაციას... და როცა თქვენც მოისმენთ იმ ინფორმაციას... იცით თქვენ, როგორ დაღუპა თქვენმა პრეზიდენტმა ეკონომიკა?!

ვალტერი
თქვენ სესიაზე უნდა გამოხვიდეთ!

თენგიზი
როდის!

ვალტერი
თარიღი არ ვიცი ჯერ, მაგრამ მალე იქნება!

თენგიზი
ხვალ ჩემი ცხედარი იქნება აქ და მკვდარი უნდა გამოვიდე?! რა უნამუსოდ ლაპარაკობთ, ხალხო! ცოტა ტვინი გაანძრიეთ, ჭკუა აამოძრავეთ, ვის ემონებით! კაცს, რომელმაც დაღუპა ერი?! (ვალტერს.) თქვენ ხართ უმაღლესი საბჭოს პრეზიდიუმში? გეკითხებით! დადიხართ ხშირად? დადიხართ?

ვალტერი
კი, დავდივარ.

თენგიზი
ის ქალი იქ არი, მბრძანებლობს თუ არა, ერთ კითხვაზე გამეცი პასუხი!

ვალტერი
ის ქალი... აა... იქ არ დადის. (სვანისქუდიან კაცს და მის მეორე მხარეს მჯდომს.) გინახიათ ამ დღეებში? რომელ ქალზე...? მეუღლეზეა ლაპარაკი, არა?...

ხარხარი.

ხმა:
აი, ეგ არი!

ვალტერი
რატომ იცინით! გგონიათ, რომ გამომიჭირეთ?!

თენგიზი
სინდისი მაინც არ გაწუხებთ?! გენერალური პროკურორი ამბობს, რომ ბრძანებებს იძლევაო ის ქალი! მიბარებსო და ბრძანებებს იძლევაო!

ვალტერი
ამ სიტყვაზე გენერალურმა პროკურორმა აგოს პასუხი.

თენგიზი
ის აგებს! თქვენ არ აგებთ! როგორ, ის ქალი საერთოდ არ მინახიაო დღეს პრეზიდიუმში... ის არის დღეს განმკარგველი! და ოჯახის წევრები! 

ვალტერი
პრეზიდენტის მეუღლეზე ამბობთ?!

თენგიზი
მე თქვენ გეკითხებით: პრეზიდენტის მეუღლეობა თანამდებობაა?! 

ვალტერი
არ არი თანამდებობა.

თენგიზი
რა უნდა პრეზიდიუმში და რატომ მბრძანებლობს?!

ვალტერი
ამ დღეებში მე არ მინახია...

თენგიზი
რომელ დღეებში, გუშინ და გუშინწინ?! იმიტომ, რომ ბუნკერშია ჩამჯდარი!

ვალტერი
ბატონო თენგიზ! ასე არ შეიძლება საუბარი...

თენგიზი
აბა, როგორ შეიძლება?! რომ დაღუპავს საქართველოს და ტირანიას შექმნის, მერე შეიძლება?! რომელი ბოლშევიკი იბრძოდა სკამისთვის ისე, თქვენ რომ იბრძვით!... გეყოფათ! კიტოვანმა გითხრათ თქვენ ვინცა ხართ და გეყოფათ ეგა! რაღა გინდათ მეტი: გინდათ, რომ 17 წლის ბიჭები შეიწიროთ?! სისხლი დაღვაროთ?! ხუთასი კაცი ინტელიგენცია, რომ მოსპოს და ახალი 37 წელი მოაწყოს?!... 










სცენა XVIII


ისმის აფეთქებები და სროლები.

აკაკი ა
ხომ მშვიდობაა, ბატონო ზვიად!

ზვიადი
ხოცავენ ხალხს ეს გარეწრები!...

აკაკი ა
რა ხდება, ბატონო ზვიად!

ზვიადი
ომი გამოგვიცხადეს... მთავრობის სახლს ესვრიან, ყველაფერი დაწვეს! სისხლი იღვრება!

აკაკი ა
ყველაფერი გასაგებია...

ზვიადი
იძულებული გავხდით, გვეპასუხა! თითქმის განვაიარაღეთ, მაგრამ ჯაბა იოსელიანი თავისი კრიმინალებითურთ ციხეებიდან გამოუშვეს და ახლა უკანონო სამხედრო შენაერთის - „მხედრიონის“ სახელით გვებრძვიან... მთელი თბილისის მაფია იქაა! 700-მდე კაცი დაემატა კიტოვანს, ალბათ ვერ გავუძლებთ... ჩვენ იარაღი არ გვაქვს. 

აკაკი ა
წამოვალ ამ ღამითვე... იქნებ, ვიშოვოთ იარაღი.

ზვიადი
დარჩი, სადაც ხარ! მე ხალხის დახოცვა არ მინდა! ასლანს თხოვე, ბაქოს პრეზიდენტთან მივიდეს და ელცინთან გვიშუამდგომლოს... ამბობენ, ესენგეში შესვლაზე ზეპირი განაცხადიც საკმარისიაო... გვიშუამდგმლონ ელცინთან... შევალთ ესენგეში, ოღონდ ეს ომი დასრულდეს! რას იტყვი შენ, აკაკი, რა აზრის ხარ ესენგეში შესვლაზე?

აკაკი ა
თქვენ იცით ამ საკითხზე ჩემი აზრი, ბატონო ზვიად: მე წინააღმდეგი ვარ! მაგრამ თუ სხვა გამოსავალი არ არის... თუ ამის გარეშე ყველაფერი მთავრდება, მაშინ...

ზვიადი
ასლანს დაელაპარაკე! ჩვენი პოზიცია მოახსენონ პრეზიდენტ ელცნის! რუსეთის მხარემ შეწყვიტოს ამ ხუნტის მხარდაჭერა, შეწყვიტოს მათთვის იარაღის მიწოდება... ჩვენ გვსურს, სასწრაფოდ დასრულდეს ეს ომი! ჩვენ არ გვსურს მსხვერპლი! ჩვენ მზად ვართ შევიდეთ ესენგეში... ოღონდაც ეს ძმათამკვლელი ომი დასრულდეს...

აკაკი ა
კი ბატონო, ბატონო ზვიად, ეგრე მოვიქცევი.

პაუზა.

სატელეფონო ზარი გაისმის.

ზვიადი
ალო?!

აკაკი ა
ბატონო ზვიად...

ზვიადი
რა პასუხია, აკაკი?!

აკაკი ა
დაგვიანებულიაო, ბატონო ზვიად...

ზვიადი
ა?!

აკაკი ა
დაგაგვიანდათო. დაგვიანებულიაო.

ზვიადი
დაგვიანებულიაო?!... კარგი, აკაკი.  

ზვიადი ყურმილს დებს. 

ისმის გაბმული ზარი.

პაუზა.

ზვიადი დაჩოქილი.
უწმინდესო და უნეტარესო, საქართველოს კათალიკოს პატრიარქო - ილია II-ვ! როგორც ხედავთ, თბილისში ძმათამკვლელი ომია! უკანონო ხუნტა ებრძვის კანონიერ ხელისუფლებას! იღუპება უდანაშაულო ხალხი, იღუპებიან ქართველი ჯარისკაცები, ინგრევა ქართული სახელმწიფო! გთხოვთ, უბრძანეთ სამღვდელოებას აიღონ თეთრი დროშები და დადგნენ რუსთაველის გამზირზე, ჩადგნენ დაპირისპირებულ მხარეთა შორის, რათა დაუყოვნებლივ შეწყდეს სროლა ორივე მხრიდან, დამყარდეს მშვიდობა. თქვენვე ჩაუდექით სათავეში სამშვიდობო მოლაპარაკებას, უწმინდესო და უნეტარესო! უთქვენოდ ვერ გადავრჩებით! მხოლოდ სამღვდელოების გმირობა თუ გადაგვარჩენს ახლა...

ცოტა ხანში.

მეუფე
ბატონო ზვიად! მოგახსენებთ, რომ საქართველოს კათალიკოს-პატრიარქმა ილია II-მ გამართა სხდომა თქვენს თხოვნასთან დაკავშირებით. შევაფასეთ შექმნილი ვითარება, ავწონ-დავწონეთ ყოველი გარემოება ამ საკითხის გარშემო… რა თქმა უნდა, პატრიარქი და მთლიანად ქართული სამღვდელოება დიდ მწუხარებას განიცდის იმ ვითარების გამო, რომელიც შეიქმნა… როგორც თქვენ, ჩვენც მხოლოდ იმის ფიქრში ვართ, როგორმე მოიძებნოს გამოსავალი… გამოსავლის პოვნა არც ისე იოლი ჩანს… ქართველი სამღვდელოება, კათალიკოს პატრიარქის მეთაურობით, ცხადია, თავს არ დაზოგავს მშვიდობის დასამყარებლად; ჩვენ არ გვაშინებს თეთრი დროშებით ჩადგომა დაპირისპირებულ მხარეთა შუაში, რუსთაველის გამზირზე, მაგრამ ასევე ვშიშობთ, რომ შესაძლოა ამან ომი ვერ შეაჩეროს; შესაძლოა ვიღაცის პროვოკაციულმა გასროლამ რუსთაველის გამზირზე მოკლას რომელიმე მღვდელი ან თუნდაც პატრიარქი… და შემდეგ, თავადაც კარგად ხვდებით, რამდენად რადიკალურად განვითარდება მოვლენები… ამ შემთხვევაში, მოვლენებზე ზემოქმედების ყველა ბერკეტს დავკარგავთ. 

ზვიადი მძიმედ.
დიახ. მართალია. მართალია, რასაც ბრძანებთ, მეუფევ! ნაჩქარევი შეთავაზება იყო ჩემი მხრიდან… გეთანხმებით! უკან მიმაქვს რაც გთხოვეთ.

ზვიადი გადის.

ვიღაც ქალი დიქტოფონში.
ბოლო რჩევა მინდა მოგცე, ზვიად!
ბერად აღიკვეცე და მღვიმეში წადი! 
გვემე შენი სული და ხორცი სიცოცხლის ბოლომდე,
იქნებ, შენ თუ არა, შენს შთამომავლობას მაინც ეპატიოს ეს დანაშაული!
ეს ბოლო რჩევა მაინც მიიღე, ზვიად!

ხმა:
ოპოზიცია პარლამენტში არ დაეთანხმა სამხედრო აჯანყების უკანონო სამხედრო გადატრიალების მცდელობად გამოცხადებას. 

ზვიადი
რაც არ უნდა დაირქვან მათ, გინდ „დემოკრატიული ოპოზიცია“, გინდ „ანგელოზის ფრთებგამობმული ოპოზიცია“, ყველამ იცის, რომ ისინი მკვლელებია, მოღალატეებია და გამყიდველებია!

ტაში.

გია ა
ქართველებო, ნუ ესვრით ერთმანეთს! ქართველებო, ნუ ესვრით ერთმანეთს!

ბენზინს გადაისხამს და თავს იწვავს.

ხმები:
თავი დაიწვა!
გია აბესაძემ თავი დაიწვა!
ვინა?!
ექიმი გია აბესაძე!
მოკვდა?
მოკვდა! მოკვდა!
ახლა მაინც გაჩერდით, ხალხო!
ახლა მაინც შეწყვიტეთ სროლა!

სროლები და აფეთქებები გრძელდება. 




სცენა XIX

ჯაბა და თენგიზი კ

ჯაბა
ზიხარ აქ იმასავით, კაცო, ვინა ვართ, ყაჩაღები ვართ, ჯო, ეგრე სად არის, ქვეყანაში არ არის მმართველობა, ანარქია იწყება, რას აკეთებ, ავიღოთ პასუხისმგებლობა... მე ვიღებ ჩემს თავზე პასუხისმგებლობას! შენ არ უნდა აიღო შენი წილი პასუხისმგებლობა, ტო!

თენგიზი კ
მე რატომ არ ავიღებ, რა, შენზე ნაკლები რითა ვარ?!

ჯაბა
ნაკლები ხარ მეტი ხარ, რიჟა ბაზარია ახლა ეს, თენგიზ, ქვეყანაში ანარქია იწყება, ტო! ავიღოთ ხელში ძალაუფლება, როგორც წესი და რიგია, როგორც გვეკადრება, ჯო! წესრიგი დავამყაროთ, კაცო! გამოვაცხადოთ კომენდატის საათი, რამე რუმე, ეგრე სად არის... 

თენგიზი კ
გამოვაცხადოთ. ეგენი თენგიზამ უფრო იცის. მაგან დაწეროს, ჩვენ ხელი მოვაწეროთ!

ჯაბა
მოვაწეროთ მერე, მეც მაგას ვამბობ, ჯო! ჩვენ ავიღოთ პასუხისმგებლობა და თენგიზა თავისას გააკეთებს. ეგრე სად არის, ტო! ქვეყანასა ვმართავთ თუ სარაიას!

ხმა:
სამხედრო საბჭოს განცხადება!
„1992 წლის 2 იანვრიდან პრეზიდენტ გამსახურდიას მიერ უზურპირებული ხელისუფლება დამხობილია. 
საქართველოში ძალაუფლებას ხელში იღებს საქართველოს რესპუბლიკის სამხედრო საბჭო.
სამხედრო საბჭომ რესპუბლიკის ტერიტორიაზე დროებით შეაჩერა კონსტიტუციის მოქმედება და დაითხოვა პარლამენტი.
საქართველოს სახელმწიფო მართვის ყველა სტრუქტურა ემორჩილება საქართველოს რესპუბლიკის სამხედრო საბჭოს.
საქართველოს პრემიერ-მინისტრის მოვალეობის შესრულება დროებით დაევალა თენგიზ სიგუას.“ 

ზვიადი
მეგობრებო, დღევანდელი სიტუაცია საქართველოს ძალიან მაგონებს 1918-21 წლების სიტუაციას. ძალიან მაგონებს! მაშინაც მოსკოვს გადახვეწილი მოღალატე ქართველები მართავდნენ ყველაფერს, იქმნიდნენ აქ თავიანთ დასაყრდენ ჯგუფებს - ვითომდაც ამბოხების, ვითომდაც რევოლუციის, ვითომდაც აჯანყების... მიზნით!... აწყობდნენ აქ ანალოგიურ პროვოკაციებს, მეგობრებო! შემდეგ... ყოველივე ამით შეუქმნეს ბაზისი ჯარის შემოყვანას და საქართველოს ანექსიას... ახლა მეორე ანექსიას ამზადებენ, მეგობრებო, მოსკოვში გადახვეწილი ჩვენი თანამემამულენი და ამაზე გავახილოთ თვალი! ამაზე გავახილოთ თვალი და ამ ოპოზიციას ავუხილოთ თვალი - ნუ გადაიქცევა მათ სათამაშო თოჯინად... და მათ მარიონეტად! 

ჯაბა
ხვალიდან გამოცხადდება, აი, ახალი წესები და ყველაფერი… ადგილზე დაიხვრიტება! ადგილზე დაიხვრიტება პროვოკატორი! და გასამართლდება საერთო იმაზე… და ის… დემოკრატია, თქვენ იცით, რა არის? დემოკრატიას სიმაგრე სჭირდება. თუ დემოკრატია მაგარი არ არი, ის არი ანარქია. თუ ვინმეს ჰგონია, რომ დემოკრატია არის ლობიოობა, ლობიოობა არ არის დემოკრატია, და ჩვენ ვანახებთ, რა არის დემოკრატია!

თენგიზი კ
ორი მანქანა ტყვიაწამალი აგერაა! 

ვიღაც დიქტოფონში.
ქართველი ერი მიესალმება ეროვნულ გვარდიას! გაუმარჯოს ჩვენს ძლიერებას!

ტაში, ოვაციები.

ხმა:
რამდენიმე პროსახელისუფლებო მიტინგი დახვრიტეს. 

ჯაბა
აი, რა დროს მიტინგია, მითხარით! არ მოვიდეს ეს ხალხი აქა! რა დროს მიტინგობანაა, ორმხრივი სროლებია! ისინი მოვიდნენ აქა და ჩვენ რა უნდა ვქნათ: წავიდეთ და ციხეში დავჯდეთ?! რა სისულელეა! ვუთხარით, დაიშალეთ! ერთხელ, ორჯერ, სამჯერ! მაინც არ წავიდნენ. და ჩვენ რა უნდა გაგვეკეთებინა მერე?! არავინ არ დაგვიხოცია ჩვენ! გვაბრალებენ! მარტო ერთი კაცი მოკვდა, ისიც თვითონ ისროლეს, ჩვენ რა შუაში ვართ აქა!

თენგიზი ყურმილში.
თუ არ გამოვა, მაშინ ჩაიხოცებიან ყველა ერთად! ჩაიხოცებიან ყველა ერთად! ულტიმატუმი შეიცვალა... არავითარი გაფრენა, სადაც უნდა! ეგ უნდა დაპატიმრებულ იქნას, გათავდა! ყველა დრო გავიდა ულტიმატუმის!... მე მადარდებს ბავშვები, თორემ მაგას, ან ცოცხალს ან მაგის ლეშს ორ საათში დაგიგდებთ ფეხებთან!... ეგ არი ბოლო ლაპარაკი, თორემ გადაბუგული იქნება ყველაფერი!... ეხლა მოკიდეთ მაგას ხელი, მაგ ლაჩარს, ჩასვით მანქანაში და მოიყვანეთ აქ! მაგის ორდერი უკვე გამოწერილია, ბოლო შანსი მაგან რვა საათზე გაუშვა ხელიდან; ორდერი უკვე გამოწერილია და ამ წუთიდან ის არი დაპატიმრებული თავის მეუღლესთან ერთად! ყველა გზები გადაკეტილია, ვერსად ვერ გავა! 

ხმა:
დავბრიდავთ ადგილზე!

თენგიზი
უნდა, რომ ამოვბუგოთ ბოლოს იქა და ჩაიმარხოს თავის ბუნკერში?! თორმეტ საათამდე თუ ეს არ მოხდება, მოხდება საშინ... საერთოდ დაინგრევა მაგ შენობა!... დაიმარხება ხალხი შიგ, დიახ! ეგ მაინ წყეული შენობაა, უნდა დაინგრეს, მანდ ეკლესია უნდა აშენდეს...

ზვიადი ბუნკერიდან, უკიდურესად სევდიანი.
ჩემი ამ პოსტიდან წასვლა გამოიწვევს საქართველოს ადგილზე რამდენიმე სახელმწიფოს ჩამოყალიბებას! აბსოლუტური გადაჭარბების გარეშე გეუბნებით! ფრჩხილებს არ ვხსნი, ყველანი მიხვდით!... ყველამ დაძაბეთ გონება! და განსაკუთრებით გთხოვთ, ბატონო ოპოზიციონერებო, თქვენ!... ვინაიდან ეს უახლოეს ხანში გამოიწვევს საქართველოს, როგორც ასეთის... საქართველოს სახელმწიფო მთლიანობის, როგორც ასეთის, სრულ დეზინტეგრაციას და დარღვევას!... სრულ ანარქიას საქართველოს მთელ ტერიტორიაზე, პირველ რიგში - თბილისში!... და მე დაგიხატავთ თბილისს: თუ ეს ამბავი მოხდა, აი, იმ შემთხვევაში... თბილისი გადაიქცევა რამდენიმე უბნად დანაწევრებულ ქალაქად... სადაც იქნება ერთადერთი ხელისუფლება - შეიარაღებული ბანდები და მათი ხელმძღვანელობა!... ყოველი უბანი იქნება თითო შეიარაღებული ბანდის ხელში, და მისი ხელმძღვანელის ხელში!... მათ შორის იქნება შეიარაღებული ბრძოლა ძალაუფლებისთვის და ზეგავლენისთვის... იქნება მოსახლეობის არნახული ძარცვა, არნახული დარბევა... მოიშლება ყველაფერი... ელექტროენერგია, გაზი, კომუნიკაციები... აღარ იარსებებს სამართალდამცავი ორგანოები... აღარ იარსებებს სურსათის მომარაგება მოსახლეობის... აღარ იარსებებს სამედიცინო მომსახურება... შესაძლოა ეს მკვდარ ქალაქად და... საერთოდ, შეწყვიტოს არსებობა...

ზვიადი გადის.

ირინა მიკროფონთან
ჩვენ წელიწადნახევარია ყველაფერს თავის სახელს ვარქმევთ; არ შეიძლება წელიწადნახევრის განმავლობაში მუშტები ვიქნიოთ ესე უმისამართოდ და უმისამართოდ ვიმუქროთ, რომ აი ეხლა ამას თავის სახელს დავარქმევთ, დაერქმევა ამას „ბანდიტი“, ამას „მოღალატე“ და გადაწყდება ამითი თითქოს ყველაფერი... ჩვენ ვნახეთ, რომ ეს ასე არ არის. ვნახეთ, რომ ის საფრთხობელა, რაც წელიწადზე ცოტა ნაკლები აქ პრეზიდენტად იყო და შემდეგ გროზნოში (ხაზგასმით) გავუშვით... და, სხვათა შორის, ის პირები არანაკლებ პასუხისმგებლები არიან დღეს, ვინც ის ცოცხალი გაუშვა - მაპატიოს ღმერთმა, ამას რომ ვამბობ... (ტაში.) და ახლა, ყველაზე ისეთ დროს, როცა სოხუმი ეცემოდა, ესეც ყველამ კარგად ვიცით; როცა დასავლეთ საქართველოს პრობლემა დგას მთლიანად, ეს - ისევ იმ სიტყვას ვიხმარ - „საფრთხობელა“, კვლავ მოიწევს თბილისისკენ და ალბათ სხვა ქვეყნისთვის ეს სასაცილო იქნებოდა... ჩვენ... ჩვენ... ჩვენ ქვეყანაში რომ ხდება ეს, ამიტომ არ გვეცინება ალბათ, თორემ ნამდვილად ტრაგიკული სწორედ ის არის, რომ აი ასეთი ადამიანი - მე იმდენი შეურაცხმყოფელი რამე მაქვს მისი მისამართით ნათქვამი, რომ არ მინდა ეხლა... მართლა, ტაშის გულისთვის ვიხმარო ის სიტყვები: „მანიაკი“, „პათოლოგი“ და ა.შ. ვიცით, ჩვენ ვისთანაც გვაქვს საქმე... ეს მისი სირცხვილი კი არ არის, ეს ჩვენი ქვეყნის, ჩემი, თქვენი, თითოეული ჩვენგანის სირცხვილია, რომ ეს ადამიანი ჯერ პრეზიდენტი გახდა და დღეს კიდევ მიწაზე დადის და რაღაც მუქარებს გზავნის!... ახლა მე... რაც შეეხება ჩემს პოზიციას... მე არ ვიცი, აქ როგორ წარიმართება კამათი... ნუ, ჩვენი დამოკიდებულება ესენგეში გაწევრიანებისადმი ცნობილია ალბათ ყველასათვის; მე უბრალოდ ვთვლი, რომ დღეს... აი დღეს, ამ შეხვედრაზე არც ესენგეს კრიტიკის და არც ესენგეს ქების დრო არ არის; დღეს ჩვენ აქ სულ სხვა რამეზე უნდა ვილაპარაკოთ: აი მე... მე როგორც მესმის... შეიძლება ვცდები, მაგრამ მე ასე მესმის: სანამ ზვიად გამსახურდიას პრობლემა არსებობს საქართველოში, არც ესენგეში შესვლით, არც ესენგეში შეუსვლელობით, არც ევროგაერთიანებაში შესვლით, და ამერიკის შტატად რომ მიგვიღონ, არაფერი საქართველოს არ ეშველება! არ შეიძლება ზვიად გამსახურდიას გაშვება გროზნოში!... (ტაში.) ზვიად გამსახურდია, როგორც თავისი ერის შვილი, თუნდაც როგორც თავისი ერის სირცხვილი, უნდა დარჩეს, ოღონდ რა თქმა უნდა სახეცვლილი მდგომარეობით, აქ, საქართველოში; და მაშინ ვილაპარაკოთ ჩვენ საქართველოს გადარჩენაზე საერთოდ! მადლობთ! (ტაში.) 

ჯაბა
ვინ არიან მონაწილეები ამ აჯანყების? აი, გადავხედოთ მათ: მხედრიონი, გვარდია, ინტელიგენცია, მუშები, ახალგაზრდობა, სტუდენტობა, ყველა პოლიტიკური პარტია... აბა, სხვა მეტი რა არის?! საქართველოში არის სახალხო აჯანყება, დიდი და პატარა, ყველა აჯნყებულია!

თენგიზი კ
დღესდღეობით, სანამ... სამხედრო საგანგებო მდგომარეობაა ქალაქში... და არის სროლები, არის ძარცვები, არის ყაჩაღობები... და შეიძლება ამ შეკრებების, ესე იგი, შიგნიდან პროვოკაციები მოხდეს, ცუდი რაღაცები მოხდეს და დაბრალდეს ახალ მთავრობას სუყველაფერი ეს... მაგ მიზნით ვკრძალავთ, საერთოდ, სუყველაფერს.

ზვიადი
ზოგიერთს ჰგონია, რომ იარაღი რამე ძალას წარმოადგენს! იარაღი უძლურებაა, მეგობრებო!... (პაუზა.) ძალა არის ზნეობა!... ძალა არის სიმართლე; მორალი!... ზარბაზნები და თოფები არავითარი ძალა არ არის! არც ატომური ბომბები არ არის ძალა, მეგობრებო! (პაუზა.) საბჭოთა იმპერიის მაგალითი: შეიარაღება უდიდესი და უძლიერესი... და უსუსტესი ზნეობრივად და მორალურად... და პოლიტიკურად!... პოლიტიკურ გვამად იქცა კრემლი! მიუხედავად იმისა, რომ უდიდესი შეიარაღება აქვს!... შეიარაღება ვის უშველის, თუ ღმერთი არ მფარველობს, თუ სიმართლე არ არის მის მხარეს?! ეს არ ესმით ამ უბედურებს, მეგობრებო! მაჰათმა განდიმ - ინდოეთის ლიდერმა, ისე გაანთავისუფლა ინდოეთი, ერთი ჯაყვა არ ჰქონია... ჯაყვა!... არათუ თოფი... ერთი ჯაყვა არ ჰქონია არც მას... და არც მთელს მის მოძრაობას!... მშვიდობიანი პოლიტიკური ბრძოლით... მშვიდობიანი მანიფესტაციებით... შიმშილობებით... მშვიდობიანი აქციებით გაანთავისუფლეს ინდოეთი და დაამარცხეს კბილებამდე შეიარაღებული ინგლისის არმია! ასე დავამარცხებთ ჩვენ საბჭოთა იმპერიას, მეგობრებო! ასე დავამარცხებთ ჩვენ! დიახ! აი, ასე დავამარცხებთ! (ტაში.) და ასევე დავამარცხებთ პუტჩისტებსაც! პუტჩისტებს ასე დავამარცხებთ! იარაღის გარეშე! (მცირე პაუზა.) ჩვენი ზნეობით და ჩვენი სიმართლით დავამარცხებთ მათ! ისე დავამარცხებთ, რომ ისინი კი არ დამარცხდებიან... არამედ გაიმარჯვებენ ისინიც! დიახ!... აი, ასე დავამარცხებთ! სიყვარულით დავამარცხებთ ჩვენ მათ! დიახ! ისინი ჩვენ ტყვიას გვესვრიან, ჩვენ ყვავილები ვესროლოთ, და ამით დავამარცხებთ! ამით დავამარცხებთ! (პაუზა.) მრავალი ქართველი უკვე იქ... უკვე დაფიქრდა! არ სურს კრემლის ამ ინტრიგაში მონაწილეობის მიღება! და გადმოდიან უკვე ნელ-ნელა!... მთელს საქართველოში, მთელს თბილისში უნდა გაიმართოს მრავალათასიანი მანიფესტაციები, მიტინგები! იარაღის დაყრა! იარაღის დაყრა, შეიარაღებული ჯგუფების დაშლა! და მერე მათი შეწყალება! მეტი გზა არ არის... სხვა გამოსავალი არ არის, მეგობრებო! და დავიწყოთ! დავიწყოთ ეს საქმე! გაუმარჯოს ჩვენს დიდ საქმეს! გაუმარჯოს დამოუკიდებელ საქართველოს!
იარაღი უძლურებაა, მეგობრებო! ყველა ჩვენ ბანაკში უნდა გადმოვიყვანოთ! ყველა ჩვენთან უნდა დადგეს! ყველა ქართველი! მშვიდობიანად! ერთი გასროლის გარეშე! ერთი ტყვიის გარეშე! მშვიდობიანად! მივიდეთ! გავაგონოთ! გონს მოვიყვანოთ! მთელმა ერმა უნდა მოვითხოვოთ, მეგობრებო! მთელმა ერმა უნდა მოსთხოვოს მათ იარაღის დაყრა და საქართველოს ხმარეზე გადმოსვლა! ჩვენი სიმართლით დავამარცხებთ ჩვენ მათ! ისე დავამარცხებთ, რომ ისინი კი არ დამარცხდებიან... ჩვენთან ერთად გაიმარჯვებენ!... 

ისმის სიცილი. 

აი, ასე დავამარცხებთ!...







სცენა XX


გურამი პ
თქვენ, იცით, რა? მოგელანდებით ხოლმე! თქვენ შეიძლება, სამ დღეში… თქვენ თუ აქ შემოხვედით… სამ დღეში შეიძლება თქვენ შეიძლება გადავარდეთ ერთ-ერთი ფანჯრიდან, ბატონო თენგიზ… იმიტომ, რომ მე მოვალ თქვენთან! და თქვენ, დემოკრატიის ნიღბით მოსულო ინტელიგენციავ! ირინე სარიშვილო! ირინავ! ირინავ, მოგიწევს გადაკეთება შენი სახელისა „ირინედ“, მოგიწევს, შე ფარისეველო! გურამ გეგეშიძევ! შენ მოგელანდები, შე საცოდავო!... მოგელანდებით! მოგელანდებით ხოლმე! მოგელანდებით!

ზვიადი ბუნკერში.
გილოცავთ ახალ წელს, მეგობრებო!
ღმერთმა ჩვენი მტრები გაანადგუროს ამ ახალ წელს!

შეძახილები: ზვიადი! ზვიადი! ზვიადი!

ზვიადი კითხულობს თავის ლექსს „ქრისტეშობა“.

ალბათ თვითონ ღმერთი ირჩევს - უცნაური რამეა,
ქრისტეშობა ხომ ყოველთვის საოცარი ღამეა.

დეკემბერი დააჭენებს ყინვით ნახატ ეტლებსა,
ამ ღამით ხომ წამებული ქრისტე იშვა ბეთლემსა.

მერე ზეცად აღევლინე, არ გიგუეს მიწაზე,
ნუთუ აღარ დაბრუნები ცოდვილ დედამიწაზე.

ზეცად წასულს უკან მოგყვა ლოცვა - ცრემლი დამდენი,
ქვეყნად ერთი ქრისტე დარჩი და იუდა რამდენი.

ალბათ მისთვის გაიაფდა ღალატი და გაცემა,
ფეხზე დგომა არის ძნელი - ადვილია დაცემა!

მეც დავრწმუნდი არ გამქრალა ქვეყნად შური და მტრობა,
მეც მომიწევს ლეონარდოს საიდუმლო სერობა.

და წარსული სიზმრად მექცა, მომავალი - ოცნებად,
მეგობარი ვეღარ მიცნობს, მნახავს და გაოცდება.

ქრისტეშობას სხვა ჩემს გარდა სევდას ვინ დაიბედებს,
ძველი წელი ხსოვნას მართმევს, ახალი კი - იმედებს.

ქრისტე აღდგა! ქრისტე აღდგა! ჩემი სული ცას უხმობს,
ჭეშმარიტად! - ნიშნის გებით კვლავ იუდა მპასუხობს.

თუმცა შუბლზე სამარცხვინო მინდა დაღი დავარკა,
ჯვარს ვერ ვკადრებ - ქრისტეს შემდეგ ზედ იუდა გავაკრა.

შერცხვენილი, წარწყმენდილი ეგდოს, ქვეყნად ეთრიოს,
ხოლო შენზედ მრავალ მლოცველს კვლავაც ღამე ეთიოს.

რწმენა ძნელად გადარჩება, ხატი - უფრო ადვილად,
ქრისტე აღდგა ჭეშმარიტად, ქრისტე აღდგა ნამდვილად!

ღიმილი და მილოცვები თუმცა ბევრი გავეცით...
ქრისტე აღდგა ჭეშმარიტად! ხოლო ჩვენ კი - დავეცით...

შემოდის ზვიადი ძ.

ზვიადი ძ ზვიადს.
მხოლოდ ას ოცი კაცი გვყავს, ორი დღის შემდეგ ისინიც არ იქნებიან… ჩვენს მტრებს უკვე ბოტანიკურ ბაღში აქვთ ატანილი გაუბიცები და იქედან გვიშენენ… ფაქტიურად უკვე ოთხივე მხრიდან ალყაში ვართ…

ზვიადი
დიახ. 

ზვიადი ძ
გადავიდეთ ქუთაისში, ბატონო ზვიად. იქნებ, ასე სჯობდეს? იქიდან ვაწაარმოოთ პროცესების მართვა, ეს ომიც ჩაცხრება… თორემ აქ დღე-დღეზე ჩაგვხოცავენ.

ზვიადი
დიახ.

ზვიადი ძ
არ დაუჯეროთ ჭორებს, თითქოს ჩვენს დასახმარებლად ძალები მოემართება! ტყუილია! აბსოლუტური ტყუილია, როცა აცხადებენ, რომ დასავლეთის ხუთი ათასიანი კოლონა მოდის, ათი ათასიანი კოლონა მოდის… ათი კაციც არ მოდის! სპეციალურად შემოგდებული ტყუილებია, ჩვენ რომ ილუზორული იმედები შეგვექმნას… 

ზვიადი
ეპიტაშვილი წამოვიდაო სამაჩაბლოდან, დიდი რაოდენობით მებრძოლები მოჰყავსო, დიდძალი სამხედრო ტექნიკით მოდიანო. 

ზვიადი ძ
ეპიტაშვილი წესით უნდა ჩამოსულიყო ერთი თვის წინ; სახლში შევივლი, ბატონ ზვიადს წვერგაუპარსავი ვერ დავენახებიო, მგონი დღესაც წვერს იპარსავს ის, თავის სახლში!

ზვიადი
ასლანისგანაც მოველით დახმარებას, როგორც იარაღით, ასევე ცოცხალი ძალით. სვანებიც მოდიან. ოთხასი სვანი თავად ხაბულიანმა შეაიარაღა, ხვალ უკვე ჩვენთან იქნებიან.

ზვიადი ძ
შეგიძლიათ თქვენს პირველ მოღალატედ შემრაცხოთ და ჩემი თავი დაახვრეტინოთ, მაგრამ სიმართლეს ვერ დაგიმალავთ. ის ოთხასიოდე სვანი, მართალია, ხაბულიანმა შეაიარაღა, ყველას თითო კალაშნიკოვი მისცა, მაგრამ მერე, იცით, როგორ მოიქცნენ ისინი?

ზვიადი
როგორ მოიქცნენ?

ზვიადი ძ
ტაქსოპარკი გაძარცვეს, ყველამ თითო მანქანა დაითრია და ყველანი გაქრნენ!

ზვიადი
როგორ შეუძლია ადამიანს გადამწყვეტ დროს ასეთი მსუბუქი იყოს?! თუკი ერთ ადამიანს შეუძლია ერთგულება, მეორეს როგორ შეუძლია ღალატი?! ხომ ორივენი ადამიანები არიან?! თითქოს ერთი უსახო მხეცია, რომელსაც ადამიანობა ქამრის ღილივით აქვს მიკერებული, ხოლო მეორეს ადამიანობა გულში აქვს, შეიძლება გული ამოაგლიჯონ მას, მაგრამ მისგან ადამიანობას მაინც ვერ ამოგლეჯენ. ორივენი თანაბარ სხეულში ცოცხლობენ, თანაბარი სიტყვებით მეტყველებენ, რომ შეხედავ - იტყვი, რომ ორი ადამიანია. პარადოქსია!

ზვიადი ძ
ქუთაისში გადავიდეთ. გავეცალოთ აქაურობას, სანამ დროა. გავეცალოთ აქაურობას, ბატონო ზვიად!

სიბნელეში ჩანს მიმავალი პრეზიდენტის ესკორტი. ერთი მხრიდან ცეცხლს უხსნიან. კოლონა მიმართულებას იცვლის და საპირისპირო მხარეს აგრძელებს სვლას.

ირაკლი ბ
ზვიად გამსახურდიას პოლიტიკა და ხელისუფლება ახლა უკვე წარსულს ჩაბარდა. 

ლევანი
პრეზიდენტი გაიქცა! წავიდა! არა?! ეს გაქცევა!... მე რომ გითხრათ!... ისევ, როგორც ისტორიკოსი, ვლაპარაკობ!... სამშობლოს ღალატად არის შეფასებული... სხვათა შორის... 

ვიღაც ქალი და ვიღაც კაცი მიკროფონით.

ვიღაც ქალი
ჩემი ერის წინაშე ვნანობ ამას, რომ მე მას ხმა მივეცი!... რომ მე მას გვერდში დავუდექი!...

ვიღაც კაცი ამ ქალს.
მოდით, ამაზე ნუ ვიდავებთ! ბევრმა მისცა ხმა... ეს არ არის დანაშაული... სჯეროდათ ადამიანს!...

ვიღაც ქალი
დიახ!...

ვიღაც კაცი
მაგრამ მერე, როდესაც თავისი ცუდი და არაწესიერი მოქმედებით უჭერდა მხარს, ამაზე გვაქვს ჩვენ...

ვიღაც ქალი
რა თქმა უნდა! რა თქმა უნდა!...

შემოდის ჯანსუღი.

ჯანსუღი
ამ საშინელ დროს ჩვენი სამშობლოსთვის და სრულიად საქართველოსთვის, ერთ ლექსს წაგიკითხავთ. ლექსს ჰქვია „ერთის პირობით“.

მწყურვალისათვის მიმატანინე წყალი,
მევალისათვის მიმატანინე ვალი,
გზააბნეულისთვის მასწავლებინე გზები,
შეუწამლავი შემაწამვლინე ზვრები,
მომაძებნინე სხვაგან დამარხული ძმები,
ამ ჩემს მამულში დამამარხვინე ძვლები,
მათქმევინე: ქვეყნად სიცოცხლე ღირდა,
მერე წამოვალ, წამოვალ, საცა გინდა.

ჯანსუღი გადის.





სცენა XXI

ხმა:
29 მარტს გაეროში ყოფილი საბჭოთა კავშირის სახელმწიფოებიდან ყველა მიიღეს, საქართველოს გარდა. 

ჯაბა, თენგიზი, თენგიზი კ

ჯაბა
მოიფიქრეთ, ძმებო! არავინ ჩვენ არ გვცნობს, არავის ჩვენთან ურთიერთობა არ უნდა! როდემდე უნდა ვიყოთ ასე? ჩამოვიყვანოთ ეგერ ის კაცი, დგას და გველოდება… ვერ გავიგე, ანარქია გინდათ აქა, თუ რა გინდათ, ჯო!

თენგიზი კ
ის კაცი, ჯაბა, ჯერ მე დამიჭერს და მერე - შენ! 

ჯაბა
მე რატომ დამიჭერს, კაცო! მე ჩამომყავს და მე დამიჭერს?! შევარდნაძე გამსახურდიაში გეშლება, მემგონი, ჩემო თენგიზ, ჰაჰაჰა!

თენგიზი კ
მე შენ გითხარი…

თენგიზი
მე კატეგორიული წინააღმდეგი ვარ შევარდნაძის აქ ჩამოყვანის… მე კატეგორიული წინააღმდეგი ვარ. 

თენგიზი გადის.

ჯაბა
სად მიდიხარ, თენგიზ! ეს რა საქციელია ეხლა, ვერ გავიგე! 

თენგიზი კ
სწორი გეგმა მაქვს მე! მე ვაფართოებ სამხედრო საბჭოს, გენერალიტეტი შემომყავს. 

ჯაბა
რომელ სამხედრო საბჭოს აფართოებ, კაცო! ვინ გენერალიტეტი შემოგყავს?! შენ ხომ არ გადაირიე!

თენგიზი კ
გენერლები შემომყავს. ვინც არიან, ყველანი შემომყავს. გავაფართოებ სამხედრო საბჭოს, რომელიც გადაიქცევა უკვე სათათბირო ორგანოდ…

ჯაბა
ეგრე სად არის! ვა! მე აქ ვერა მხედავ?! მაშინ მეც შემოვიყვან ჩემი მხედრიონის წევრებს, სუყველას!

თენგიზი კ
სერიოზული საუბარი თუა, სერიოზული საუბარი იყოს! 

ჯაბა
მე გეუბნები შენ, სერიოზულად! შენს გენერლებს საბჭოში არ შემოგაყვანინებ! თავზე მე არავის არ დავისვამ, ძმაო!

თენგიზი კ
არ გინდა, ჯაბა, რა, კაცო! რაღაცაზე ხომ უნდა შევთანხმდეთ…

ჯაბა
ხოდა, თუ სამართლიანი შეთანხმებაა, არც შენი არც ჩემი, შევარდნაძე ჩამოვიყვანოთ! 
ჩამოვა და ჩვენც ავყვავდებით, კაცო! მისი ძმაკაცები, ეს - რეიგანი, ბუში, შულცი, ბეიკერი, გენშერი, კოლი, ტეტჩერი, ვიღა დარჩა, ტო!... ყველანი მაგის ისინი არიან და… რაღაცას დაგვეხმარებიან, კაცო! აბა, ახლა, მე რო დავრჩე და შენ რო დარჩე, შენი გენერალიტეტიანა, ნუ, რა არი ეგა!... არ გვეტყვიან: თქვენ ვინა ხართ, ტო, ასეთი კაცი გვყავს იქა, და თქვენ ვინა ხართ, ხო ასე გვეტყვიან, არა?!... 

თენგიზი კ
მე მაგ კაცის ჩამოყვანის წინააღმდეგი ვარ. მაგ კაცის დანახვა არ მინდა.

ჯაბა
მე კიდე შენი გენერლების დანახვა არ მინდა! 

აეროპორტში ეშვება თვითმფრინავი.

ედუარდი ტრაპიდან.
მე მივესალმები ჩემს მეგობარ ქართველ ინტელიგენციას, რომელმაც, როცა საჭირო გახდა, იარაღი და ავტომატი დაიჭირა ხელში იმისთვის, რომ ისევ დემოკრატიული საქართველოსათვის ებრძოლა, რომელიც ადრე გამოფხიზლდა, და ადრე გამოაფხიზლა ქართველი ხალხი… მადლობას მას!...


სენაკის აეროპორტში ეშვება ზვიად გამსახურდიას ვერტმფრენი.

ხმა:
დევნილი პრეზიდენტი ისევ საქართველოს დაუბრუნდა!

ზვიადი
ჩემო საყვარელო ხალხო!... ჩემო ძმებო, დებო... შვილებო!... თანამებრძოლებო!... პირველად ჩემს ცხოვრებაში... სიტყვებს ვერ ვპოულობ!... სიტყვებს ვერ ვპოულობ, როგორ მოგეფეროთ, როგორ მოგესიყვარულოთ, როგორ გამოვხატო... ჩემი... ჩემი ამჟამინდელი გრძნობა, არ ვიცი!... დამუნჯებული ვარ სიხარულისგან, თქვენი დანახვისგან... საქართველოს დანახვისგან!... (ტაში.) ისტორიაში როგორც გავარღვიეთ ყველა რკალი... როგორც დავამარცხეთ ყველა ბარბაროსები... კაციჭამიები!... ახლაც ისე დავამარცხებთ კაციჭამიებს!... (ტაში. ისმის ბავშვების შეძახილები: ზვიადი! ზვიადი! ზვიადი!) კაციჭამია ხუნტა სულს ღაფავს! სულს ღაფავს, თავისი არსებობის უკანასკნელ დღეებს ითვლის... დეე, დაინახონ, და ისიც დაინახონ, რომ მათ საქართველო ვერ დააჩოქეს! ვერ დააჩოქეს და ვერც დააჩოქებენ!!... (ტაში. ისმის ბავშვების შეძახილები: ზვიადი! ზვიადი! ზვიადი!) მოვუწოდებ მათ, დროზე გადადგნენ და ადგილი დაუთმონ კანონიერ ხელისუფლებას!... (ტაში.) დაბოლოს, დავამთავრებ სახარების სიბრძნით: „ვინცა მახვილი აღიღოს, მახვილითავე შეიმუსროს!!“ (ტაში. ისმის ერთი ბავშვის ხმა: ზვიადი! ზვიადი! ზვიადი!)

ხმა:
ნელა! ნელა, კაცო! მშვიდად! დაწყნარდით!

სცენაზე შემოდიან: ლოთი, ვიღაც სარდალი და ჯარისკაცები. პატარა მაგიდის გარშემო. მაგიდის შუაში ჯდება ზვიადი, სამხედრო ფორმა აცვია, ანგარიშს იბარებს. 

ზვიადი
დავარწუნეთ ჩვენ ჩვენი მხარე... ვინცა ხართ აქ იმათი წარმომადგენლები... ჩვენ მზათა ვართ ამისთვის და... გავაერთიანოთ ყველაფერი და ერთიანი...

ხმა:
ყველანაირი რესურსი... ტექნიკური... ყველაფერი...

ზვიადი
ხო!... ეს უნდა გაერთიანდეს და უნდა წავიდეს ერთად... თქვენ ხომ იცით, რომ... ავღანეთის ომი! ათი წელიწადი რატომ გაგრძელდა... იმიტომ, რომ იქ იბრძოდნენ სხვადასხვა დაჯგუფებები, რომლებსაც ერთმანეთში ჰქონდათ ჩხუბი... აი, ეს იყო ძირითადი! და არ ჰქონდათ ერთიანი ფრონტი! აქ ჰყავდათ ერთიანი ხელმძღვანელობა... ყველა ხელმძღვანელი იყო! ყველა... ყველა... თავისი ჯგუფი... ეკუთვნოდა და... აი, ეს არის!...

ლოთი
უბედურება ის არის, ბატონო ზვიად, რომ მართლაც არის სხვადასხვა დაჯგუფებები, რომლებიც არ ემორჩილებიან... ეხლა...

ზვიადი
ხო!...

ლოთი
არ ემორჩილებიან... არ შეიძლება! გაერთიანდნენ უნდა და ყველაზე ერთნაირი ბრძანება უნდა იყოს!

ზვიადი
მართალია!

ლოთი
ყველას ევალება, რომ სამშობლო დაიცვას და... 

სარდალი
ძალიან დაქსასული არის, ბატონო ზვიად, სტრუქტურულად... 

ზვიადი
ეგაა მთავარი!

სარდალი
სხვადასხვა სახელწოდებებით არიან ჩამოსული და... 

ზვიადი
როგორ შეიძლება!

სარდალი 
ერთ სტრუქტურაში უნდა იყოს შეყვანილი...

ზვიადი
ერთ სტრუქტურაში... ერთიანი ეროვნული არმიის სტრუქტურაში უნდა გაერთიანდეს... სხვა გამოსავალი ჩვენ არა გვაქვს. აი, სოხუმის წაგება ამის შედეგია. ამის შედეგია! 

ხმა:
და შევარდნაძის გაყიდვის!

ზვიადი
ნუ, ეხლა, უპირველეს ყოვლისა... მაგან მოაწერა ხელი პირდაპირ სოხუმის ჩაბარებას! ეხლა, მითხარი, არა ვარ ეხლა ამაში მართალი?! მოაწერა ხელი თუ არა, მაგან, რომ ყველა შეიარაღებული ქართული ძალა გამოსულიყო აფხაზეთიდან? მოაწერა ამას ხელი? ხომ მოაწერა?

ხმა:
მოაწერა!

ზვიადი
მოაწერა ხელი თუ არა, რომ მთელი ტეხნიკა გაყვანილი ყოფილიყო აფხაზეთიდან? ხომ მოაწერა?

ხმა:
მოაწერა!
 
ზვიადი
მოაწერა ხელი თუ არა, რომ არძინბა დაბრუნებულიყო სოხუმში? გეკითხებით! ჰა?!
ხოდა... ეხლა... ეხლა რას ყვირის, კაცო! რას ყვირის! რასაც მაგან ხელი მოაწერა, ის შესრულდა!... შესრულდა და მორჩა!

ხმა:
დაანგრია და დახოცა!...

ზვიადი
ხოდა, იძახის, რომ... ისო... ოჩამჩირის ფრონტი არ მომეხმარაო და... არ შემოვიდნენო დროზეო და... აი, ესენიო, მოღალატეები არიანო!... თვითონ არის მოღალატე ეგ! მაგან ჩააბარა სოხუმი და... მაგას არ მივცემთ საშუალებას, რომ ჩააბაროს ეხლა ოჩამჩირის რაიონი! მაგას არ მივცემთ! და იმასაც დავიბრუნებთ... თუ ჩვენ ერთად ვიქნებით!

ხმა:
სწორია!

ზვიადი
გეუბნებით მე თქვენ... მე არ მოვშორდები... სულ აქ ვიქნები ახლა... დღე და ღამე!... და ჩემზე ავრცელებს ჭორებს... ისო... არ წახვიდეთო, არ იომოთო აფხაზეთშიო!... ჩემი ხალხი არ არის ესა?!... ამოდენა ძალები რომ შევიდნენ?!... ჰოდა... ისაო... არაო და... იძახის, რომ თბილისი უნდა ავიღოთო! 

ლოთი
და ტელევიზია უნდა აიღონო კიდოვო...

ზვიადი
ჰოდა, ტელევიზიის აღება უნდათო!

ლოთი
რად გვინდა!

ზვიადი
რად გვინდა?! თუ აფხაზეთი დავკარგეთ...

ხმა:
გვარები დაასახელა მაგან: ქობალიაო! და ჭუმბურიძეო! და ყურაშვილიც თქვა!

ზვიადი
ეგენიო არ შემოვიდნენო და ამიტომ დავმარცხდითო.

ლოთი
ორმოცი კაცი დაეხოცა ჭუმბურიძეს!

ზვიადი
მთელი ძალები ჰყავს მაგას მობილიზებული სამტრედიაში და ფოთში. მთელი ტექნიკა, მთელი ყველაფერი იქა ჰყავს! დავიცვათ ქუთაისი! დავიცვათ თბილისი! ვინ ესხმის, ბიჭო, ი... რად გვინდა ჩვენ ეხლა, ა?... 

ხმა:
ბაზები რომ არის ფოთში, ბატონო ზვიად! შავნაბადაზე... არ მოდიან!

ზვიადი
არ მოდიან! მე როგორც კი ჩამოვედი, მაშინვე მოვიდა შავნაბადას მეთაური ჩემთან და აი, ეხლავე წავალთო იქაო, იმაშიო...

მაცნე
მოგახსენებთ აგერ! გუშინწინ მე ვიყავი... ლოთისთან შეთანხმებული მქონდა...

ზვიადი
დიახ!

მაცნე
წავედი სამტრედიაში! და იქ უნდა დაეხვედრებინათ ექვსასი კაცი!

ზვიადი
დიახ!

მაცნე
კაციშვილი არაა! ღამე დავბრუნდი! გვიან ღამით! მარტო!

ზვიადი
იმიტომ, რომ მაგას უნდა, რომ საერთოდ ჩააბაროს...

ხმა:
აფხაზეთი!

ზვიადი
ამას აკეთებს შეგნებულად, რომ ჩააბაროს აფხაზეთი!...

ხმა:
გაგრაში...!

ზვიადი
გაგრაში იგივე არ იყო, კაცო! გაგრის ჩაბარების დღეს პრაქტიკულად ჩაბარდა სოხუმიც. იმხელა ზურგი გაუხსნა გაგრის ჩაბარებით, რუსეთის სახით იმხელა ზურგი გაუხსნა აფხაზებს... 

ლოთი
მოსახლეობაც მოატყუა, სხვათა შორის, ამ ხელმოწერით და...

ზვიადი
მოატყუა, აბა რა! ეგონათ, რომ მშვიდობა დამყარდა; ყველა ჩავიდა სოხუმში... ხაფანგში გააბა ხალხი!

სარდალი
ეს სპეციალურად გააკეთა! რომ გახედვაც არ მოუნდეს ხალხს იქით!

ზვიადი
აბა რა! 

ხმა:
სპეციალურად!

ზვიადი
და იყო... სანამ ყველას არ გავიყვან, არ წავალო! ესე იგი, ყველა ქართველი უნდა გაიყვანოს აფხაზეთიდან!... 

ხმა:
უკვე თბილისშია!

ზვიადი
უკვე თბილისშია?! ხომ ხედავთ! ოდა, ახლა ზეიმი იქნება თბილისში: დაგვიბრუნდა გმირი!...

ხმა:
ეროვნული გმირი!

ზვიადი
ჩააბარა აფხაზეთი და გმირი გახდა!

სიჩუმე.

ზვიადი
მოკლედ, ამაზე უნდა შევთანხმდეთ, ბიჭებო! უნდა შევთანხმდეთ! ერთიანი გეგმა, ერთიანი მოქმედება, ერთიანი შტაბი! ასე უნდა ვქნათ, ბიჭებო!... 



სცენა XXII

მერაბი მ
როგორც ბრძანა ბატონმა გურამ პეტრიაშვილმა, სიცილსაც მივმართოთ... ტრაგედიაშიც უნდა სიცილს მივმართოთ!... ერთი მეგობარი მყავს და როცა სტუმრად ვიყავი მასთან, მეზობელი შემოიჭრებოდა ხანდახან და რატომღაც მე დამეტაკებოდა ხოლმე და მეძახდა „ტვინიკოსს“...

ისმის სიცილი.

მერაბი მ
ჰოდა, მეც ახლა მივმართავ აქ დამსწრე „ტვინიკოსებს“... „გენიოსებს“... იმისთვის, რომ შევხედოთ ჩვენს თავს და ცოტა გავიცნოთ... იმიტომ, რომ სასაცილო სიტუაციაში აღმოვჩნდით ყველა ერთად... ტლაპოში ჩავიგდეთ საკუთარი თავი... და ახლა იმაზე უნდა ვიფიქროთ, რის გამოსწორება შეიძლება და რა მიზანი უნდა დავისახოთ, რომ ყველა ერთად, აი, ეს გავასწოროთ, მარა უნდა ვიცოდეთ, რო ჩვენ თვითონ შევქმენით ისეთი მეხანიზმი, რომლის მსხვერპლი ჩვენ თვითონ ვხდებით ახლა... ეს ყველაფერი მე მაგონებს... როცა ვუყურებ, როგორ გამოდის ხალხი ტრიბუნაზე, რას საუბრობს, როგორ რეაგირებს დარბაზი, რო ჩვენ ჩარლი ჩაპლინს ვგევართ, რომელიც ჩაება რაღაც მექანიზმში და ის ურტყამს, უტყაპუნებს და ცოცხალი ადამიანი, საწყალი, იჭყლიტება ამ მექანიზმში და რომელიც მის მიერ არის შექმნილი, სხვათა შორის... ჩვენ შევქმენით ისეთი მექანიზმი, რომელიც ახლა გვირტყამს თავში!... ესე იგი, ჩვენ გვიბრუნდება ის, რაც ჩვენ არ გავაკეთეთ... შეცდომა დავუშვით! ეს უნდა გავაცნობიეროთ და რაღაცნაირად მოვიქცეთ, რომ ნელ-ნელა ეს გამოვასწოროთ და... მთლიანობაში შეიქმნება, დალექვის, კრისტალიზაციის პროცესში, და ერთი წელიწადი, ორი წელიწადი დასჭირდება... მარა უნდა ვიცოდეთ, რას... რას... რას ვაკეთებთ. 
მე მთელი სიცოცხლე ვიცხოვრე ისე, რომ ჩემ თვალწინ იდგა ახალგაზრდები თვალები... და ამ თვალებმა ქნა ისე, რომ არ გავაკეთე ის, რასაც ოცდაათი წლის წინათ ყველაფერი მიბიძგებდა, რომ გამეკეთებინა: არ წავედი ემიგრაციაში. იყო ჩემი ადგილის დატოვება - შეუძლებელი ჩემთვის; იმ ადგილის დატოვება, რომელიც იყო განსაზღვრული იმით, რას ვხედავდი მე ახალგაზრდის თვალებში... ეს ყოველთვის არსებობდა ჩემთვის! და აი, ახლა გულახდილად გეუბნებით, რა ხდებოდა ჩემს გულში. და მესმოდა... მე ერთხელ ერთ ტექსტში, რომელიც ჩვენთან სამწუხაროდ არ არის თარგმნილი, იმიტომ, რომ არ ტრიალებს ჩვენთან ინფორმაცია სათანადოდ; ეგ ჩვენი ჩამორჩენის, საერთოდ საბჭოთა კავშირის ჩამორჩენის ნიშანია და, კერძოდ - საქართველოსი... რო, იმ წუთში, რაღაც რო იბეჭდება სხვა ენაზე, ჩვენთან არ ტრიალებს... ეს... არ არის კარგი!... 
ერთ ტექსტში, რომელიც გამოვიდა მოსკოვში, მე ვთქვი, რომ - მოვიყვანე ციტატა უნეტარეს ავგუსტინედან, რომელიც ამბობდა თავის... ნუ... ავტობიოგრაფიაში, ვთქვათ ასე... რომ... არავითარ შემთხვევაში არ ვისურვებდი, რომ მე ახლა ისევ ვიყო ახალგაზრდა, 16 ან 17 წლის; აი, რო წარმოვიდგენ, რო მე ვარ 17 წლის, თავზარი მეცემა და... ხმამაღლა ლამის დავიყვირო: „არ მინდა!...“ არ მინდა იმიტომ, რომ იმდენად სახიფათოა, იმდენად საშიშია, იმდენად ალბათობა არსებობს იმისა, რომ ვერ მონახავ შენს გზას ცხოვრებაში, რომ არ მინდა... მე მეჩვენება, რომ ახლა მონახული მაქვს გზა... არ მინდა გამეორდეს და ისევ იმ ხიფათის წინ ვიდგე, რომ ეს გზა მოვნახო!... 
მესმის, რომ ახალგაზრდობა... რომელიც იღვიძებს, ესე იგი... პირველი სხივი ცნობიერების რო შევა მის თავში... ახელს თვალს, ხედავს რო არის გარშემორტყმული ვერტიკალურად მდგარი... ცხედრებით! მკვდარი ხალხით! აი, ეს არის პირველადი შეგრძნება ახალგაზრდისა, რომელიც იღვიძებს საქართველოში, ან რუსეთში, ან ბელორუსიაში, ან ლიტვაში... და... რადგან ეს მესმის, მესმის ისიც, რო ჩვენი ადგილი არ არის დასატოვებელი, ვინც გადალახა ეს სახიფათო წერტილი და ჩამოყალიბდა, როგორც ადამიანი, რომელსაც აქვს ერთი მხოლოდ კანონი მის ზევით - პირადი სინდისი...
და ეს პირადი სინდისი გვიკარნახებს, თუ ქრისტიანები ვართ, რომ ყველაზე მაღლა დგას ამ სინდისის ნათელი წერტილი, ანუ ჭეშმარიტება; სამშობლოზე მაღლაც დგას! იმიტომ, რომ ხანდახან ჩვენ სამშობლოს ინტერესად მიგვაჩნია რაღაცა, რომელიც სინამდვილეში არ არის სამშობლოს ინტერესი, ამას მხოლოდ, მის ინტერსად დანახვას, გვიკარნახებს ვნება, სისხლის ჩქეფა ჩვენში, ან მშობლიური ნიადაგი... ამის იქით არ ვიხედებით! და... იმის იქით გახედვა შეიძლება მხოლოდ ჭეშმარიტების ვარსკვლავის ქვეშ... მისი სხივის ქვეშ! ეს არის, სხვათა შორის, ელემენტარული ქრისტიანული მრწამსი. ვიმეორებ: ჭეშმარიტება უფრო მაღლა დგას, ვიდრე სამშობლო. 
იმიტომ, რომ საქართველო არ შეიძლება იყოს ფეტიში. ქრისტიანობაში, საერთოდ, კერპები და ფეტიშები არ არსებობენ. ხოდა... ამიტომ! ყველა ის ხალხი, ვინც ემორჩილება მხოლოდ ამ ჭეშმარიტების კანონს, სინდისის კანონს, უნდა იყოს ახალგაზრდებთან, და ახალგაზრდები უნდა იყვნენ ამ ხალხთან, იმიტომ, რომ ამაში არი ერთადერთი, პატარა შანსი იმისა, რომ ეს ახალგაზრდა არ დაიკარგება (ამ საშინელ ჩვენს ცხოვრებაში)!... რომლის საშინელებები ჩვენი ჩამორჩენილობით, ჩვენი სიბნელით, ჩვენი ტოტალიტარული სტრუქტურებით, ჩვენი უვიცობით... ჩვენ დაგვავიწყდა... ჩვენი ევროპიულობა დავიწყებული გვაქვს... ელემენტარული ინფორმაცია არ ტრიალებს ჩვენს საქართველოში და ჩვენს თავში... ეს ყველაფერი ხომ იწვევს იმ ტლაპოს, იმ ჩვენს ტლაპოს, რომელშიც ჩვენ ჩავსვით ჩვენი თავი, და უფრო დიდ ტლაპოს, საბჭოთა კავშირის სახით, რომელშიც ვართ, მაგრამ უნდა ვიფიქროთ, როგორ გამოვიდეთ ამ ტლაპოდან... გამოსვლა აქედან შეიძლება მხოლოდ გაერთიანებით ყველა ძალების, ყველა პატარა... აი, ნახევარი აზრი ვიღაცასა აქვს... ეს ნახევარი აზრი სხვა, ვიღაცის ნახევარ აზრს უნდა შეუერთდეს... და ა.შ. ასეთი კუმულაცია უნდა ხდებოდეს! მოსმენაც, თუნდაც, საჭიროა იმისი, რასაც ჩვენ გეუბნებით... რომ არსებობს, მაგალითად, კანონები! აი, თქვენ დაინახეთ, რომ ჩვენ შევქმენით წესდება, ჩვენ კეთილ ნებაზე მოხდეს ისე, რაც ხდება... ამ წესდების მანკმა გამოიწვია ის პრობლემები, რომლებიც არის ჩვენს წინაშე... ჩვენს წინაშე, მაგალითად, რა პრობლემაა? არ ჩამომართვას ბატონმა ნოდარმა დაცინვად, მაგრამ გამოდის - და სასაცილოა ეგ - ჩვენი არგუმენტირება არის ასეთი, რომ ან პირადი შტაბი შევქმნათ ბატონი ნათაძისა, და დავარქვათ „გამგეობა“; ან - გამგეობა! ეგ სხვა არის!... მე აქ არ ვხედავ, რომ პირადი ინტრიგაა ვიღაცის, რომ ეს ასე მოხდა... არა! ეს შედეგია იმისა, რომ შევქმენით მექანიზმი ისეთი მანკით, რომ ასე ამოქმედდა და გააღვივა უარყოფითი მხარეები ჩვენში, და არ გააღვივა დადებითი მხარეები ჩვენში!... 

ნოდარი ნ მარცხენა ლოჟიდან
ბოდიში, ხომ არ შეგიძლიათ ეს მექანიზმი აღწეროთ! რაში მდგომარეობს ეს მექანიზმი! აღგვიწერეთ მისი მუშაობის...

ხმა:
აცადეთ რა, ბატონ მერაბს!

მერაბი მ
მე ვფიქრობ, რომ ეს აბსოლუტურად გასაგებია, და მე არ მინდა... მე მინდა, რომ მხოლოდ დასკვნები გავაკეთო!... დასკვნები!... მე მაინტერესებს ახლა მხოლოდ ერთი რამ: გაგება იმისი, თუ რა ხარვეზებია ჩვენ მდგომარეობაში... და დავადგეთ გზას ამის გამოსწორებისთვის; გზა და გზა!... არ შეიძლება გამზადებულ ფორმაში დაიბადოს ისეთი რთული ორგანიზმი... როცა რაღაც ხდება კოლექტიური საბნის ქვეშ, ხოლო ამ დროს საბნის ქვეშ ნეკნებს ამტვრევენ ადამიანს... აცლიან სწორედ იმ ავტორიტეტს, და იმ მოქმედების საშუალებას, რომელსაც ანიჭებდნენ სიტყვიერად!... მე მესმის, რომ მოთმინება არ ეყო ადამიანს და თქვა... ანიშნა, რომ ეს ასეა!... რატომ არ შეიძლება დაიმალოს ერთობის ლოზუნგების ქვეშ ტკივილი ადამიანის ნეკნისა, შემტვრეულისა... ახშობდნენ ამ ტკივილის გამოთქმასაც, იმიტომ, რომ - როგორ ბედავთ, ერთობას არღვევთ!... მე არა ვარ სულელი და ვხედავ ამას!... მეტი არაფერი! შემიძლია გავიმეორო: მე ვხედავ ამას!... ეს ხდება... და ხდებოდა!... მაგრამ... აქედან...

ხმა:
როგორ ბედავ!

მერაბი მ შეშდება. შემდეგ განაგრძობს:
აი, სწორედ ამაზე ვლაპარაკობ! 

ხმა:
ბატონო მერაბ! თქვენ რატომ ამბობთ, რომ შეურაცხყოფას აყენებთ... 

ჩოჩქოლი არ ამთავრებინებს ხმას დაწყებულ ფრაზას.   

მერაბი მ
ბატონებო, ამ ფრაზის, რომელიც ჟღერს ასე - „როგორ ბედავ!“, ანალიზს ვაკეთებდი მანამდე და ახლა მესმის ეს ფრაზა, როგორც რეპლიკა!... 

მერაბი გადის.



სცენა XXIII

ამ მონოლოგს ზვიადი წარმოთქვამს სცენაზე, იმედგაცრუებული და სასოწარკვეთის ზღვარზე მყოფი. მონოლოგის განმავლობაში, მის დამცველებსა და მომხრეებს შემოაქვთ ხეები სცენაზე და დგამენ მათ. საბოლოოდ, მთელი სცენა ხეებით იფარება, ტყეში კი თავად ზვიადი უჩინარდება. ამ პროცესის პარალელურად, მონოლოგის განმავლობაში, მარცხენა ლოჟიდან სცენაზე პერიოდულად ისვრიან გაზის ხელყუმბარებს, რომლებიდანაც გამოსული გაზი შექმნილ ტყეს სქელ ნისლში ხვევს. ისმის ამ ნისლიან ტყეში ზვიადის ბოლო ფრაზის გამეორება, რა დროსაც ფარდა იხურება. შესაძლოა გაისმას გასროლაც - შუქის ჩაქრობის წინ, ან ჩაქრობის შემდეგ. 

ზვიადი
რასაკვირველია, რეკომენდაციებს არ ვაძლევ... მე ჩემს აზრს გამოვთქვამ, მეგობრებო... და... საქართველოს ხსნისთვისაც სხვა გზა არ არსებობს... გარდა კანონიერი ხელისუფლების აღდგენისა... ახლა, მე ვიცი, რომ ბევრი საყვედურებიც გაისმის ჩემს მიმართ, კანონიერი ხელისუფლების მიმართ, თვით ჩვენს მომხრეებშიც... რომ... მე დროზე არ ავლაგმე, თურმე, ეს ბანდები... და... დავუშვი აი, ამ მოღალატური ხელისუფლების დამყარება საქართველოში... მეგობრებო, მარტო კაცი ჭამაშიაც ბრალიაო, არის ქართული ანდაზა... ფაქტიურად მე დამტოვეს მარტო... გაიხსენეთ ჩემი მოწოდებები დეკემბრის პუტჩის წინ... მიტინგზედაც აღარ მოდიოდა ხალხი... მართალია, დაშინებული იყო, მე მესმის... მაგრამ აბა, გაიხსენეთ ლიტვა!... როგორ ამოუდგა ლიტველი ხალხი მხარში ლიტვის ხელისუფლებას... 13 იანვრის მოვლენების დროს... თვეების განმავლობაში მორიგეობდა ათასობით კაცი ლიტვის პარლამენტთან!... ჩვენთან კი... რა დაინახეს სიცარიელე მთავრობის სასახლის მოედნის წინ, აი, მაშინ დაიწყეს პუტჩი!... ასე რომ... ხალხმა თავის სინდისში ჩაიხედოს!... თავის სინდისში ჩაიხედოს იმან, ვინც ამას ჩვენ გვაბრალებს... და თქვენ კარგად მოგეხსენებათ, რომ ამიერკავკასიის სამხედრო ოლქი არ გვაიარაღებდა ჩვენ... ამიერკავკასიის სამხედრო ოლქი აიარაღებდა პუტჩისტებს!... ჩვენ კი... გადაკეთებული ავტომატების ამარა ვიყავით დარჩენილი... და შიგნითაც ნახევარზე მეტი მოღალატეები გვყავდა... ამ მწარე სიმართლეს დღეს გეუბნებით!... მთავრობის სახლის დამცველთა შორის ნახევარზე მეტი და თვით შტაბის უფროსი - მოღალატეა... აი, ასეთ მდგომარეობაში ჩამაგდეს მე და... ნუ გიკვირთ შედეგები... ვინაიდან ყოველი ერი იმსახურებს იმ ხელისუფლებას, რომელიც მას ჰყავს... ეს არ დაგვავიწყდეს! ანუ უნდა დავიმსახუროთ უკეთესი!... 
უბრძოლველად მივიღეთ თავისუფლება... მზამზარეული თავისუფლება, და ამიტომ ის დავკარგეთ ასევე... დღეს კი ბრძოლით ხელახლა ისევ უნდა მოვიპოვოთ თავისუფლებაც, დამოუკიდებლობაც, და კეთილდღეობაც... ბრძოლის გარეშე ვერავინ ვერაფერს მოიპოვებს, მეგობრებო!... 
ფაქტობრივად გავარღვიე საინფორმაციო ბლოკადა... ფინეთში, თურქეთში, ავსტრიაში წასვლით... მიუხედავად იმისა, რომ ხუნტამ გააყალბა ჩემი მოგზაურობა... ისიც კი თქვეს, რომ ვითომ თურქეთში მე ყალბი პასპორტით წავედი... თურქს განაცხადებინეს ამასთან დაკავშირებით... არსებობს საერთაშორისო სასამართლო სტრასბურგისა, სადაც უახლოეს ხანში შეტანილი იქნება საჩივარი და ჩემი პასპორტის ასლი, სადაც თურქეთის საბაჟოს შტამპია ჩარტყმული... თურქეთში მე შესანიშნავად მიმიღეს... შევხვდი იქ პოლიტიკურ მოღვაწეებს, პარლამენტის წევრებს, მაგრამ რასაკვირველია, შემდეგ ისევ საერთაშორისო პოლიტიკური მაფიის ჩარევით იქაც შემიშალეს ხელი, მაგრამ ავსტრიაში, ფინეთში ფრიად ნაყოფიერი იყო ჩემი მოგზაურობა! რაც მთავარია, გაირღვა საინფორმაციო ბლოკადა... და დიდ ბრიტანეთში უკვე ძალიან დაინტერესებულნი არიან საქართველოში შექმნილი მდგომარეობით... და... როგორც მოგახსენეთ, ჰელსინკის ჯგუფის შესანიშნავი დასკვნა არსებობს; საბოლოოდ უნდა აეხადოს ფარდა ყველაფერს!... 
ყველასათვის ნათელია, ეს დიდი პოლიტიკოსი თუ რა მიზნებით მოევლინა საქართველოს... ყველასათვის ნათელია, რომ დღეს საქართველო ნარკობიზნესის ხიდად არის ქცეული აზიასა და ევროპას შორის... რომ საქართველოში არის ტერორი... კრიმინალური ანარქია... ადამიანის უფლებების დარღვევა... პატიმრების წამება ციხეებში... და ყოველგვარი უკეთურება... ასე რომ... შუბი ხალთაში არ დაიმალება, მეგობრებო! ადრე თუ გვიან, მსოფლიო განაჩენს გამოუტანს ამ კრიმინალურ რეჟიმს... და სანამ დროა, თავს უშველონ!... შეინანონ ერის წინაშე!... ღვთის წინაშე!... უფალი მოწყალეა და ერი მოწყალეა... 
გფარავდეთ ღმერთი!... ფარავდეს ღმერთი საქართველოს!... და მალე... გვეხილოს... აღდგენილი კანონიერი ხელისუფლება!... 
მე პიროვნულ ხელისუფლებას არ ვეჭიდები, თქვენ კარგად იცით... მე საპრეზიდენტო სკამს არ ვეჭიდები!... ჩემი მთავარი მიზანია საქართველოს ხსნა!... მჯერა, რომ უფალი იხსნის საქართველოს... და... საქართველოს იხსნიან მისი საუკეთესო შვილები! თავდადებული და თავგანწირული შვილები... საქართველოს იხსნის მისი ეროვნულ-განმათავისუფლებელი მოძრაობა...      
მე ვამბობ, რომ საბოლოოდ უნდა აეხადოს ფარდა ყველაფერს!... 
მეგობრებო, საბოლოოდ უნდა აეხადოს ფარდა ყველაფერს!... 
საბოლოოდ უნდა აეხადოს ფარდა ყველაფერს!... 
საბოლოოდ უნდა აეხადოს ფარდა ყველაფერს!... 
საბოლოოდ უნდა აეხადოს ფარდა ყველაფერს!... 
საბოლოოდ უნდა აეხადოს ფარდა ყველაფერს!... 
საბოლოოდ უნდა აეხადოს ფარდა ყველაფერს!... 
საბოლოოდ უნდა აეხადოს ფარდა ყველაფერს!... 
საბოლოოდ უნდა აეხადოს ფარდა ყველაფერს!... 
საბოლოოდ უნდა აეხადოს ფარდა ყველაფერს!... 
საბოლოოდ უნდა აეხადოს ფარდა ყველაფერს!... 
საბოლოოდ უნდა აეხადოს ფარდა ყველაფერს!... 

ფარდა იხურება.
სიბნელე.
[ისმის გასროლის ხმა.]   


ეპილოგი

დახურული ფარდის წინ.
გამოდის პატრიარქი.

პატრიარქი
საქართველომ ჩაიდინა უმძიმესი ცოდვა. ეს არის კაენის ცოდვა. ვევედრები ღმერთს, რომ შეუნდოს საქართველოს!

პატრიარქი გადის.

სიბნელე. 

